
Buddha’s Biography by Ashvaghosha - Buddhacharita

బుద్ధచరితమ్

Book I [భగవత్ప్రసూతిః]
శ్రియం  పరార్ధ్యాం  విదధద్విధాతృజిత్ తమో నిరస్యన్నభిభూతభానుభృత్ ।
నుదన్నిదాఘం జితచారుచన్ద్రమాః  స వన్ద్యతేఽర్హన్నిహ   యస్య నోపమా ॥ ౧।౧*
ఆసీద్విశాలోన్నతసానులక్ష్మ్యా పయోదపఙ్క్త్యేవ  పరీతపార్శ్వమ్ ।
ఉదగ్రధిష్ణ్యం   గగణేఽవగాఢం పురం మహర్షేః  కపిలస్య వస్తు ॥ ౧।౨*

సితోన్నతేనేవ నయేన హృత్వా కైలాసశైలస్య   యదభ్రశోభామ్  ।
భ్రమాదుపేతాన్  వహదమ్బువాహాన్ సంభావనాం వా సఫలీచకార ॥ ౧।౩*
రత్నప్రభోద్భాసిని  యత్ర లేభే తమో న దారిద్ర్యమివావకాశమ్  ।
పరార్ధ్యపౌరైః   సహవాసతోషాత్ కృతస్మితేవాతిరరాజ లక్ష్మీః ॥ ౧।౪*
యద్వేదికాతోరణసింహకర్ణైరత్నైర్దధానం    ప్రతివేశమ  శోభామ్ ।
జగత్యదృష్ట్వేవ  సమానమన్యత్స్పర్ధాం  స్వగేహైర్మిథ  ఏవ చక్రే ॥ ౧।౫*
రామాముఖేన్దూన్  పరిభూతపద్మాన్ యత్రాపయాతోఽప్యవిమన్య  భానుః ।
సన్తాపయోగాదివ వారి వేష్టుం  పశ్చాత్సముద్రాభిముఖః  ప్రతస్థే  ॥ ౧।౬*

శక్యార్జితానాం  యశసాం జనేన దృష్ట్వాన్తభావం   గమితోఽయమిన్ద్రః  ।
ఇతి ధ్వజైశ్చారుచలత్పతాకైర్యన్మార్ష్టుమస్యాఙ్కమివోదయచ్ఛత్    ॥ ౧।౭*
కృత్వాపి రాత్రౌ కుముదప్రహాసమిన్దోః   కరైర్యద్రజతాలయస్థైః    ।
సౌవర్ణహర్మ్యేషు  గతార్కపాదైర్దివా   సరోజద్యుతిమాలలమ్బే ॥ ౧।౮*

మహీబృతాం మూర్ధ్ని  కృతాభిషేకః శుద్ధోదనో  నామ నృపోఽర్కబన్ధుః  ।
అధ్యాశయో వా స్ఫుటపుదరీకం పురాధిరాజం తదలఞ్చకార ॥ ౧।౯*

భూభృత్పరార్ధ్యోఽపి  సపక్ష ఏవ ప్రవృత్తదానోఽపి   మదానుపేతః ।
ఈశోఽపి నిత్యం సమడృష్టిపాతః  సౌమ్యస్వభావోఽపి పృథుప్రతాపః  ॥ ౧।౧౦*
భుజేన యస్యాభిహతాః పతన్తో ద్విషద్ద్విపేన్ద్రాః   సమరాఙ్గణేషు  ।
ఉద్వాన్తముక్తాప్రకరైః   శిరోభిర్భక్త్యేవ పుష్పాఞ్జలిభిః  ప్రణేముః  ॥ ౧।౧౧*
అతిప్రతాపాదవధూయ  శత్రూన్మహోపరాగానివ  తిగ్మభానుః ।
ఉద్యోతయామాస జనం సమన్తాత్ప్రదర్శయన్నాశ్రయణీయమార్గాన్   ॥ ౧।౧౨*

ధర్మార్థకామా  విషయం మిథోఽన్యం న వేశమాచక్రమురస్య  నీత్యా ।
విస్పర్ధమానా  ఇవ తూగ్రసిద్ధేః   సుగోచరే దీప్తతరా బభూవుః ॥ ౧।౧౩*
ఉదారసఙ్ఖ్యైః  సచివాఇరసఙ్ఖ్యైః  కృతాగ్రభావః  స ఉదగ్రభావః  ।
శశీ యథా భైరకృతాన్యథాభైః   శక్యేన్ద్రరాజః  సుతరాం రరాజ ॥ ౧।౧౪*
తస్యాతిశోభావిసృతాతిశోభా రవిప్రభేవాస్తతమః  ప్రభావా  ।
సమగ్రదేవీనివహాగ్రదేవీ   బభూవ మాయాపగతేవ మాయా ॥ ౧।౧౫*
ప్రజాసు  మాతేవ హితప్రవృత్తా  గురౌ జనే భక్తిరివానువృత్తా ।
లక్ష్మీరివాధీశకులే కృతాభా జగత్యభూదుత్తమదేవతాయా ॥ ౧।౧౬*

కామం సదా స్త్రీచరితం  తమిస్రం  తథాపి తాం ప్రప్య  భృశం విరేజే ।
న హీన్దులేఖాముపగమ్య  శుభాం నక్తం తథా సన్తమసత్వమేతి ॥ ౧।౧౭*
అతీన్ద్రియేనాత్మని  దుష్కుహోఽయం మయా జనోయోజయితుం న శక్యః ।
ఇతీవ సూక్ష్మాం ప్రకృతిం  విహాయ ధర్మేణ సాక్షాద్విహితా స్వమూర్తిః ॥ ౧।౧౮*

చ్యుతోఽథ కాయాత్తుషితాత్ త్రిలోకీముద్యోతయన్నుత్తమబోధిసత్త్వః  ।
వివేశ తస్యాః స్మృత ఏవ కుక్షౌ నన్దాగుహాయామివ  నాగరాజః ॥ ౧।౧౯*

ధృత్వా హిమాద్రిధవలం  గురు షడ్విషాణాం
దానాధివాసితముఖం ద్విరదస్య రూపమ్ ।
శుద్ధోదనస్య  వసుధాధిపతేర్మహిష్యాః
కుక్షిం వివేశ స జగద్వ్యసనక్షయాయ ॥ ౧।౨౦*
రక్షావిధానం ప్రతి  లోకపాలా లోకైకనాథస్య  దివోఽభిజగ్ముః ।
సర్వత్ర భాన్తోఽపి హి చన్ద్రపాదా  భజన్తి కైలాసగిరౌ  విశేషమ్ ॥ ౧।౨౧*
మయాపి తం కుక్షిగతం దధానా విద్యుద్విలాసం జలదావలీవ ।
దానాభివర్షైః  పరితో జనానాం దారిద్ర్యతాపం  శమయాఞ్చకార ॥ ౧।౨౨*

సాతః పురజనా దేవీ కదాచిదథ లుమ్బినీమ్ ।
జగామానుమతే రాజ్ఞః  సమ్భూతోత్తమదోహదా ॥ ౧।౨౩*
శాఖామాలమ్బమానాయాః పుష్పభారావలంబినీమ్ ।
దేవ్యాః కుక్షిం విభిద్యాశు బోధిసత్త్వో వినిర్యయౌ ॥ ౧।౨౪*
తతః ప్రసన్నశ్చ  బభూవ పుష్యస్తస్యాశ్చ దేవ్యా వ్రతసంస్కృతాయాః  ।
పార్శ్వాత్సుతో లోకహితాయ జజ్ఞే నిర్వేదనం చైవ  నిరామయం చ ॥ ౧।౨౫ (౧।౯)

ప్రాతః  పయోదాదివ తిగ్మభానుః సముద్భవన్సోఽపి చ మాతృకుక్షేః ।
స్ఫురన్మయూఖైర్విహతాన్ధకారైశ్చకార    లోకం కనకావదాతమ్ ॥ ౧।౨౬*

తం జాతమాత్రమథ  కాఞ్చనయూపగౌరం

ప్రీతః  సహస్రనయణః  శనకైరగృహ్ణాత్ 
మన్దారపుష్పనికరైః   సహ తస్య మూర్ధ్ని
ఖాన్నిర్మలే చ వినిపేతతురమ్బుధారే ॥ ౧।౨౭*
సురప్రధానైః   పరిధార్యమాణో దేహాంశుజాలైరనురఞ్జయంస్తాన్   ।
సన్ధ్యాభ్రజాలోపరిసన్నివిష్టం    నవోడురాజం విజిగాయ లక్ష్మ్యా ॥ ౧।౨౮*

ఊరోర్యథౌర్వస్య పృథోశ్చ హస్తాన్మాన్ధాతురిన్ద్రప్రతిమస్య    మూర్ధ్నః  ।
కక్షీవతశ్చైవ  భుజాంసదేశాత్తథావిధం తస్య బభూవ జన్మ ॥ ౧।౨౯ (౧।౧౦)
క్రమేణ  గర్భాదభినిఃసృతః సన్ బభౌ గతః ఖాదివయోన్యజాతః ।
కల్పేష్వనేకేష్వివ భావితాత్మాయః సమ్ప్రజానన్ సుషువే నమూఢః ॥౧।౩౦ (౧।౧౧)
దీప్త్యా చ ధైర్యేణ  చయో రరాజ బాలో రవిర్భూమిమివావతీర్ణః  ।
తథాతిదీప్తోఽపి నిరీక్ష్యమాణో జహార చక్షూంషి యథా శశాఙ్కః ॥ ౧।౩౧ (౧।౧౨)

స హి స్వగాత్రప్రభయోజ్జ్వలన్త్యా    దీపప్రభాం  భాస్కరవన్ముమోష ।
మహార్హజామ్బూనదచారువర్ణో  విద్యోతయామాస దిశశ్చ సర్వాః ॥ ౧।౩౨ (౧।౧౩)
అనాకులాన్యబ్జసముద్గతాని   నిష్పేషవన్త్యాయతవిక్రమాణి  ।
తథైవ  ధీరాణి పదాని సప్త సప్తర్షితారాసదృశో   జగామ ॥ ౧।౩౩ (౧।౧౪)
బోధాయ జాతోఽస్మి జగద్ధితార్థమన్త్యా   తథోత్పత్తిరియం మమేతి ।
చతుర్దిశం  సింహగతిర్విలోక్య వాణీం చ భవ్యార్థకరీమువాచ  ॥ ౧।౩౪ (౧।౧౫)
ఖాత్ప్రస్రుతే  చన్ద్రమరీచిశుభ్రే  ద్వే వారిధారే శిశిరోష్ణవీర్యే  ।
శరీరసౌఖ్యార్థమనుత్తరస్య  నిపేతతుర్మూర్ధని  తస్య సౌమ్యే ॥ ౧।౩౫ (౧।౧౬)

శ్రీమద్వితానే  కనకోజ్జ్వలాఙ్గే  వైడూర్యపాదే  శయనే శయానమ్ ।
యద్గౌరవాత్కాఞ్చనపద్మహస్తా  యక్షాధిపాః సమ్పరివార్య తస్థుః  ॥ ౧।౩౬ (౧।౧౭)
మాయాతనూజస్య దివౌకసః ఖే యస్య ప్రభావాత్ప్రణతైః   శిరోభిః ।
ఆధారయన్ పాణ్డరమాతపత్రం   బోధాయ జేపుః పరమాశిషశ్చ ॥ ౧।౩౭ (౧।౧౮)

మహోరగా ధర్మవిశేషతర్షాద్బుద్ధేష్వతీతేషు   కృతాధికారాః ।
యమవ్యజన్ భక్తివిశిష్టనేత్రా  మన్దారపుష్పైః   సమవాకిరంశ్చ ॥ ౧।౩౮ (౧।౧౯)

తథాగతోత్పాదగుణేన తుష్టాః  శుద్ధాధివాసాశ్చ  విశుద్ధసత్త్వాః  ।
దేవా ననన్దుర్విగతేఽపి  రాగే మగ్నస్య దుఃఖే జగతో హితాయ ॥ ౧।౩౯ (౧।౨౦)
యస్మిన్ ప్రసూతే  గిరిరాజకీలా వాతాహతా నౌరివ భూశ్చచాల ।
సచన్దనా  చోత్పలపద్మగర్భా పపాత వృష్టిర్గగణాదనభ్రాత్    ॥ ౧।౪౦ (౧।౨౧)
వాతా వవుః స్పర్శసుఖా మనోజ్ఞా దివ్యాని వాసాంస్యవపాతయన్తః ।
సూర్యః స ఏవాభ్యధికం చకాశే జజ్వాల సౌమ్యార్చిరనీరితోఽగ్నిః ॥ ౧।౪౧ (౧।౨౨)

ప్రాగుత్తరే  చావసథప్రదేశే  కూపః స్వయం ప్రాదురభూత్సితామ్బుః  ।
అన్తః పురాణ్యాగతవిస్మయాని యస్మిన్ క్రియాస్తీర్థ  ఇవ ప్రచక్రుః   ॥ ౧।౪౨ (౧।౨౩)
ధర్మార్థిభిర్భూతగణైశ్చ   దివ్యైస్తద్దర్శనార్థం     బలమాప పూరః ।
కౌతూహలేనైవ  చ పాదపైశ్చ  ప్రపూజయామాస  సగన్ధపుష్పైః   ॥ ౧।౪౩ (౧।౨౪)
పుష్పదుమాః స్వం కుసుమం పుకుల్లుః  ససీరణోద్రామితదిక్సుగన్ధి  ।
సుసమ్భ్రమద్నృగవధూపగీతం భుజఙ్గంవృదాపిహితాత్తవాతమ్  ॥ ౧।౪౪*
క్వచిత్ క్వణత్తూర్యమృదఙ్గగీతైర్వీణాముకున్దామురజాదిభిశ్చ     ।
స్వీణాం చలత్కుణ్డలభూషితానాం  విరాజితం చోభయపార్శ్చతస్తత్ ॥ ౧।౪౫*
యద్రాజశాస్త్రం   భృగురఙ్గిరా  వా న చక్రతుర్వంశకరావృషీ  తౌ ।
తయోః సుతౌ తౌ చ ససర్జతుస్తత్కాలేన  శుక్రశ్చ  బృహస్పతిశ్చ ॥ ౧।౪౬ (౧।౪౧)
సారస్వతశ్చాపి జగాద నష్టం  వేదం పునర్యం దదృశుర్న పూర్వమ్ ।
వ్యాసస్తథైనం  బహుధా చకార న యం వశిష్ఠః  కృతవానశక్తిః ॥ ౧।౪౭ (౧।౪౨)

వాల్మీకినాదశ్చ ససర్జ పద్యం జగ్రన్థ  యన్న చ్యవనో మహార్షిః  ।
చికిత్సితం యచ్ఛ చకార నాత్రిః  పశ్చాత్తదాత్రేయ  ఋషిర్జగాద  ॥ ౧।౪౮ (౧।౪౩)
యచ్చ ద్విజత్వం కుశికో న లేభే తద్గాధనః  సూనురవాప రాజన్ ।
వేలాం సముద్రే సగరశ్చ దధ్రే నేక్ష్వాకవోయాం ప్రథమం  బబన్ధుః  ॥ ౧।౪౯ (౧।౪౪)
ఆచార్యకం యోగవిధౌ ద్విజానామప్రాప్తమన్యైర్జనకో    జగామ ।
ఖ్యాతాని కర్మాణి చయాని శౌరైః  శూరాదయస్తేష్వబలా బభూవుః ॥ ౧।౫౦ (౧।౪౫)
తస్మాత్ప్రమాణం న వయో న కాలః కశ్చిత్క్వచిచ్ఛ్రైష్ఠ్యముపైతి    లోకే ।
రాజ్ఞామృషీణాం  చ హితాని తాని కృతాని పుత్రైరకృతాని  పూర్వైః  ॥ ౧।౫౧ (౧।౪౬)

ఏవం నృపః ప్రత్యయితైర్ద్విజైస్తైరాశ్వాసితశ్చాప్యభినన్దితశ్చ       ।
శఙ్కామనిష్టాం  విజహౌ మనస్తః ప్రహర్షమేవాధికమారురోహ   ॥ ౧।౫౨ (౧।౪౭)
ప్రీతశ్చ  తేభ్యో ద్విజసత్తమేభ్యః సత్కారపూర్వం ప్రదదౌ  ధనాని ।
భూయాదయంభూమిపతిర్యథోక్తోయాయాజ్జరామేత్య  వనాని చేతి॥౧।౫౩ (౧।౪౮)

అథౌ నిమిత్తైశ్చ  తపోబలాచ్ఛ తజ్జన్మ  జన్మాన్తకరస్య బుద్ధ్వా  ।
శాక్యేశ్వరస్యాలయమాజగామ సద్ధర్మతర్షాదసితో   మహార్షిః  ॥ ౧।౫౪ (౧।౪౯)

తం బ్రహ్మవిద్బ్రహ్మవిదాం  జ్వలన్తం బ్రాహ్మ్యా  శ్రియా  చైవ  తపఃశ్రియా  చ ।
రాజ్ఞో గురుర్గౌరవసత్క్రియాభ్యాం  ప్రవేశయామాస  నరేన్ద్రసద్మ  ॥ ౧।౫౫ (౧।౫౦)
స పార్థివాన్తఃపురసన్నికర్షం   కుమారజన్మాగతహర్షవేగమ్  ।
వివేశ ధీరో బలసఞ్జ్ఞయైవ   తపఃప్రకర్షాచ్చ   జరాశ్రయాచ్ఛ  ॥ ౧।౫౬ (౧।౫౧)
తతో నృపస్తం మునిమాసనస్థం  పాద్యార్ఘ్యపూర్వం  ప్రతిపూజ్య  సమ్యక్ ।

నిమన్త్రయామాస  యథోపచారం పురా వసిష్ఠం  స ఇవాన్తిదేవః ॥ ౧।౫౭ (౧।౫౨)

ధన్యోఽస్మ్యనుగ్రాహ్యమిదం  కులం మే యన్మాం దిదృక్షుర్భగవానుపేతః ।
ఆజ్ఞాప్యతాం  కిం కరవాణి సౌమ్య శిష్యోఽస్మి విశ్రమ్భితుమర్హసీతి   ॥ ౧।౫౮ (౧।౫౩)
ఏవం నృపేణోపనిమన్త్రితః  సన్సర్వేణ భావేన మునిర్యథావత్ ।
సవిస్మయోత్ఫుల్లవిశాలదృష్టిర్గమ్భీరధీరాణి    వచాంస్యువాచ ॥ ౧।౫౯ (౧।౫౪)
మహాత్మని త్వయ్యుపపన్నమేతత్ ప్రియాతిథౌ  త్యాగిని ధర్మకామే ।
సత్త్వాన్వయజ్ఞానవయోఽనురూపా  స్నిగ్ధా యదేవం మయి తే మతిః స్యాత్ ॥ ౧।౬౦
(౧।౫౫)
ఏతచ్చ తద్యేన నృపర్షయస్తే  ధర్మేణ సూక్ష్మాణి ధనాన్యపాస్య ।
నిత్యం త్యజన్తో విధివద్బభూవుస్తపోభిరాఢ్యా విభవైర్దరిద్రాః    ॥ ౧।౬౧ (౧।౫౬)

ప్రయోజనం  యత్తు మమోపయానే తన్మే శ‍ృణు ప్రీతిముపేహి  చ త్వమ్ ।
దివ్యా మయా దివ్యపథే శ్రుతా  వాగ్బోధాయ జాతస్తనయస్తవేతి ॥ ౧।౬౨ (౧।౫౭)
శ్రుత్వా  వచస్తచ్ఛ మనశ్చ యుక్త్వా జ్ఞాత్వా  నిమిత్తైశ్చ  తతోఽస్మ్యుపేతః ।
దిదృక్షయా శాక్యకులధ్వజస్య శక్రధ్వజస్యేవ  సముచ్చ్రితస్య ॥ ౧।౬౩ (౧।౫౮)

ఇత్యేతదేవం వచనం నిశమ్య ప్రహర్షసమ్భ్రాన్తగతిర్నరేన్ద్రః    ।
ఆదాయ ధాత్ర్యఙ్కగతం  కుమారం సన్దర్శయామాస  తపోధనాయ ॥ ౧।౬౪ (౧।౫౯)

చక్రాఙ్కపాదం  స తథా మహార్షిర్జాలావనద్ధాఙ్గులిపాణిపాదమ్     ।
సోర్ణభ్రువం   వారణవస్తికోశం సవిస్మయం రాజసుతం దదర్శ ॥ ౧।౬౫ (౧।౬౦)
ధాత్ర్యఙ్కసంవిష్టమవేక్ష్య   చైనం  దేవ్యఙ్కసంవిష్టమివాగ్నిసూనుమ్  ।
బభూవ పక్ష్మాన్తరివాఞ్చితాశ్రుర్నిశ్వస్య  చైవం  త్రిదివోన్ముఖోఽభూత్  ॥ ౧।౬౬
(౧।౬౧)
దృష్ట్వాసితం  త్వశ్రుపరిప్లుతాక్షం   స్నేహాత్తు పుత్రస్య  నృపశ్చకమ్పే ।
సగద్గదం  బాష్పకషాయకణ్ఠః  పప్రచ్చ  చ ప్రాఞ్జలిరానతాఙ్గః    ॥ ౧।౬౭ (౧।౬౨)

స్వల్పాన్తరం యస్య వపుర్మునేః స్యాద్బహ్వద్భుతం యస్య చ జన్మ దీప్తమ్ ।
యస్యోత్తమం భావినమాత్థ చార్థం  తం ప్రేక్ష్య  కస్మాత్తవ ధీర వాష్పః ॥౧।౬౮ (౧।౬౩)
అపి స్థిరాయుర్భగవన్  కుమారః కచ్చిన్న శోకాయ మమ ప్రసూతః  ।
లబ్ధః  కథఞ్చిత్ సలిలాఞ్జలిర్మే  న ఖల్విమం పాతుముపైతి  కాలః ॥ ౧।౬౯ (౧।౬౪)
అప్యక్షయం మే యశసో నిధానం కచ్చిద్ధ్రువో  మే కులహస్తసారః ।
అపి ప్రయాస్యామి  సుఖం పరత్ర సుప్తేఽపి పుత్రేఽనిమిషైకచక్షుః   ॥ ౧।౭౦ (౧।౬౫)
కచ్చిన్న మే జాతమఫుల్లమేవ  కులప్రబాలం  పరిశోషభాగి ।

క్షిప్రం  విభో బ్రూహి  న మేఽస్తి శాన్తిః స్నేహం సుతే వేత్సి హి బాన్ధవానామ్  ॥ ౧।౭౧
(౧।౬౬)

ఇత్యాగతావేగమనిష్టబుద్ధ్యా   బుద్ధ్వా  నరేన్ద్రం  స*మునిర్బభాషే ।
మాభూన్మతిస్తే నృప కాచిదన్యా నిఃసంశయం తద్యదవోచమస్మి ॥ ౧।౭౨ (౧।౬౭)
నాస్యాన్యథాత్వం ప్రతి  విక్రియా  మే స్వాం వఞ్చనాం తు ప్రతి  విక్లవోఽస్మి  ।
కాలో హి మే యాతుమయం చ జాతో జాతిక్షయస్యాసులభస్య బోద్ధా ॥ ౧।౭౩
(౧।౬౮)

విహాయ రాజ్యం విషయేష్వనాస్థస్తీవ్రైః    ప్రయత్నైరధిగమ్య   తత్త్వమ్ ।
జగత్యయం మోహతమో నిహన్తుం జ్వలిష్యతి జ్ఞానమయో  హి సూర్యః ॥ ౧।౭౪
(౧।౬౯)

దుఃఖార్ణవాద్వ్యాధివికీర్ణఫేనాజ్జరాతరఙ్గాన్మరణోగ్రవేగాత్      ।
ఉత్తారయిష్యత్యయముహ్యమానమార్త్తం జగజ్జ్ఞానమహాప్లవేన   ॥ ౧।౭౫ (౧।౭౦)
ప్రజ్ఞామ్బువేగాం   స్థిరశీలవప్రాం   సమాధిశీతాం వ్రతచక్రవాకామ్   ।
అస్యోత్తమాం ధర్మనదీం ప్రవృత్తాం  తృష్ణార్దితః   పాస్యతి జీవలోకః ॥ ౧।౭౬ (౧।౭౧)
దుఃఖార్దితేభ్యో  విషయావృతేభ్యః సంసారకాన్తారపథస్థితేభ్యః  ।
ఆఖ్యాస్యతి హ్యేష విమోక్షమార్గం  మార్గప్రనష్టేభ్య    ఇవాధ్వగేభ్యః ॥ ౧।౭౭ (౧।౭౨)

విదహ్యమానాయ జనాయ లోకే రాగాగ్నినాయం విషయేన్ధనేన  ।
ప్రహ్లాదమాధాస్యతి   ధర్మవృష్ట్యా  వృష్ట్యా  మహామేఘ ఇవాతపాన్తే ॥ ౧।౭౮ (౧।౭౩)
తృష్ణార్గలం   మోహతమఃకపాటం ద్వారం ప్రజానామపయానహేతోః  ।
విపాటయిష్యత్యయముత్తమేన సద్ధర్మతాడేన  దురాసదేన ॥ ౧।౭౯ (౧।౭౪)
స్వైర్మోహపాశైః   పరివేష్టితస్య  దుఃఖాభిభూతస్య నిరాశ్రయస్య  ।
లోకస్య సమ్బుధ్య చ ధర్మరాజః కరిష్యతే బన్ధనమోక్షమేషః  ॥ ౧।౮౦ (౧।౭౫)
తన్మా కృథాః శోకమిమం ప్రతి  త్వమ్ తత్సౌమ్య శోచ్యే హి మనుష్యలోకే ।
మోహేన వా కామసుఖైర్మదాద్వా  యో నైష్ఠికం   శ్రోష్యతి  నాస్య ధర్మమ్ ॥ ౧।౮౧
(౧।౭౬)

భ్రష్టస్య   తస్మాచ్చ గుణాదతో మే ధ్యానాని లబ్ధ్వాప్యకృతార్థతైవ    ।
ధర్మస్య తస్యాశ్రవణాదహం  హి మన్యే విపత్తిం త్రిదివేఽపి  వాసమ్ ॥ ౧।౮౨ (౧।౭౭)
ఇతి శ్రుతార్థః   ససుహృత్సదారస్త్యక్త్వా విషాదం ముముదే నరేన్ద్రః  ।
ఏవంవిధోఽయం తనయో మమేతి మేనే స హి స్వామపి సారమత్తామ్ ॥ ౧।౮౩
(౧।౭౮)

ఆర్యేణ మార్గేణ  తుయాస్యతీతి చిన్తావిధేయం హృదయం చకార ।

న ఖల్వసౌ న ప్రియధర్మపక్షః  సన్తాననాశాత్తు భయం దదర్శ ॥ ౧।౮౪ (౧।౭౯)

అథ మునిరసితో నివేద్య తత్త్వం సుతనియతం సుతవిక్లవాయ  రాజ్ఞే ।
సబహుమతముదీక్ష్యమాణరూపః పవనపథేన యథాగతం జగామ ॥ ౧।౮౫ (౧।౮౦)
కృతమతిరనుజాసుతం చ దృష్ట్వా  మునివచనశ్రవణే  పి తన్మతౌ చ ।
బహువిధమనుకమ్పయా స సాధుః ప్రియసుతవద్వినియోజయాఞ్చకార  ॥ ౧।౮౬
(౧।౮౧)
నరపతిరపి పుత్రజన్మతుష్టో  విషయమతాని విముచ్య బన్ధనాని  ।
కులసదృశమచీకరద్యథావత్ప్రియతనయం తనయస్య జాతకర్మ ॥ ౧।౮౭ (౧।౮౨)

దశసు పరిణతేష్వహఃసు చైవం  ప్రయతమనాః  పరయాముదా పరీతః ।
అకురుత జపహోమమఙ్గలాద్యాః  పరమతమాః స సుతస్య దేవతేజ్యాః ॥ ౧।౮౮
(౧।౮౩)
అపి చ శతసహస్రపూర్ణసఙ్ఖ్యాః    స్థిరబలవత్తనయాః  సహేమశ‍ృఙ్గీః  ।
అనుపగతజరాః పయస్వినీర్గాః  స్వయమదదాత్సుతవృద్ధయే  ద్విజేభ్యః ॥ ౧।౮౯
(౧।౮౪)
బహువిధవిషయాస్తతో యతాత్మా స్వహృదయతోషకరీః క్రియా  విధాయ ।
గుణవతి దివసే శివే ముహూర్తే మతిమకరోన్ముదితః పురప్రవేశే  ॥ ౧।౯౦ (౧।౮౫)
ద్విరదరదమయీమథో మహార్హాం  సితసితపుష్పభృతాం మణిప్రదీపామ్  ।
అభజత శివికాం శివాయ దేవీ తనయవతీ ప్రణిపత్య  దేవతాభ్యః ॥ ౧।౯౧ (౧।౮౬)

పురమథ పురతః ప్రవేశ్య  పత్నీం స్థవిరజనానుగతామపత్యనాథామ్  ।
నృపతిరపి జగామ పౌరసఙ్ఘైర్దివమమరైర్మఘవానివార్చ్యమానః    ॥ ౧।౯౨ (౧।౮౭)
భవనమథ విగాహ్య శాక్యరాజో భవ ఇవ షణ్ముఖజన్మనా ప్రతీతః  ।
ఇదమిదమితి హర్షపూర్ణవక్త్రో   బహువిధపుష్టియశస్కరం  వ్యధత్త ॥ ౧।౯౩ (౧।౮౮)

ఇతి నరపతిపుత్రజన్మవృద్ధ్యా   సజనపదం కపిలాహ్వయం పురం తత్ ।
ధనదపురమివాప్సరోఽవకీర్ణం  ముదితమభూన్నలకూవరప్రసూతౌ  ॥ ౧।౯౪ (౧।౮౯)

ఇతి శ్రీబుద్ధచరితే   మహాకావ్యే భగవత్ప్రసూతిర్నామ ప్రథమః  సర్గః  ॥ ౧ ॥

Book II [ఆన్తఃపురవిహారో]

ఆ జన్మనో జన్మజరాన్తకస్య తస్యాత్మజస్యాత్మజితః స రాజా ।
అహన్యహన్యర్థగజాశ్వమిత్రైర్వృద్ధిం    యయౌ సిన్ధరివామ్బువేగైః   ॥ ౨।౧
ధనస్య రత్నస్య చ తస్య తస్య కృతాకృతస్యైవ  చ కాఞ్చనస్య ।
తదా హి నైకాత్మనిధీనవాపి  మనోరథస్యాప్యతిభారభూతాన్ ॥ ౨।౨

యే పద్మకల్పైరపి  చ ద్విపేన్ద్రైర్న  మణ్డలం  శక్యమిహాభినేతుమ్ ।
మదోత్కటా హైమవతా  గజాస్తే వినాపి యత్నాదుపతస్థురేనమ్  ॥ ౨।౩
నానాఙ్కచిహ్నైర్నవహేమభాణ్డైరభూషితైర్లమ్బసటైస్తథాన్యైః        ।
సఞ్చుక్షుభే చాస్య పురం తురఙ్గైర్బలేన  మైత్ర్యా   చ ధనేన చాప్తైః  ॥ ౨।౪
పుష్టాశ్చ  తుష్టాశ్చ  తదాస్య రాజ్యే సాధ్వ్యోఽరజస్కా గుణవత్పయస్కాః ।
ఉదగ్రవత్సైః   సహితా బభూవుర్బహ్వ్యో బహుక్షీరదుహశ్చ గావః ॥ ౨।౫
మధ్యస్థతాం  తస్య రిపుర్జగామ  మధ్యస్వభావః ప్రయయౌ  సుహృత్త్వమ్ ।
విశేషతో దార్ఢ్యమియాయ  మిత్రం  ద్వావస్య పక్షావపరస్తు నాశమ్ ॥ ౨।౬
తథాస్య మన్దానిలమేఘశబ్దః   సౌదామినీకుణ్డలమణ్డితాఙ్గః    ।
వినాశ్మవర్షాశనిపాతదోషైః   కాలే చ దేశే ప్రవవర్ష  దేవః ॥ ౨।౭
రురోహ సంయక్ ఫలవద్యథార్తు తదాకృతేనాపి కృషిశ్రమేణ  ।
తా ఏవ చైవౌషధయో  రసేన సారేణ చైవాభ్యధికా  బభూవుః ॥ ౨।౮
శరీరసన్దేహకరేఽపి  కాలే సఙ్గ్రామసమ్మర్ద  ఇవ ప్రవృత్తే   ।
స్వస్థాః  సుఖం చైవ  నిరామయం చ ప్రజజ్ఞిరే   గర్భధరాశ్చ నార్యః ॥ ౨।౯
యచ్చ ప్రతిభ్వో  విభవేఽపి శక్యే న ప్రార్థయన్తి   స్మ నరాః పరేభ్యః ।
అభ్యర్థితః  సూక్ష్మధనోఽపి చాయం తదా న కశ్చిద్విముఖో బభూవ ॥ ౨।౧౦
నాశే వధో బన్ధుషు  నాప్యదాతా నైవావ్రతో   నానృతికో న హింస్రః  ।
ఆసీత్తదా కశ్చన తస్య రాజ్యే రాజ్ఞో యయాతేరివ నాహుషస్య ॥ ౨।౧౧
ఉద్యానదేవాయతనాశ్రమాణాం  కూపప్రపాపుష్కరిణీవనానామ్  ।
చక్రుః  క్రియాస్తత్ర  చ ధర్మకామాః ప్రత్యక్షతః  స్వర్గమివోపలభ్య  ॥ ౨।౧౨
ముక్తశ్చ దుర్భిక్షభయామయేభ్యో హృష్టో జనః స్వర్గమివాభిరేమే  ।
పత్నీం పతిర్వా మహిషీ పతిం వా పరస్పరం న వ్యభిచేరతుశ్చ ॥ ౨।౧౩
కశ్చిత్సిషేవే రతయే న కామం కామార్థమర్థం   న జుగోప కశ్చిత్ ।
కశ్చిద్ధనార్థం   న చచార ధర్మం ధర్మాయ కశ్చిన్న చకార హింసామ్ ॥ ౨।౧౪
స్తేయాదిభిశ్చాప్యభితశ్చ నష్టం  స్వస్థం  స్వచక్రం  పరచక్రముక్తమ్  ।
క్షేమం సుభిక్షం చ బభూవ తస్య పురాణ్యరణ్యాని యథైవ  రాష్ట్రే  ॥ ౨।౧౫
తదా హి తజ్జన్మని  తస్య రాజ్ఞో మనోరివాదిత్యసుతస్య రాజ్యే ।
చచార హర్షః  ప్రణనాశ  పాప్మా జజ్వాల ధర్మః కలుషః శశామ ॥ ౨।౧౬
ఏవంవిధా రాజసుతస్య తస్య సర్వార్థసిద్ధిశ్చ   యతో బభూవ ।
తతో నృపస్తస్య సుతస్య నామ సర్వార్థసిద్ధోఽయమితి   ప్రచక్రే  ॥ ౨।౧౭

దేవీ తు మాయా విబుధర్షికల్పం  దృష్ట్వా  విశాలం తనయప్రభావమ్  ।
జాతం ప్రహర్షం   న శశాక సోఢుం తతోఽవినాశాయ దివం జగామ ॥ ౨।౧౮
తతః కుమారం సురగర్భకల్పం స్నేహేన భావేన చ నిర్విశేషమ్ ।
మాతృష్వసా మాతృసమప్రభావా  సంవర్ధయామాత్మజవద్బభూవ  ॥ ౨।౧౯
తతః స బాలార్క ఇవోదయస్థః  సమీరితో వహ్నిరివానిలేన ।
క్రమేణ  సమ్యగ్వవృధే కుమారస్తారాధిపః పక్ష ఇవాతమస్కే ॥ ౨।౨౦
తతో మహార్హాణి  చ చన్దనాని  రత్నావలీశ్చౌషధిభిః సగర్భాః ।
మృగప్రయుక్తాన్రథకాంశ్చ   హైమానాచక్రిరేఽస్మై    సుహృదాలయేభ్యః ॥ ౨।౨౧
వయోఽనురూపాణి చ భూషణాని హిరణ్మయా హస్తిమృగాశ్వకాశ్చ ।
రథాశ్చ గావో వసనప్రయుక్తా  గన్త్రీశ్చ  చామీకరరూప్యచిత్రాః  ॥ ౨।౨౨
ఏవం స తైస్తైర్విషయోపచారైర్వయోఽనురూపైరుపచర్యమాణః     ।
బాలోఽప్యబాలప్రతిమో  బభూవ ధృత్యా చ శౌచేన ధియా శ్రియా  చ ॥ ౨।౨౩
వయశ్చ కౌమారమతీత్య మధ్యం సమ్ప్రాప్య బాలః స హి రాజసూనుః ।
అల్పైరహోభిర్బహువర్షగమ్యా   జగ్రాహ  విద్యాః స్వకులానురూపాః ॥ ౨।౨౪
నైఃశ్రేయసం   తస్య తు భవ్యమర్థం  శ్రుత్వా  పురస్తాదసితాన్మహార్షేః  ।
కామేషు సఙ్గం  జనయామ్బభూవ వృద్ధిర్భవచ్చాక్యకులస్య  రాజ్ఞః  ॥ ౨।౨౫
కులాత్తతోఽస్మై  స్థిరశీలయుక్తాత్సాధ్వీం  వపుర్హ్రీవినయోపపన్నామ్  ।
యశోధరాం నామ యశోవిశాలాం తుల్యాభిధానం శ్రియమాజుహావ  ॥ ౨।౨౬
అథాపరం భూమిపతేః ప్రియోఽయం  సనత్కుమారప్రతిమః  కుమారః ।
సార్ధం  తయా శాక్యనరేన్ద్రవధ్వా  శచ్యా సహస్రాక్ష  ఇవాభిరేమే ॥ ౨।౨౭
కిఞ్చిన్మనఃక్షోభకరం ప్రతీపం  కథఞ్చ పశ్యేదితి సోఽనుచిన్త్య ।
వాసం నృపో హ్యాదిశతి స్మ తస్మై  హర్మ్యోదరేష్వేవ న భూప్రచారమ్  ॥ ౨।౨౮
తతః శరత్తోయదపాణ్డరేషు  భూమౌ విమానేష్వివ రఞ్జితేషు  ।
హర్మ్యేషు సర్వర్తుసుఖాశ్రయేషు  స్త్రీణాముదారైర్విజహార   తూర్యైః  ॥ ౨।౨౯
కలైర్హి  చామీకరబద్ధకక్షైర్నారీకరాగ్రాభిహతైర్మృదఙ్గైః     ।
వరాప్సరోనృత్యసమైశ్చ  నృత్యైః  కైలాసవత్తద్భవనం  రరాజ ॥ ౨।౩౦
వాగ్భిః కలాభిర్లలితైశ్చ   హారైర్మదైః   సఖేలైర్మధురైశ్చ   హాసైః  ।
తం తత్ర నార్యో రమయామ్బభూవుర్భ్రూవఞ్చితైరర్ధనిరీక్షితైశ్చ    ॥ ౨।౩౧
తతశ్చ కామాశ్రయపణ్డితాభిః   స్త్రీభిర్గృహీతో   రతికర్కశాభిః ।
విమానపృష్ఠాన్న  మహీం జగామ విమానపృష్థాదివ  పుణ్యకర్మా ॥ ౨।౩౨
నృపస్తు తస్యైవ  వివృద్ధిహేతోస్తద్భావినార్థేన   చ చోద్యమానః ।

శమేఽభిరేమే విరరామ పాపాద్భేజే దమం సంవిబభాజ సాధూన్ ॥ ౨।౩౩
నాధీరవత్ కామసుఖే ససఞ్జే న సంరరఞ్జే విషమం జనన్యామ్ ।
ధృత్యేన్ద్రియాశ్వాంశ్చపలాన్  విజిగ్యే బన్ధూంశ్చ  పౌరాంశ్చ గుణైర్జిగాయ   ॥ ౨।౩౪
నాధ్యైష్ట  దుఃఖాయ పరస్య విద్యాం జ్ఞానం  శివం యత్తు తదధ్యగీష్ట ।
స్వాభ్యః ప్రజాభ్యో  హి యథా తథైవ  సర్వప్రజాభ్యః  శివమాశశంసే ॥ ౨।౩౫
తం భాసురం చాఙ్గిరసాధిదేవం  యథావదానర్చ తదాయుషే సః ।
జుహావ హవ్యాన్యకృశే కృశానౌ దదౌ ద్విజేభ్యః కృశనం చ గాశ్చ ॥ ౨।౩౬
సస్నౌ శరీరం పవితుం మనశ్చ తీర్థామ్బుభిశ్చైవ   గుణాంబుభిశ్చ ।
వేదోపదిష్టం  సమమాత్మజం చ సోమం పపౌ శాన్తిసుఖం చ హార్దమ్  ॥ ౨।౩౭
సాన్త్వం బభాషే న చ నార్థవద్యజ్జజల్ప   తత్త్వం న చ విప్రియం  యత్ ।
సాన్త్వం హ్యతత్వం పరుషం చ తత్త్వం హ్రియాశకన్నాత్మన  ఏవ వక్తుమ్ ॥ ౨।౩౮
ఇష్టేష్వనిష్టేషు   చ కార్యవత్సు న రాగదోషాశ్రయతాం  ప్రపేదే  ।
శివం సిషేవేఽవ్యవహారలబ్ధం  యజ్ఞం  హి మేనే న తథా యథావత్ ॥ ౨।౩౯
ఆశావతే చాభిగతాయ సద్యో దేయామ్బుభిస్తర్షమచేచ్ఛిదిష్ట  ।
యుద్ధాదృతే  వృత్తపరశ్వధేన ద్విదర్పముద్వృత్తమబేభిదిష్ట ॥ ౨।౪౦
ఏకం వినిన్యే స జుగోప సప్త సప్తైవ  తత్యాజ రరక్ష పఞ్చ ।
ప్రాప  త్రివర్గం   బుబుధే త్రివర్గం   జజ్ఞే ద్వివర్గం  ప్రజహౌ  ద్వివర్గమ్  ॥ ౨।౪౧
కృతాగసోఽపి ప్రతిపాద్య  వధ్యాన్నాజీఘనన్నాపి రుషా దదర్శ ।
బబన్ధ సాన్త్వేన ఫలేన చైతాంస్త్యాగోఽపి  తేషాం హ్యనపాయదృష్టః  ॥ ౨।౪౨
ఆర్షాణ్యచారీత్పరమవ్రతాని   వైరాణ్యహాసీచ్ఛిరసమ్భృతాని  ।
యశాంసి చాపద్గుణగన్ధవన్తి    రజాంస్యహాసీన్మలినీకరాణి ॥ ౨।౪౩
న చాజిహీర్షీద్బలిమప్రవృత్తం    న చాచికీర్షీత్పరవస్త్వభిధ్యామ్  ।
న చావివక్షీద్ద్విషతామధర్మం  న చాదిధక్షీద్ధృదయేన  మన్యుమ్ ॥ ౨।౪౪
తస్మింస్తథా భూమిపతౌ ప్రవృత్తే   భృత్యాశ్చ పౌరాశ్చ తథైవ  చేరుః ।
శమాత్మకే చేతసి విప్రసన్నే  ప్రయుక్తయోగస్య  యథేన్ద్రియాణి  ॥ ౨।౪౫
కాలే తతశ్చారుపయోధరాయాం యశోధరాయాం సుయశోధరాయామ్ ।
శౌద్ధోదనేరాహుసపత్నవక్త్రో  జజ్ఞే సుతో రాహుల ఏవ నామ్నా ॥ ౨।౪౬
అథేష్టపుత్రః   పరమప్రతీతః  కులస్య వృద్ధిం  ప్రతి  భూమిపాలః ।
యథైవ  పుత్రప్రసవే   ననన్ద తథైవ  పౌత్రప్రసవే   ననన్ద ॥ ౨।౪౭
పౌత్రస్య  మే పుత్రగతో  మమైవ  స్నేహః కథం స్యాదితి జాతహర్షః  ।
కాలే స తం తం విధిమాలలమ్బే పుత్రప్రియః   స్వర్గమివారురుక్షన్  ॥ ౨।౪౮

స్థిత్వా  పథి ప్రాథమకల్పికానాం  రాజర్షభాణాం  యశసాన్వితానామ్ ।
శుక్లాన్యముక్త్వాపి  తపాంస్యతప్త యజ్ఞే చ హింసారహితైరయష్ట  ॥ ౨।౪౯
అజాజ్వలిష్టాథ  స పుణ్యకర్మా నృపశ్రియా  చైవ  తపఃశ్రియా  చ ।
కులేన వృత్తేన ధియా చ దీప్తస్తేజః  సహస్రాంశురివోత్సిసృక్షుః  ॥ ౨।౫౦
స్వాయమ్భువం చార్చికమర్చయిత్వా జజాప పుత్రస్థితయే   స్థితశ్రీః   ।
చకార కర్మాణి చ దుష్కరాణి ప్రజాః  సిసృక్షుః క ఇవాదికాలే ॥ ౨।౫౧
తత్జ్యాజ  శస్త్రం  విమమర్శ శాస్త్రం  శమం సిషేవే నియమం విషేహే ।
వశీవ కఞ్చిద్విషయం న భేజే పితేవ సర్వాన్విషయాన్ దదర్శ ॥ ౨।౫౨
బభార రాజ్యం స హి పుత్రహేతోః  పుత్రం  కులార్థం  యశసే కులం తు ।
స్వర్గాయ  శబ్దం  దివమాత్మహేతోర్ధర్మార్థమాత్మస్థితిమాచకాఙ్క్ష    ॥ ౨।౫౩
ఏవం స ధర్మం వివిధం చకార సద్భిర్నిపాతం శ్రుతితశ్చ  సిద్ధమ్  ।
దృష్ట్వా  కథం పుత్రముఖం  సుతో మే వనం నయాయాదితి నాథమానః ॥ ౨।౫౪
రిరక్షిషన్తః శ్రియమాత్మసంస్థా  రక్షన్తి పుత్రాన్  భువి భూమిపాలాః ।
పుత్రం  నరేన్ద్రః  స తు ధర్మకామో రరక్ష ధర్మాద్విషయేష్వముఞ్చత్ ॥ ౨।౫౫
వనమనుపమసత్త్వా బోధిసత్త్వాస్తు సర్వే
విషయసుఖరసజ్ఞా జగ్మురుత్పన్నపుత్రాః  ।
అత ఉపచితకర్మా రూఢమూలేఽపి హేతౌ
స రతిముపసిషేవే బోధిమాపన్నయావత్ ॥ ౨।౫౬
ఇతి శ్రీబుద్ధచరితే   మహాకావ్యేఽన్తఃపురవిహారో నామ ద్వితీయః సర్గః  ॥ ౨ ॥

Book III [సంవేగోత్పత్తిః]
తతః కదాచిన్మృదుశాద్వలాని పుంస్కోకిలోన్నాదితపాదపాని ।
శుశ్రావ  పద్మాకరమణ్డితాని  శీతే నిబద్ధాని  స కాననాని ॥ ౩।౧
శ్రుత్వా  తతః స్త్రీజనవల్లభానాం   మనోజ్ఞభావం  పురకాననానామ్ ।
బహిఃప్రయాణాయ  చకార బుద్ధిమన్తర్గృహే   నాగ ఇవావరుద్ధః  ॥ ౩।౨
తతో నృపస్తస్య నిశమ్య భావం పుత్రాభిధానస్య  మనోరథస్య ।
స్నేహస్య లక్ష్మ్యా వయసశ్చయోగ్యామ్-ఆజ్ఞాపయామాస  విహారయాత్రామ్  ॥ ౩।౩
నివర్తయామాస చ రాజమార్గే సమ్పాతమార్తస్య పృథగ్జనస్య  ।
మాభూత్కుమారః సుకుమారచిత్తః సంవిగ్నచేతా ఇవ మన్యమానః ॥ ౩।౪
ప్రత్యఙ్గహీనాన్   వికలేన్ద్రియాంశ్చ  జీర్ణాతురాదీన్  కృపణాంశ్చ భిక్షూన్ ।
తతః సముత్సార్య పరేణ సామ్నా శోభాం పరా రాజపథస్య చక్రుః  ॥ ౩।౫

తతః కృతే శ్రీమతి  రాజమార్గే శ్రీమాన్  వినీతానుచరః కుమారః ।
ప్రాసాదపృష్ఠాదవతీర్య   కాలే కృతాభ్యనుజ్ఞో నృపమభ్యగచ్చత్ ॥ ౩।౬
అథో నరేన్ద్రః  సుతమాగతాశ్రుః  శిరస్యుపాఘ్రాయ  చిరం నిరీక్ష్య ।
గచ్చేతి చాజ్ఞాపయతి  స్మ వాచా స్నేహాన్న చైనం  మనసా ముమోచ ॥ ౩।౭
తతః స జామ్బూనదభాణ్డభృద్భిర్యుక్తం  చతుర్భిర్నిభృతైస్తురఙ్గైః   ।
అక్లీవవిధ్యుచ్చుచిరశ్మిధారాం  హిరణ్మయం స్యన్దనమారురోహ  ॥ ౩।౮
తతః ప్రకీర్ణోజ్జ్వలపుష్పజాలం    విషక్తమాల్యం ప్రచలత్పతాకమ్  ।
మార్గం  ప్రపేదే  సదృశానుయాత్రశ్చన్ద్రః   సనక్షత్ర ఇవాన్తరీక్షమ్ ॥ ౩।౯
కౌతూహలాత్స్ఫీతతరైశ్చ  నేత్రైర్నీలోత్పలాభైరివ   కీర్యమాణః ।
శనైః  శనై రాజపథం జగాహే పౌరైః  సమన్తాదభివీక్ష్యమాణః ॥ ౩।౧౦
తం తుష్టువుః  సౌమ్యగుణేన కేచిద్వవన్దిరే  దీప్తతయా తథాన్యే ।
సౌముఖ్యతస్తు శ్రియమస్య  కేచిద్వైపుల్యమాశంసిషురాయుషశ్చ  ॥ ౩।౧౧
నిఃసృత్య కుబ్జాశ్చ  మహాకులేభ్యో వ్యూహాశ్చ కైరాతకవామనానామ్  ।
నార్యః కృశేభ్యశ్చ నివేశనేభ్యో దేవానుయానధ్వజవత్ ప్రణేముః  ॥ ౩।౧౨
తతః కుమారః ఖలు గచ్చతీతి శ్రుత్వా  స్త్రియః  ప్రేష్యజనాత్ప్రవృత్తిమ్  ।
దిదృక్షయా హర్మ్యతలాని జగ్ముర్జనేన  మాన్యేన కృతాభ్యనుజ్ఞాః  ॥ ౩।౧౩
తాః స్రస్తకాఞ్చీగుణవిఘ్నితాశ్చ   సుప్తప్రబుద్ధాకులలోచనాశ్చ   ।
వృత్తాన్తవిన్యస్తవిభూషణాశ్చ   కౌతూహలేనాపి భృతాః పరీయుః ॥ ౩।౧౪
ప్రాసాదసోపానతలప్రణాదైః    కాఞ్చీరవైర్నూపురనిస్వనైశ్చ   ।
విభ్రామయన్త్యో  గృహపక్షిసఙ్ఘానన్యోన్యవేగాంశ్చ  సమాక్షిపన్త్యః ॥ ౩।౧౫
కాసాఞ్చిదాసాం తు వరాఙ్గనానాం  జాతత్వరాణామపి సోత్సుకానామ్ ।
గతిం గురుత్వాజ్జగృహుర్విశాలాః  శ్రోణీరథాః  పీనపయోధరాశ్చ ॥ ౩।౧౬
శీఘ్రం  సమర్థాపి  తు గన్తుమన్యా గతిం నిజగ్రాహ  యయౌ నతూర్ణమ్  ।
హ్రియా  ప్రగల్భాని  నిగూహమానా రహః ప్రయుక్తాని  విభూషణాని ॥ ౩।౧౭
పరస్పరోత్పీడనపిణ్డితానాం  సమ్మర్దసంశోభితకుణ్డలానామ్   ।
తాసాం తదా సస్వనభూషణానాం వాతాయనేష్వప్రశమో  బభూవ ॥ ౩।౧౮
వాతాయనేభ్యస్తు వినిఃసృతాని పరస్పరోపాసితకుణ్డలాని  ।
స్త్రీణాం  విరేజుర్ముఖపఙ్కజాని సక్తాని హర్మ్యేష్వివ పఙ్కజాని ॥ ౩।౧౯
తతో విమానైర్యువతీకలాపైః   కౌతూహలోద్ఘాటితవాతయానైః   ।
శ్రీమత్సమన్తాన్నగరం  బభాసే వియద్విమానైరివ  సాప్సరోభిః ॥ ౩।౨౦
వాతాయనానామవిశాలభావాదన్యోన్యగణ్డార్పితకుణ్డలాని   ।

ముఖాని రేజుః ప్రమదోత్తమానాం  బద్ధాః  కలాప ఇవ పఙ్కజానామ్ ॥ ౩।౨౧
తస్మిన్ కుమారం పథి వీక్షమాణాః స్త్రియో  బభుర్గామివ  గన్తుకామాః ।
ఊర్ధ్వోన్ముఖాశ్చైనముదీక్షమాణా   నరా బభుర్ద్యామివ  గన్తుకామాః ॥ ౩।౨౨
దృష్ట్వా  చ తం రాజసుతం స్త్రియస్తా  జాజ్వల్యమానం వపుషా శ్రియా  చ ।
ధన్యాస్య భార్యేతి శనైరవోచఞ్శుద్ధైర్మనోభిః   ఖలు నాన్యభావాత్ ॥ ౩।౨౩
అయం కిల వ్యాయతపీనబాహూరూపేణ సాక్షాదివ పుష్పకేతుః ।
త్యక్త్వా శ్రియం  ధర్మముపేష్యతీతి తస్మిన్ హితా గౌరవమేవ చక్రుః  ॥ ౩।౨౪
కీర్ణం  తథా రాజపథం కుమారః పౌరైర్వినీతైః   శుచిధీరవేషైః  ।
తత్పూర్వమాలోక్య జహర్ష కిఞ్చిన్మేనే పునర్భావమివాత్మనశ్చ ॥ ౩।౨౫
పురం తు తత్స్వర్గమివ  ప్రహృష్టం   శుద్ధాధివాసాః  సమవేక్ష్య దేవాః ।
జీర్ణం  నరం నిర్మమిరే ప్రయాతుం  సఞ్చోదనార్థం  క్షితిపాత్మజస్య ॥ ౩।౨౬
తతః కుమారో జరయాభిభూతం దృష్ట్వా  నరేభ్యః పృథగాకృతిం తమ్ ।
ఉవాచ సఙ్గ్రాహకమాగతాస్థస్తత్రైవ     నిష్కమ్పనివిష్టదృష్టిః   ॥ ౩।౨౭
క ఏష భోః సూత నరోఽభ్యుపేతః కేశైః  సితైర్యష్టివిషక్తహస్తః    ।
భ్రూసంవృతాక్షః  శిథిలానతాఙ్గః  కిం విక్రియైషా   ప్రకృతిర్యదృచ్చా  ॥ ౩।౨౮
ఇత్యేవముక్తః స రథప్రణేతా  నివేదయామాస నృపాత్మజాయ ।
సంరక్ష్యమప్యర్థమదోషదర్శీ  తైరేవ  దేవైః  కృతబుద్ధిమోహః  ॥ ౩।౨౯
రూపస్య హర్త్రీ వ్యసనం బలస్య శోకస్య యోనిర్నిధనం రతీనామ్ ।
నాశః స్మృతీనాం రిపురిన్ద్రియాణామేషా  జరా నామ యయైష  భగ్నః ॥ ౩।౩౦
పీతం హ్యనేనాపి పయః శిశుత్వే కాలేన భూయః పరిమృష్టముర్వ్యామ్  ।
క్రమేణ  భూత్వా చ యువా వపుష్మాన్ క్రమేణ  తేనైవ  జరాముపేతః ॥ ౩।౩౧
ఇత్యేవముక్తే చలితః స కిఞ్చిద్రాజాత్మజః  సూతమిదం బభాషే ।
కిమేష దోషో భవితా మమాపీత్యస్మై  తతః సారథిరభ్యువాచ ॥ ౩।౩౨
ఆయుష్మతోఽప్యేష వయఃప్రకర్షాన్నిఃసంశయం   కాలవశేన భావీ ।
ఏవం జరాం రూపవినాశయిత్రీం  జానాతి చైవేచ్ఛతి  చైష  లోకః ॥ ౩।౩౩
తతః స పూర్వాశయశుద్ధబుద్ధిర్విస్తీర్ణకల్పాచితపుణ్యకర్మా     ।
శ్రుత్వా  జరాం సంవివిజే మహాత్మా మహాశనేర్ఘోషమివాన్తికే  గౌః ॥ ౩।౩౪
నిఃశ్వస్య దీర్ఘం  స శిరః ప్రకమ్ప్య  తస్మింశ్చ జీర్ణే వినివేశ్య చక్షుః ।
తాం చైవ  దృష్ట్వా  జనతాం సహర్షాం  వాక్యం స సంవిగ్నమిదం జగాద ॥ ౩।౩౫
ఏవం జరా హన్తి చ నిర్విశేషం స్మృతిం చ రూపం చ పరాక్రమం  చ ।
న చైవ  సంవేగముపైతి  లోకః ప్రత్యక్షతోఽపీదృశమీక్షమాణః  ॥ ౩।౩౬

ఏవం గతే సూత నివర్తయాశ్వాన్ శీఘ్రం  గృహాణ్యేవ భవాన్ప్రయాతు ।
ఉద్యానభూమౌ హి కుతో రతిర్మే జరాభవే చేతసి వర్తమానే ॥ ౩।౩౭
అథాజ్ఞయా  భర్తృసుతస్య తస్య నివర్తయామాస రథం నియన్తా ।
తతః కుమారో భవనం తదేవ చిన్తావశః శూన్యమివ ప్రపేదే  ॥ ౩।౩౮
యదా తు తత్రైవ  న శర్మ లేభే జరా జరేతి ప్రపరీక్షమాణః  ।
తతో నరేన్ద్రానుమతః  స భూయః క్రమేణ  తేనైవ  బహిర్జగామ  ॥ ౩।౩౯
అథాపరం వ్యాధిపరీతదేహం త ఏవ దేవాః ససృజుర్మనుష్యమ్ ।
దృష్ట్వా  చ తం సారథిమాబభాషే శౌద్ధోదనిస్తద్గతదృష్టిరేవ    ॥ ౩।౪౦
స్థూలోదరః  శ్వాసచలచ్ఛరీరః స్రస్తాంసబాహుః  కృశపాణ్డుగాత్రః   ।
అమ్బేతి వాచం కరుణం బ్రువాణః  పరం సమాశ్లిష్య  నరః క ఏషః ॥ ౩।౪౧
తతోఽబ్రవీత్సారథిరస్య  సౌమ్య ధాతుప్రకోపప్రభవః   ప్రవృద్ధః   ।
రోగాభిధానః సుమహాననర్థః  శక్రోఽపి  యేనైష  కృతోఽస్వతన్త్రః  ॥ ౩।౪౨
ఇత్యూచివాన్ రాజసుతః స భూయస్తం సానుకమ్పో నరమీక్షమాణః ।
అస్యైవ  జాతః పృథగేష దోషః సామాన్యతో రోగభయం ప్రజానామ్  ॥ ౩।౪౩
తతో బభాషే స రథప్రణేతా  కుమార సాధారణ ఏష దోషః ।
ఏవం హి రోగైః  పరిపీడ్యమానో రుజాతురో హర్షముపైతి   లోకః ॥ ౩।౪౪
ఇతి శ్రుతార్థః   స విషణ్ణచేతాః  ప్రావేపతామ్బూర్మిగతః  శశీవ ।
ఇదం చ వాక్యం కరుణాయమానః ప్రోవాచ  కిఞ్చిన్మృదునా స్వరేణ ॥ ౩।౪౫
ఇదం చ రోగవ్యసనం ప్రజానాం  పశ్యంశ్చ విశ్రమ్భముపైతి   లోకః ।
విస్తీర్ణవిజ్ఞానమహో   నరాణాం హసన్తి యే రోగభయైరముక్తాః  ॥ ౩।౪౬
నివర్త్యతాం సూత వహిఃప్రయాణాన్నరేన్ద్రసద్మైవ    రథః ప్రయాతు  ।
శ్రుత్వా  చ మే రోగభయం రతిభ్యః ప్రత్యాహతం  సఙ్కుచతీవ చేతః ॥ ౩।౪౭
తతో నివృత్తః స నివృత్తహర్షః  ప్రధ్యానయుక్తః  ప్రవివేశ  సద్మ ।
తం ద్విస్తథా ప్రేక్ష్య  చ సన్నివృత్తం పుర్యాగమం భూమిపతిశ్చకార ॥ ౩।౪౮
శ్రుత్వా  నిమిత్తం తు నివర్తనస్య సన్త్యక్తమాత్మానమనేన  మేనే ।
మార్గస్య  శౌచాధికృతాయ చైవ  చుక్రోశ  రుష్టోఽపి  చ నోగ్రదణ్డః   ॥ ౩।౪౯
భూయశ్చ తస్మై  విదధే సుతాయ విశేషయుక్తం విషయప్రకారమ్  ।
చలేన్ద్రియత్వాదపి  నాపి శక్తో నాస్మాన్విజహ్యాదితి నాథమానః ॥ ౩।౫౦
యదా చ శబ్దాదిభిరిన్ద్రియార్థైరన్తఃపురే     నైవ  సుతోఽస్య రేమే ।
తతో వహిర్వ్యాదిశతి స్మ యాత్రాం  రసాన్తరం స్యాదితి మన్యమానః ॥ ౩।౫౧
స్నేహాచ్చ భావం తనయస్య బుద్ధ్వా  సంవేగదోషానవిచిన్త్య కాంశ్చిత్ ।

యోగ్యాః సమాజ్ఞాపయతి  స్మ తత్ర కలాస్వభిజ్ఞ ఇతి వారముఖ్యాః ॥ ౩।౫౨
తతో విశేషేణ నరేన్ద్రమార్గే  స్వలఙ్కృతే చైవ  పరీక్షితే చ ।
వ్యత్యాస్య సూతం చ రథం చ రాజా ప్రస్థాపయామాస   బహిః కుమారమ్ ॥ ౩।౫౩
తతస్తథా గచ్చతి రాజపుత్రే తైరేవ  దేవైర్విహితో  గతాసుః ।
తం చైవ  మార్గే మృతముహ్యమానం సూతః కుమారశ్చ దదర్శ నాన్యః ॥ ౩।౫౪
అథాబ్రవీద్రాజసుతః   స సూతం నరైశ్చతుర్భిర్హ్రియతే   క ఏషః ।
దీనైర్మనుష్యైరనుగమ్యమానో  యోభూషితోఽశ్వాస్యవరుద్యతే చ ॥ ౩।౫౫
తతః స శుద్ధాత్మభిరేవ  దేవైః  శుద్ధాధివాసైరభిభూతచేతాః   ।
అవాచ్యమప్యర్థమిమం  నియన్తా ప్రవ్యాజహారార్థవిదీశ్వరాయ   ॥ ౩।౫౬
బుద్ధీన్ద్రియప్రాణగుణైర్వియుక్తః     సుప్తో విసఞ్జ్ఞస్తృణకాష్ఠభూతః    ।
సమ్బధ్య సంరక్ష్య చ యత్నవద్భిః ప్రియాప్రియైస్త్యజ్యత     ఏష కోఽపి ॥ ౩।౫౭
ఇతి ప్రణేతుః  స నిశమ్య వాక్యం సఞ్చుక్షుభే కిఞ్చిదువాచ చైనమ్  ।
కిం కేవలస్యైవ  జనస్య ధర్మః సర్వప్రజానామయమీదృశోఽన్తః  ॥ ౩।౫౮
తతః ప్రణేతా  వదతి స్మ తస్మై  సర్వప్రజానామయమన్తకర్మా  ।
హీనస్య మధ్యస్య మహాత్మనో వా సర్వస్య లోకే నియతో వినాశః ॥ ౩।౫౯
తతః స ధీరోఽపి నరేన్ద్రసూనుః  శ్రుత్వైవ   మృత్యుం విషసాద సద్యః ।
అంసేన సంశ్లిష్య  చ కూబరాగ్రం  ప్రోవాచ  నిహ్రాదవతా  స్వరేణ ॥ ౩।౬౦
ఇయం చ నిష్ఠా నియతం ప్రజానాం  ప్రమాద్యతి  త్యక్తభయశ్చ  లోకః ।
మనాంసి శఙ్కే కఠినాని నృణాం స్వస్థాస్తథా   హ్యధ్వని వర్తమానాః ॥ ౩।౬౧
తస్మాద్రథం  సూత నివర్త్యతాం నో విహారభూమౌ న హి దేశకాలః ।
జానన్వినాశం కథమార్త్తికాలే సచేతనః స్యాదిహ హి ప్రమత్తః  ॥ ౩।౬౨
ఇతి బ్రువాణేఽపి  నరాధిపాత్మజే నివర్తయామాస స నైవ  తం రథమ్ ।
విశేషయుక్తం తు నరేన్ద్రశాసనాత్స  పద్మఖణ్డం  వనమేవ నిర్యయౌ ॥ ౩।౬౩
తతః శివం కుసుమితబాలపాదపం పరిభ్రమత్ప్రముదితమత్తకోకిలమ్  ।
విపానవత్సకమలచారుదీర్ఘికం  దదర్శ తద్వనమివ నన్దనం  వనమ్ ॥ ౩।౬౪
వరాఙ్గనాగణకలిలం  నృపాత్మజస్తతో బలాద్వనమభినీయతే స్మ తత్ ।
వరాప్సరోవృతమలకాధిపాలయం నవవ్రతో  మునిరివ విఘ్నకాతరః ॥ ౩।౬౫
ఇతి శ్రీబుద్ధచరితే   మహాకావ్యే సంవేగౌత్పత్తిర్నామ తృతీయః సర్గః  ॥ ౩ ॥

Book IV [స్త్రీవిఘాతనో ]

తతస్తస్మాత్ పురోద్యానాత్ కౌతూహలచలేక్షణాః ।

ప్రత్యుజ్జగ్ముర్నృపసుతం   ప్రాప్తం   వరమివ స్త్రియః  ॥ ౪।౧
అభిగమ్య చ తాస్తస్మై  విస్మయోత్ఫుల్లలోచనాః  ।
చక్రిరే  సముదాచారం పద్మకోశనిభైః  కరైః  ॥ ౪।౨
తస్థుశ్చ  పరివార్యైనం  మన్మథాక్షిప్తచేతసః ।
నిశ్చలైః  ప్రీతివికచైః   పిబన్త్య ఇవ లోచనైః  ॥ ౪।౩
తం హి తా మేనిరే నార్యః కామో విగ్రహవానితి  ।
శోభితం లక్షణైర్దీప్తైః    సహజైర్భూషణైరివ   ॥ ౪।౪
సౌమ్యత్వాచ్చైవ  ధైర్యాచ్ఛ  కాశ్చిదేనం ప్రజజ్ఞిరే   ।
అవతీర్ణో మహీం సాక్షాద్ సుధాంశుశ్చన్ద్రమా  ఇవ ॥ ౪।౫
తస్య తా వపుషాక్షిప్తా నిర్గ్రహీతుం  జజృమ్భిరే ।
అన్యోన్యం దృష్టిభిర్గత్వా   శనైశ్చ  వినిశశ్వసుః ॥ ౪।౬
ఏవం తా దృష్టిమాత్రేణ   నార్యో దదృశురేవ తమ్ ।
న వ్యాజహ్రుర్న  జహసుః ప్రభావేణాస్య  యన్త్రితాః  ॥ ౪।౭
తాస్తథా తు నిరారమ్భా దృష్ట్వా  ప్రణయవిక్లవాః   ।
పురోహితసుతో ధీమానుదాయీ వాక్యమబ్రవీత్  ॥ ౪।౮
సర్వాః సర్వకలాజ్ఞాః  స్థ భావగ్రహణపణ్డితాః   ।
రూపచాతుర్యసమ్పన్నాః స్వగుణైర్ముఖ్యతాం  గతాః ॥ ౪।౯
శోభయేత గుణైరేభిరపి  తానుత్తరాన్ కురూన్ ।
కువేరస్యాపి చ క్రీడం  ప్రాగేవ  వసుధామిమామ్ ॥ ౪।౧౦
శక్తాశ్చాలయితుంయూయం వీతరాగానృషీనపి ।
అప్సరోభిశ్చ కలితాన్ గ్రహీతుం  విబుధానపి ॥ ౪।౧౧
భావజ్ఞానేన  హావేన చాతుర్యాద్రూపసమ్పదా  ।
స్త్రీణామేవ  చ శక్తాః స్థ సంరాగే కిం పునర్నృణామ్ ॥ ౪।౧౨
తాసామేవంవిధానాం వో నియుక్తానాం స్వగోచరే ।
ఇయమేవంవిధా చేష్టా న తుష్టోఽస్మ్యార్జవేన   వః ॥ ౪।౧౩
ఇదం నవవధూనాం వో హ్రీనికుఞ్చితచక్షుషామ్  ।
సదృశం చేష్టితం  హి స్యాదపి వా గోపయోషితామ్ ॥ ౪।౧౪
యద్యపి స్యాదయం వీరః శ్రీప్రభావాన్మహానితి   ।
స్త్రీణామపి  మహత్తేజ ఇతి కార్యోఽత్ర నిశ్చయః ॥ ౪।౧౫
పురా హి కాశిసున్దర్యా  వేశవధ్వా మహానృషిః ।
తాడితోఽభూత్ పదన్యాసాద్దుర్ధర్షో   దైవతైరపి   ॥ ౪।౧౬
మన్థాలగౌతమో  భిక్షుర్జఙ్ఘయా   బాలముఖ్యయా ।

పిప్రీషుశ్చ  తదర్థార్థం   వ్యసూన్ నిరహరత్ పురా ॥ ౪।౧౭
గౌతమం దీర్ఘతపసం  మహార్షిం  దీర్ఘజీవినమ్  ।
యోషిత్ సన్తోషయామాస వర్ణస్థానావరా   సతీ ॥ ౪।౧౮
ఋష్యశ‍ృఙ్గం  మునిసుతం తథైవ  స్త్రీష్వపణ్డితమ్   ।
ఉపాయైర్వివిధైః   శాన్తా జగ్రాహ  చ జహార చ ॥ ౪।౧౯
విశ్వామిత్రో మహర్షిశ్చ  విగాఢోఽపి మహత్తపాః ।
దశవర్షాణ్యరణ్యస్థో  ఘృతాచ్యాప్సరసా హృతః ॥ ౪।౨౦
ఏవమాదీనృషీంస్తాంస్తాననయన్ విక్రియాం  స్త్రియః  ।
లలితం పూర్వవయసం కిం పునర్నృపతేః సుతమ్ ॥ ౪।౨౧
తదేవం సతి విశ్రబ్ధం   ప్రయతధ్వం  తథా యథా ।
ఇయం నృపస్య వంశశ్రీరితో  న స్యాత్పరాఙ్ముఖీ ॥ ౪।౨౨
యాహి కాశ్చిద్యువతయో హరన్తి సదృశం జనమ్ ।
నికృష్టోత్కృష్టయోర్భావం  యా గృహ్ణన్తి   తు తాః స్త్రియః  ॥ ౪।౨౩
ఇత్యుదాయివచః శ్రుత్వా  తా విద్ధా ఇవ యోషితః ।
సమారురుహురాత్మానం కుమారగ్రహణం  ప్రతి  ॥ ౪।౨౪
తాభ్రూభిః  ప్రేక్షితైర్భావైర్హసితైర్లలితైర్గతైః          ।
చక్రురాక్షేపికాశ్చేష్టా  భీతభీతా ఇవాఙ్గనాః  ॥ ౪।౨౫
రాజ్ఞస్తు  వినియోగేన కుమారస్య చ మార్దవాత్  ।
జహ్రుః  క్షిప్రమవిశ్రమ్భం   మదేన మదనేన చ ॥ ౪।౨౬
అథ నారీజనవృతః కుమారో వ్యచరద్వనమ్ ।
వాసితాయూథసహితః కరీవ హిమవద్వనమ్ ॥ ౪।౨౭
స తస్మిన్ కాననే రమ్యే జజ్వాల స్త్రీపురఃసరః  ।
ఆక్రీడ  ఇవ బభ్రాజే  వివస్వానప్సరోవృతః ॥ ౪।౨౮
మదేనావర్జితా  నామ తం కాశ్చిత్తత్ర యోషితః ।
కఠినైః  పస్పృశుః పీనైః  సఙ్ఘట్టైర్వల్గుభిః    స్తనైః   ॥ ౪।౨౯
స్రస్తాంసకోమలాలమ్బమృదుబాహులతాబలా  ।
అనృతం స్ఖలితం  కాచిత్కృత్వైనం  సస్వజే బలాత్ ॥ ౪।౩౦
కాచిత్ తామ్రాధరోష్ఠేన   ముఖేనాసవగన్ధినా  ।
వినిశశ్వాస కర్ణేఽస్య  రహస్యం శ్రూయతామితి  ॥ ౪।౩౧
కాచిదాజ్ఞాపయన్తీవ  ప్రోవాచార్ద్రానులేపనా   ।
ఇహ భక్తిం కురుష్వేతి హస్తం సంశ్లిష్య  లిప్సయా ॥ ౪।౩౨

ముహుర్ముహుర్మదవ్యాజస్రస్తనీలాంశుకాపరా   ।
ఆలక్ష్యరసనా రేజే స్ఫురద్విద్యుదివ క్షపా ॥ ౪।౩౩
కాశ్చిత్కనకకాఞ్చీభిర్ముఖరాభిరితస్తతః ।
బభ్రముర్దర్శయన్త్యోఽస్య   శ్రోణీస్తన్వంశుకావృతాః  ॥ ౪।౩౪
చూతశాఖాం కుసుమితాం ప్రగృహ్యాన్యా  లలమ్బిరే ।
సువర్ణకలశప్రఖ్యాన్   దర్శయన్త్యః పయోధరాన్ ॥ ౪।౩౫
కాచిత్పద్మవనాదేత్య సపద్మా పద్మలోచనా ।
పద్మవక్త్రస్య  పార్శ్వేఽస్య పద్మశ్రీరివ  తస్థుషీ  ॥ ౪।౩౬
మధురం గీతమన్వర్థం  కాచిత్సాభినయం జగౌ ।
తం స్వస్థం  చోదయన్తీవ వఞ్చితోఽసీత్యవేక్షితైః  ॥ ౪।౩౭
శుభేన వదనేనాన్యా భ్రూకార్ముకవికర్షిణా   ।
ప్రావృత్యానుచకారాస్య  చేష్టితం  వీరలీలయా ॥ ౪।౩౮
పీనవల్గుస్తనీ   కాచిద్వాతాఘూర్ణితకుణ్డలా   ।
ఉచ్చైరవజహాసైనం   సమాప్నోతు భవానితి ॥ ౪।౩౯
అపయాన్తం తథైవాన్యా  బబన్ధుర్మాల్యదామభిః  ।
కాశ్చిత్సాక్షేపమధురైర్జగృహుర్వచనాఙ్కుశైః    ॥ ౪।౪౦
ప్రతియోగార్థినీ   కాచిద్గృహీత్వా  చూతవల్లరీమ్  ।
ఇదం పుష్పం తు కస్యేతి పప్రచ్చ  మదవిక్లవా  ॥ ౪।౪౧
కాచిత్పురుషవత్కృత్వా గతిం సంస్థానమేవ  చ ।
ఉవాచైనం  జితః స్త్రీభిర్జయ   భోః పృథివీమిమామ్ ॥ ౪।౪౨
అథ లోలేక్సణా కాచిజ్జిఘ్రన్తీ    నీలముత్పలమ్ ।
కిఞ్చిన్మదకలైర్వాక్యైర్నృపాత్మజమభాషత   ॥ ౪।౪౩
పశ్య భర్తశ్చితం చూతం కుసుమైర్మధుగన్ధిభిః   ।
హేమపఞ్జరరుద్ధో  వా కోకిలో యత్ర కూజతి ॥ ౪।౪౪
అశోకో దృశ్యతామేష కామిశోకవివర్ధనః  ।
రువన్తి భ్రమరా  యత్ర దహ్యమానా ఇవాగ్నినా ॥ ౪।౪౫
చూతయష్ట్యా  సమాశ్లిష్టో  దృశ్యతాం తిలకద్రుమః  ।
శుక్లవాసా  ఇవ నరః స్త్రియా  పీతాఙ్గరాగయా  ॥ ౪।౪౬
ఫుల్లం  కురువకం పశ్య నిర్ముక్తాలక్తకప్రభమ్   ।
యోనఖప్రభయా  స్త్రీణాం  నిర్భర్త్సిత ఇవానతః ॥ ౪।౪౭
బాలాశోకశ్చ నిచితో దృశ్యతామేష పల్లవైః   ।

యోఽస్మాకం హస్తశోభాభిర్లజ్జమాన   ఇవ స్థితః  ॥ ౪।౪౮
దీర్ఘికాం  ప్రావృతాం  పశ్య తీరజైః  సిన్దువారకైః   ।
పాణ్డురాంశుకసంవీతాం  శయానాం ప్రమదామివ  ॥ ౪।౪౯
దృశ్యతాం స్త్రీషు  మాహాత్మ్యం చక్రవాకో  హ్యసౌ జలే ।
పృష్ఠతః  ప్రేష్యవద్భార్యామనువృత్యానుగచ్చతి  ॥ ౪।౫౦
మత్తస్య పరపుష్టస్య  రువతః శ్రూయతాం  ధ్వనిః ।
అపరః కోకిలోఽనుత్కః ప్రతిశ్రుత్యేవ   కూజతి ॥ ౪।౫౧
అపి నామ విహఙ్గానాం  వసన్తేనాహితో మదః ।
న తు చిన్తయతశ్చిత్తం జనస్య ప్రాజ్ఞమానినః   ॥ ౪।౫౨
ఇత్యేవం తాయువతయో మన్మథోద్దామచేతసః  ।
కుమారం వివిధైస్తైస్తైరుపచక్రమిరే     నయైః  ॥ ౪।౫౩
ఏవమాక్షిప్యమాణోఽపి స తు ధైర్యావృతేన్ద్రియః   ।
మర్తవ్యమితి సోద్వేగో న జహర్ష న సిస్మియే ॥ ౪।౫౪
తాసాం తత్త్వేన వస్థానం  దృష్ట్వా  స పురుషోత్తమః ।
ససంవిగ్నేన ధీరేణ చిన్తయామాస చేతసా ॥ ౪।౫౫
కిం వినా నావగచ్చన్తి చపలం యౌవనం స్త్రియః  ।
యతోరూపేణ సమ్పన్నం జరేయం నాశయిష్యతి ॥ ౪।౫౬
నూనమేతా న పశ్యన్తి కస్యచిద్ రోగసమ్ప్లవమ్  ।
తథా హృష్టా భయం త్యక్త్వా జగతి వ్యాధిధర్మిణి ॥ ౪।౫౭
అనభిజ్ఞాశ్చ  సువ్యక్తం  మృత్యోః సర్వాపహారిణః ।
తథా స్వస్థా నిరుద్వేగాః క్రీడన్తి   చ హసన్తి చ ॥ ౪।౫౮
జరాం వ్యాధిం చ మృత్యుం చ కో హి జానన్ సచేతనః ।
స్వస్థస్తిష్ఠన్    నిషీదేద్వా సుపేద్వా కిం పునర్హసేత్  ॥ ౪।౫౯
యస్తు దృష్ట్వా  పరం జీర్ణం  వ్యాధితం మృతమేవ చ ।
స్వస్థో భవతి నోద్విగ్నో యథాచేతాస్తథైవ  సః ॥ ౪।౬౦
వియుజ్యమానేఽపి తరౌ పుష్పైరపి  ఫలైరపి  ।
పతతి చ్చిద్యమానే వా తరురన్యో న శోచతే ॥ ౪।౬౧
ఇతి ధ్యానపరం దృష్ట్వా  విషయేభ్యో గతస్పృహమ్ ।
ఉదాయీ నీతిశాస్త్రజ్ఞస్తమువాచ    సుహృత్తయా ॥ ౪।౬౨
అహం నృపతినా దత్తః సఖా తుభ్యం క్షమః కిల ।
యస్మాత్త్వయి వివక్షా మే తయా ప్రణయవత్తయా  ॥ ౪।౬౩

అహితాత్ ప్రతిషేధశ్చ  హితే చానుప్రవర్తనమ్   ।
వ్యసనే చాపరిత్యాగస్త్రివిధం  మిత్రలక్షణమ్  ॥ ౪।౬౪
సోఽహం మైత్రీం   ప్రతిజ్ఞాయ   పురుషార్థాత్పరాఙ్ముఖమ్  ।
యది త్వాం సముపేక్షేయం న భవేన్మిత్రతా  మయి ॥ ౪।౬౫
తద్బ్రవీమి సుహృద్భూత్వా తరుణస్య వపుష్మతః ।
ఇదం న ప్రతిరూపం  తే స్త్రీష్వదాక్షిణ్యమీదృశమ్  ॥ ౪।౬౬
అనృతేనాపి నారీణాం యుక్తం సమనువర్తనమ్ ।
తద్వ్రీడాపరిహారార్థమాత్మరత్యర్థమేవ   చ ॥ ౪।౬౭
సన్నతిస్చానువృత్తిశ్చ స్త్రీణాం  హృదయబన్ధనమ్  ।
స్నేహస్య హి గుణాయోనిర్మానకామాశ్చయోషితః ॥ ౪।౬౮
తదర్హసి  విశాలాక్ష హృదయేఽపి పరాఙ్ముఖే ।
రూపస్యాస్యానురూపేణ దాక్షిణ్యేనానువర్తితుమ్ ॥ ౪।౬౯
దాక్షిణ్యమౌషధం స్త్రీణాం  దాక్షిణ్యం భూషణం పరమ్ ।
దాక్షిణ్యరహితం రూపం నిష్పుష్పమివ కాననమ్ ॥ ౪।౭౦
కిం వా దాక్షిణ్యమాత్రేణ  భావేనాస్తు పరిగ్రహః  ।
విషయాన్ దుర్లభాంల్లబ్ధ్వా    న హ్యవజ్ఞాతుమర్హసి   ॥ ౪।౭౧
కామం పరమితి జ్ఞాత్వా  దేవోఽపి హి పురన్దరః  ।
గౌతమస్య మునేః పత్నీమహల్యాం చకమే పురా ॥ ౪।౭౨
అగస్త్యః ప్రార్థయామాస   సోమభార్యాం చ రోహిణీమ్ ।
తస్మాత్ తత్సదృశం లేభే లోపాముద్రామితి  శ్రుతిః  ॥ ౪।౭౩
ఔతథ్యస్య చ భార్యాయాం మమతాయాం మహాతపాః ।
మారుత్యాం జనయామాస భరద్వాజం బృహస్పతిః ॥ ౪।౭౪
బృహస్పతేర్మహిష్యాం చ జుహ్వత్యాం జుహ్వతాం వరః ।
బుధం విబుధధర్మాణం జనయామాస చన్ద్రమాః  ॥ ౪।౭౫
కాలీమ్ చైవ  పురా కన్యాం జలప్రభవసమ్భవామ్  ।
జగామ యమునాతీరే జాతరాగః పరాశరః ॥ ౪।౭౬
మాతఙ్గ్యామక్షమాలాయాం  గర్హితాయాం  రిరంసయా ।
కపిఞ్జలాదం  తనయం వసిష్ఠోఽజనయన్మునిః  ॥ ౪।౭౭
యయాతిశ్చైవ  రాజర్షిర్వయస్యపి  వినిర్గతే  ।
విశ్వాచ్యాప్సరసా సార్ధం  రేమే చైత్రరథే   వనే ॥ ౪।౭౮
స్త్రీసంసర్గం   వినాశాన్తం పాణ్డుర్జ్ఞాత్వాపి   కౌరవః ।

మాద్రీరూపగుణాక్షిప్తః  సిషేవే కామజం సుఖమ్ ॥ ౪।౭౯
కరాలజనకశ్చైవ  హృత్వా బ్రాహ్మణకన్యకామ్  ।
అవాప భ్రంశమ్  అప్యేవ న తు త్యజేచ్చ మన్మథమ్ ॥ ౪।౮౦
ఏవమాద్యా మహాత్మానో విషయాన్ గర్హితానపి  ।
రతిహేతోర్బుభుజిరే ప్రాగేవ  గుణసంహితాన్ ॥ ౪।౮౧
త్వం పునర్న్యాయతః ప్రాప్తాన్  బలవాన్ రూపవాన్యువా ।
విషయానవజానాసి యత్ర సక్తమిదం  జగత్ ॥ ౪।౮౨
ఇతి శ్రుత్వా  వచస్తస్య శ్లక్ష్ణమాగమసంహితమ్   ।
మేఘస్తనితనిర్ఘోషః  కుమారః ప్రత్యభాషత  ॥ ౪।౮౩
ఉపపన్నమిదం వాక్యం సౌహార్దవ్యఞ్జకం   త్వయి ।
అత్ర చ త్వానునేష్యామి యత్ర మా దుష్ఠు మన్యసే ॥ ౪।౮౪
నావజానామి విషయాఞ్జానే  లోకం తదాత్మకమ్ ।
అనిత్యం తు జగన్మత్వా నాత్ర మే రమతే మనః ॥ ౪।౮౫
జరా వ్యాధిశ్చ మృత్యుశ్చ యది న స్యాదిదం త్రయమ్  ।
మమాపి హి మనోజ్ఞేషు  విషయేషు రతిర్భవేత్ ॥ ౪।౮౬
నిత్యం యద్యపి హి స్త్రీణామేతదేవ  వపుర్భవేత్ ।
ససంవిత్కస్య కామేషు తథాపి న రతిః క్షమా ॥ ౪।౮౭
యదా తు జరయా పీతం రూపమాసాం భవిష్యతి ।
ఆత్మనోఽప్యనభిప్రేతం  మోహాత్తత్ర రతిర్భవేత్ ॥ ౪।౮౮
మృత్యువ్యాధిజరాధర్మో మృత్యువ్యాధిజరాత్మభిః ।
రమమాణోఽప్యసంవిగ్నః సమానో మృగపక్షిభిః ॥ ౪।౮౯
యదప్యాత్థ మహాత్మానస్తేఽపి కామాత్మకా ఇతి ।
సంవేగోఽత్ర న కర్తవ్యో యదా తేషామపి క్షయః ॥ ౪।౯౦
మాహాత్మ్యం న చ తన్మన్యే యత్ర సామాన్యతః క్షయః ।
విషయేషు ప్రసక్తిర్వా   యుక్తిర్వా నాత్మవత్తయా ॥ ౪।౯౧
యదప్యాత్థానృతేనాపి  స్త్రీజనే  వర్త్యతామితి ।
అనృతం నావగచ్చామి దాక్షిణ్యేనాపి కిఞ్చన ॥ ౪।౯౨
న చానువర్తనం తన్మే రుచితం యత్ర నార్జవమ్  ।
సర్వభావేన సమ్పర్కో యది నాస్తి ధిగస్తు తత్ ॥ ౪।౯౩
అనృతే శ్రద్దధానస్య   సక్తస్యాదోషదర్శినః  ।
కిం హి వఞ్చయితవ్యం స్యాజ్జాతరాగస్య  చేతసః ॥ ౪।౯౪
వఞ్చయన్తి చ యద్యేవ జాతరాగాః పరస్పరమ్ ।

నను నైవ  క్షమం ద్రష్టుం   నరాః స్త్రీణాం  నృణామ్ స్త్రియః  ॥ ౪।౯౫
తదేవం సతి దుఃఖార్త్తం జరామరణభోగినమ్ ।
న మాం కామేష్వనార్యేషు ప్రతారయితుమర్హసి   ॥ ౪।౯౬
అహోఽతిధీరం బలవచ్చ తే మనశ్చలేషు కామేషు చ సారదర్శినః ।
భయేఽపి తీవ్రే విషయేషు సజ్జసే  నిరీక్షమాణో మరణాధ్వని ప్రజాః  ॥ ౪।౯౭
అహం పునర్భీరురతీవవిక్లవో  జరావిపద్వ్యాధిభయం విచిన్తయన్ ।
లభే న శాన్తిం న ధృతిం కుతో రతిం నిశామయన్ దీప్తమివాగ్నినా జగత్ ॥ ౪।౯౮
అసంశయం మృత్యురితి ప్రజానతో  నరస్య రాగో హృది యస్య జాయతే ।
అయోమయీం తస్య పరైమి  చేతనాం మహాభయే రక్షతియో న రోదితి ॥ ౪।౯౯
అథౌ కుమారశ్చ వినిశ్చయాత్మికాం చకార కామాశ్రయఘాతినీం  కథామ్ ।
జనస్య చక్షుర్గమనీయమణ్డలో   మహీధరం చాస్తమియాయ భాస్కరః ॥ ౪।౧౦౦
తతో వృథాధారితభూషణస్రజః  కలాగుణైశ్చ  ప్రణయైశ్చ   నిష్ఫలైః  ।
స్వ ఏవ భావే వినిగృహ్య మన్మథం పురం యయుర్భగ్నమనోరథాః స్త్రియః  ॥ ౪।౧౦౧
తతః పురోద్యానగతాం జనశ్రియం  నిరీక్ష్య సాయం ప్రతిసంహృతాం  పునః ।
అనిత్యతాం సర్వగతాం విచిన్తయన్ వివేశ ధిష్ణ్యం  క్షితిపాలకాత్మజః ॥ ౪।౧౦౨
తతః శ్రుత్వా  రాజా విషయవిముఖం తస్య తు మనో
న శిశ్యే తాం రాత్రిం  హృదయగతశల్యో గజ ఇవ ।
అథ శ్రాన్తో  మన్త్రే బహువివిధమార్గే ససచివో
న సోఽన్యత్కామేభ్యో నియమనమపశ్యత్సుతమతేః ॥ ౪।౧౦౩
ఇతి శ్రీబుద్ధచరితే   మహాకావ్యే స్త్రీవిఘాతనో  నామ చతుర్థః  సర్గః  ॥ ౪ ॥

Book V [అభినిష్క్రమణో]

స తథా విషయైర్విలోభ్యమానః  పరమోహైరపి  శాక్యరాజసూనుః ।
న జగామ రతిం న శర్మ లేభే హృదయే సింహ ఇవాతిదిగ్ధవిద్ధః   ॥ ౫।౧
అథ మన్త్రిసుతైః   క్షమైః  కదాచిత్సఖిభిశ్చిత్రకథైః   కృతానుయాత్రః  ।
వనభూమిదిదృక్షయా శమేప్సుర్నరదేవానుమతో వహిః ప్రతస్థే  ॥ ౫।౨
నవరుక్మఖలీనకిఙ్కిణీకం ప్రచలచ్ఛామరచారుహేమభాణ్డమ్   ।
అభిరుహ్య స కణ్ఠకం  సదశ్వం ప్రయయౌ  కేతుమివ ద్రుమాబ్జకేతుః   ॥ ౫।౩
స నికృష్టతరాం  వనాన్తభూమిం వనలోభాచ్చ యయౌ మహీగుణేచ్ఛుః ।
సలిలోర్మివికారసీరమార్గాం  వసుధాం చైవ  దదర్శ కృష్యమాణామ్ ॥ ౫।౪
హలభిన్నవికీర్ణశష్పదర్భాం  హతసూక్ష్మక్రిమికాణ్డజన్తుకీర్ణామ్    ।

సమవేక్ష్య రసాం తథావిధాం తాం స్వజనస్యేవ బధే భృశం శుశోచ ॥ ౫।౫
కృషతః పురుషాంశ్చ వీక్షమాణః పవనార్కాంశురజోవిభిన్నవర్ణాన్  ।
వహనక్లమవిక్లవాంశ్చ   ధుర్యాన్ పరమార్యః పరమాం కృపాం చకార ॥ ౫।౬
అవతీర్య తతస్తురఙ్గపృష్ఠాచ్చనకైర్గాం     వ్యచరత్ శుచా పరీతః ।
జగతో జననవ్యయం విచిన్వన్ కృపణం ఖల్విదమిత్యువాచ చార్త్తః ॥ ౫।౭
మనసా చ వివిక్తతామభీప్సుః సుహృదస్తాననుయాయినో నివార్య ।
అభితారలచారుపర్ణవత్యా  విజనే మూలముపేయివాన్ స జమ్బ్వాః ॥ ౫।౮
నిషసాద చ పత్రఖోరవత్యాం  భువి వైదూర్యనికాశశాద్వలాయామ్  ।
జగతః ప్రభవవ్యయౌ  విచిన్త్య మనసశ్చ స్థితిమార్గమాలలమ్బే   ॥ ౫।౯
సమవాప్తమనః స్థితిశ్చ  సద్యో విషయేచ్ఛాదిభిరాధిభిశ్చ ముక్తః ।
సవితర్కవిచారమాప శాన్తం ప్రథమం  ధ్యానమనాశ్రవప్రకారమ్   ॥ ౫।౧౦
అధిగమ్య తతో వివేకజం తు పరమప్రీతిసుఖం  [మనః] సమాధిమ్ ।
ఇదమేవ తతః పరం ప్రదధ్యౌ  మనసా లోకగతిం నిశమ్య సమ్యక్ ॥ ౫।౧౧
కృపణం వత యజ్జనః  స్వయం సన్నరసో వ్యాధిజరావినాశధర్మః ।
జరయార్దితమాతురం  మృతం వా పరమజ్ఞో విజుగుప్సతే మదాన్ధః  ॥ ౫।౧౨
ఇహ చేదహమీదృశః స్వయం సన్ విజుగుప్సేయ పరం తథాస్వభావమ్ ।
న భవేత్సదృశం హి తత్క్షమం  వా పరమం ధర్మమిమం విజానతో మే ॥ ౫।౧౩
ఇతి తస్య విపశ్యతో యథావజ్జగతో  వ్యాధిజరావిపత్తిదోషాన్ ।
బలయౌవనజీవితప్రవృత్తౌ  విజగామాత్మగతో మదః క్షణేన ॥ ౫।౧౪
న జహర్ష న చాపి చానుతేపే విచికిత్సాం న యయౌ న తన్ద్రినిద్రే  ।
న చ కామగుణేషు సంరరఞ్జే న చ దిద్వేష పరం న చావమేనే ॥ ౫।౧౫
ఇతి బుద్ధిరియం  చ నీరజస్కా వవృధే తస్య మహాత్మనో విశుద్ధా ।
పురుషైరపరైరదృశ్యమానః   పురుషశ్చోపససర్ప భిక్షువేశః ॥ ౫।౧౬
నరదేవసుతస్తమభ్యపృచ్చద్వద కోఽసీతి శశంస సోఽథ తస్మై  ।
స చ పుఙ్గవ  జన్మమృత్యుభీతః శ్రమణః  ప్రవ్రజితోఽస్మి   మోక్షహేతోః ॥ ౫।౧౭
జగతి క్షయధర్మకే ముముక్షుర్మృగయేఽహం శివమక్షయం పదం తత్ ।
అజనోఽన్యజనైరతుల్యబుద్ధిర్విషయేభ్యో   వినివృత్తరాగదోషః ॥ ౫।౧౮
నివసన్ క్వచిదేవ వృక్షమూలే విజనే వాయతనే గిరౌ వనే వా ।
విచరామ్యపరిగ్రహో  నిరాశః పరమార్థాయ  యథోపపన్నభిక్షుః ॥ ౫।౧౯
ఇతి పశ్యత ఏవ రాజసూనోరిదముక్త్వా స నభః సముత్పపాత ।
స హి తద్వపురన్యబుద్ధిదర్శీ  స్మృతయే తస్య సమేయివాన్ దివౌకాః ॥ ౫।౨౦

గగనం ఖగవద్గతే  చ తస్మిన్ నృవరః సఞ్జహృషే  విసిస్మియే చ ।
ఉపలభ్య తతశ్చ ధర్మసఞ్జ్ఞామభినిర్యాణవిధౌ  మతిం చకార ॥ ౫।౨౧
తత ఇన్ద్రసమో  జితేన్ద్రియశ్చ  ప్రవివిక్షుః  పరమాశ్వమారురోహ ।
పరివర్త్య జనం త్వవేక్షమాణస్తత ఏవాభిమతం వనం న భేజే ॥ ౫।౨౨
స జరామరణక్షయం చికీర్షుర్వనవాసాయ  మతిం స్మృతౌ నిధాయ ।
ప్రవివేశ  పునః పురం న కామాద్వనభూమేరివ మణ్డలం  ద్విపేన్ద్రః  ॥ ౫।౨౩
సుఖితా వత నిర్వృతా చ సా స్త్రీ పతిరీదృక్త్వమివాయతాక్ష యస్యాః ।
ఇతి తం సముదీక్ష్య రాజకన్యా ప్రవిశన్తం   పథి సాఞ్జలిర్జగాద   ॥ ౫।౨౪
అథ ఘోషమిమం మహాభ్రఘోషః  పరిశుశ్రావ  శమం పరం చ లేభే ।
శ్రుతవాంశ్చ  హి నిర్వృతేతి శబ్దం  పరినిర్వాణవిధౌ మతిం చకార ॥ ౫।౨౫
అథ కాఞ్చనశైలశ ‍ృఙ్గవర్ష్మా   గజమేఘర్షభబాహునిస్వనాక్షః  ।
క్షయమక్షయధర్మజాతరాగః శశిసింహాననవిక్రమః  ప్రపేదే  ॥ ౫।౨౬
మృగరాజగతిస్తతోఽభ్యగచ్చన్నృపతిం మన్త్రిగణైరుపాస్యమానమ్   ।
సమితౌ మరుతామివ జ్వలన్తం మఘవన్తం త్రిదివే  సనత్కుమారః ॥ ౫।౨౭
ప్రణిపత్య  చ సాఞ్జలిర్బభాషే  దిశ మహ్యం నరదేవ సాధ్వనుజ్ఞామ్  ।
పరివివ్రజిషామి  మోక్షహేతోర్నియతో హ్యస్య జనస్య విప్రయోగః  ॥ ౫।౨౮
ఇతి తస్య వచో నిశమ్య రాజా కరిణేవాభిహతో ద్రుమశ్చచాల  ।
కమలప్రతిమేఽఞ్జలౌ   గృహీత్వా వచనం చేదమువాచ వాష్పకణ్ఠః  ॥ ౫।౨౯
ప్రతిసంహర  తాత బుద్ధిమేతాం  న హి కాలస్తవ ధర్మసంశ్రయస్య  ।
వయసి ప్రథమే  మతౌ చలాయాం బహుదోషాం హి వదన్తి ధర్మచర్యామ్ ॥ ౫।౩౦
విషయేషు కుతూహలేన్ద్రియస్య  వ్రతఖేదేష్వసమర్థనిశ్చయస్య   ।
తరుణస్య మనశ్చలత్యరణ్యాదనభిజ్ఞస్య  విశేషతోఽవివేకమ్ ॥ ౫।౩౧
మమ తు ప్రియధర్మ  ధర్మకాలస్త్వయి లక్ష్మీమవసృజ్య లక్ష్యభూతే ।
స్థిరవిక్రమ   విక్రమేణ  ధర్మస్తవ హిత్వా తు గురుం భవేదధర్మః ॥ ౫।౩౨
తదిమం వ్యవసాయముత్సృజ త్వం భవ తావన్నిరతో గృహస్థధర్మే  ।
పురుషస్య వయఃసుఖాని భుక్త్వా రమణీయో హి తపోవనప్రవేశః  ॥ ౫।౩౩
ఇతి వాక్యమిదం నిశమ్య రాజ్ఞః  కలవిఙ్కస్వర ఉత్తరం బభాషే ।
యది మే ప్రతిభూశ్చతుర్షు  రాజన్ భవసి త్వం న తపోవనం శ్రయిష్యే  ॥ ౫।౩౪
న భవేన్మరణాయ జీవితం మే విహరేత్స్వాస్థ్యమిదం  చ మే న రోగః ।
న చయౌవనమాక్షిపేజ్జరా  మే న చ సమ్పత్తిమపాహరేద్విపత్తిః ॥ ౫।౩౫
ఇతి దుర్లభమర్థమూచివాంసం   తనయం వాక్యమువాచ శాక్యరాజః ।

త్యజ బుద్ధిమతిమాం  గతిప్రవృత్తామవహాస్యోఽతిమనోరథక్రమశ్చ   ॥ ౫।౩౬
అథ మేరుగురుర్గురుం  బభాషే యది నాస్తి క్రమ  ఏష నాస్తి వార్యః ।
శరణాజ్జ్వలనేన  దహ్యమానాన్న హి నిశ్చిక్రమిషుం  క్షమం గ్రహీతుమ్  ॥ ౫।౩౭
జగతశ్చ యథా ధ్రువో  వియోగో న తు ధర్మాయ వరం త్వయం వియోగః ।
అవశం నను విప్రయోజయేన్మామకృతస్వార్థమతృప్తమేవ   మృత్యుః ॥ ౫।౩౮
ఇతి భూమిపతిర్నిశమ్య తస్య వ్యవసాయం తనయస్య నిర్ముముక్షోః ।
అభిధాయ నయాస్యతీతి భూయో విదధే రక్షణముత్తమాంశ్చ కామాన్ ॥ ౫।౩౯
సచివైస్తు  నిదర్శితో యథావద్బహుమానాత్ ప్రణయాచ్చ  శాస్త్రపూర్వమ్  ।
గురుణా చ నివారితోఽశ్రుపాతైః   ప్రవివేశావసథం  తతః స శోచన్ ॥ ౫।౪౦
చలకుణ్డలచుమ్బితాననాభిర్ఘననిశ్వాసవికమ్పితస్తనీభిః   ।
వనితాభిరధీరలోచనాభిర్మృగశావాభిరివాభ్యుదీక్ష్యమాణః ॥ ౫।౪౧
స హి కాఞ్చనపర్వతావదాతో హృదయోన్మాదకరో వరాఙ్గనానామ్  ।
శ్రవనాఙ్గవిలోచనాత్మభావాన్   వచనస్పర్శవపుర్గుణైర్జహార    ॥ ౫।౪౨
విగతే దివసే తతో విమానం వపుషా సూర్య ఇవ ప్రదీప్యమానః  ।
తిమిరం విజిఘాంసురాత్మభాసా రవిరుద్యన్నివ మేరుమారురోహ ॥ ౫।౪౩
కనకోజ్జ్వలదీప్తదీపవృక్షం  వరకాలాగురుధూపపూర్ణగర్భమ్  ।
అధిరుహ్య స వజ్రభక్తిచిత్రం    ప్రవరం  కాఞ్చనమాసనం సిషేవే ॥ ౫।౪౪
తత ఉత్తమముత్తమాశ్చ నార్యో నిశి తూర్యైరుపతస్థురిన్ద్రకల్పమ్    ।
హిమవచ్చిరసీవ చన్ద్రగౌరే  ద్రవిణేన్ద్రాత్మజమప్సరోగణౌఘాః   ॥ ౫।౪౫
పరమైరపి  దివ్యతూర్యకల్పైః  స తు తైర్నైవ   రతిం యయౌ న హర్షమ్  ।
పరమార్థసుఖాయ  తస్య సాధోరభినిశ్చిక్రమిషా  యతో న రేమే ॥ ౫।౪౬
అథ తత్ర సురైస్తపోవరిష్ఠైరకనిష్ఠైర్వ్యవసాయమస్య     బుద్ధ్వా  ।
యుగపత్ప్రమదాజనస్య నిద్రా విహితాసీద్వికృతాశ్చ గాత్రచేష్టాః   ॥ ౫।౪౭
అభవచ్చయితా హి తత్ర కాచిద్వినివేశ్య ప్రచలే  కరే కపోలమ్ ।
దయితామపి రుక్మపత్త్రచిత్రాం   కుపితేవాఙ్కగతాం విహాయ వీణామ్ ॥ ౫।౪౮
విబభౌ కరలగ్నవేణురన్యా స్తనవిస్రస్తసితాంశుకా   శయానా ।
ఋజుషట్పదపఙ్క్తిజుష్టపద్మా   జలఫేనప్రహసత్తటా  నదీవ ॥ ౫।౪౯
నవపుష్కరగర్భకోమలాభ్యాం తపనీయోజ్జ్వలసఙ్గతాఙ్గదాభ్యామ్    ।
స్వపితి స్మ తథా పురా భుజాభ్యాం పరిరభ్య ప్రియవన్మృదఙ్గమేవ   ॥ ౫।౫౦
నవహాటకభూషణాస్తథాన్యా వసనం పీతమనుత్తమం వసానాః ।
అవశా వత నిద్రయా  నిపేతుర్గజభగ్నా  ఇవ కర్ణికారశాఖాః  ॥ ౫।౫౧

అవలమ్బ్య గవాక్షపార్శ్వమన్యా శయితా చాపవిభుగ్నగాత్రయష్టిః   ।
విరరాజ విలమ్బిచారుహారా రచితా తోరణశాలభఞ్జికేవ  ॥ ౫।౫౨
మణికుణ్డలదష్టపత్రలేఖం    ముఖపద్మం వినతం తథాపరస్యాః ।
శతపత్రమివార్ధచక్రనాడం    స్థితకారణ్డవఘట్టితం    చకాశే ॥ ౫।౫౩
అపరాః శయితా యథోపవిష్టాః  స్తనభారైరవమన్యమానగాత్రాః    ।
ఉపగుహ్య పరస్పరం విరేజుర్భుజపాశైస్తపనీయపారిహార్యైః    ॥ ౫।౫౪
మహతీం పరివాదినీం చ కాచిద్వనితాలిఙ్గ్య  సఖీమివ ప్రసుప్తా  ।
విజుఘూర్ణ చలత్సువర్ణసూత్రాం   వదనేనాకులకర్ణికోజ్జ్వలేన   ॥ ౫।౫౫
పణవం యువతిర్భుజాంసదేశాదవవిస్రంసితచారుపాశమన్యా  ।
సవిలాసరతాన్తతాన్తమూర్వోర్వివరే కాన్తమివాభినీయ శిశ్యే ॥ ౫।౫౬
అపరా న బభుర్నిమీలితాక్ష్యో విపులాక్ష్యోఽపి శుభభ్రువోఽపి  సత్యః ।
ప్రతిసఙ్కుచితారవిన్దకోశాః   సవితర్యస్తమితే యథా నలిన్యః ॥ ౫।౫౭
శిథిలాకులమూర్ధజా  తథాన్యా జఘనస్రస్తవిభూషణాంశుకాన్తా   ।
అశయిష్ట వికీర్ణకణ్ఠసూత్రా   గజభగ్నా ప్రతిపాతితాఙ్గనేవ   ॥ ౫।౫౮
అపరాస్త్వవశా హ్రియా  వియుక్తా ధృతిమత్యోఽపి వపుర్గుణైరుపేతాః   ।
వినిశశ్వసురుల్వణం శయానా వికృతాక్షిప్తభుజా జజృమ్భిరే చ ॥ ౫।౫౯
వ్యపవిద్ధవిభూషణస్రజోఽన్యా   విసృతాగ్రన్థనవాససో   విసఞ్జ్ఞాః  ।
అనిమీలితశుక్లనిశ్చలాక్ష్యో  న విరేజుః శయితా గతాసుకల్పాః ॥ ౫।౬౦
వివృతాస్యపుటా వివృద్ధగాత్రా  ప్రపతద్వక్త్రజలా   ప్రకాశగుహ్యా  ।
అపరా మదఘూర్ణితేవ  శిశ్యే న బభాషే వికృతం వపుః పుపోష ॥ ౫।౬౧
ఇతి సత్త్వకులానురూపరూపం వివిధం స ప్రమదాజనః  శయానః ।
సరసః సదృశం బభార రూపం పవనావర్జితరుగ్ణపుష్కరస్య   ॥ ౫।౬౨
సమవేక్ష్య తతశ్చ తాః శయానా వికృతాస్తా యువతీరధీరచేష్టాః  ।
గుణవద్వపుషోఽపి వల్గుభాసో  నృపసూనుః స విగర్హయాం  బభూవ ॥ ౫।౬౩
అశుచిర్వికృతశ్చ జీవలోకే వనితానామయమీదృశః స్వభావః ।
వసనాభరణైస్తు  వఞ్చ్యమానః పురుషః స్త్రీవిషయేషు  రాగమేతి ॥ ౫।౬౪
విమృశేద్యదియోషితాం మనుష్యః ప్రకృతిం  స్వప్నవికారమీదృశం చ ।
ధ్రువమత్ర  న వర్ధయేత్ప్రమాదం  గుణసఙ్కల్పహతస్తు రాగమేతి ॥ ౫।౬౫
ఇతి తస్య తదన్తరం విదిత్వా నిశి నిశ్చిక్రమిషా  సముద్బభూవ ।
అవగమ్య మనస్తతోఽస్య దేవైర్భవనద్వారమపావృతం  బభూవ ॥ ౫।౬౬
అథ సోఽవతతార హర్మ్యపృష్ఠాద్యువతీస్తాః  శయితా విగర్హమాణః  ।

అవతీర్య తతశ్చ నిర్విశఙ్కో గృహకక్ష్యాం ప్రథమం  వినిర్జగామ  ॥ ౫।౬౭
తురగావచరం స బోధయిత్వా జవినం చన్దకమిత్థమిత్యువాచ   ।
హయమానయకన్థకం  త్వరావాన్ అమృతంప్రాప్తుమితోఽద్య  మేయియాసా॥౫।౬౮
హృదియా మమ తుష్టిరద్య  జాతా వ్యవసాయశ్చ యథా ధృతౌ నివిష్టః  ।
విజనేఽపి చ నాథవానివాస్మి ధ్రువమర్థోఽభిముఖః   స మే య ఇష్టః  ॥ ౫।౬౯
హ్రియమేవ  చ సన్నతిం చ హిత్వా శయితా మత్ప్రముఖే యథాయువత్యః ।
వివృతే చ యథా స్వయం కపాటే నియతంయాతుమనామయాయ కాలః ॥ ౫।౭౦
ప్రతిగృహ్య  తతః స భర్తురాజ్ఞాం  విదితార్థోఽపి  నరేన్ద్రశాసనస్య  ।
మనసీవ పరేణ చోద్యమానస్తురగస్యానయనే మతిం చకార ॥ ౫।౭౧
అథ హేమఖలీనపూర్ణవక్త్రం   లఘుశయ్యాస్తరణోపగూఢపృష్ఠమ్  ।
బలసత్త్వజవత్వరోపపన్నం స వరాశ్వం తముపానినాయ భర్త్రే ॥ ౫।౭౨
ప్రతతత్రికపుచ్చమూలపార్ష్ణిం    నిభృతం హ్రస్వతనూజపృష్ఠకర్ణమ్    ।
వినతోన్నతపృష్ఠకుక్షిపార్శ్వం  విపులప్రోథలలాటకఠ్యురస్కమ్  ॥ ౫।౭౩
ఉపగుహ్య స తం విశాలవక్షాః కమలాభేన చ సాన్త్వయన్ కరేణ ।
మధురాక్షరయా గిరా శశాస ధ్వజినీమధ్యమివ ప్రవేష్టుకామః   ॥ ౫।౭౪
బహుశః కలిశత్రవో  నిరస్తాః సమరే త్వామధిరుహ్య పార్థివేన  ।
అహమప్యమృతం పరం యథావత్తురగశ్రేష్ఠ  లభేయ తత్కురుష్వ ॥ ౫।౭౫
సులభాః ఖలు సంయుగే సహాయా విషయావాప్తసుఖే ధనార్జనే  వా ।
పురుషస్య తు దుర్లభాః  సహాయాః పతితస్యాపది ధర్మసంశ్రయే  వా ॥ ౫।౭౬
ఇహ చైవ  భవన్తి యే సహాయాః కలుషే ధర్మణి ధర్మసంశ్రయే  వా ।
అవగచ్చతి మే యథాన్తరాత్మా నియతం తేఽపి జనాస్తదంశభాజః ॥ ౫।౭౭
తదిదం పరిగమ్య ధర్మయుక్తం మమ నిర్యాణమతో జగద్ధితాయ  ।
తురగోత్తమ వేగవిక్రమాభ్యాం  ప్రయతస్వాత్మహితే  జగద్ధితే  చ ॥ ౫।౭౮
ఇతి సుహృదమివానుశిష్య కృత్యే తురగవరం నృవరో వనం యియాసుః ।
సితమసితగతిద్యుతిర్వపుష్మాన్ రవిరివ శారదమభ్రమారురోహ  ॥ ౫।౭౯
అథ స పరిహరన్నిశీథచణ్డం  పరిజనబోధకరం ధ్వనిం సదశ్వః ।
విగతహనురవః ప్రశాన్తహేషశ్చకితవిముక్తపదక్రమా   జగామ ॥ ౫।౮౦
కనకవలయభూషితప్రకోష్ఠైః   కమలనిభైః  కమలాని చ ప్రవిధ్య  ।
అవనతతనవస్తతోఽస్య యక్షాశ్చకితగతేర్దధిరే  ఖురాన్ కరాగ్రైః  ॥ ౫।౮౧
గురుపరిఘకపాటసంవృతాయా న సుఖమపి ద్విరదైరపావ్రియన్తే   ।
వ్రజతి  నృపసుతే గతస్వనాస్తాః స్వయమభవన్ వివృతాః పురః ప్రతోల్యః  ॥ ౫।౮౨

పితరమభిముఖం సుతం చ బాలం జనమనురక్తమనుత్తమాం చ లక్ష్మీమ్ ।
కృతమతిరపహాయ నిర్వ్యపేక్షః పితృనగరాత్ స తతో వినిర్జగామ  ॥ ౫।౮౩
అథ స వికచపఙ్కజాయతాక్షః పురమవలోక్య ననాద సింహనాదమ్ ।
జననమరణయోరదృష్టపారో  న పునరహం కపిలాహ్వయం ప్రవిష్టా  ॥ ౫।౮౪
ఇతి వచనమిదం నిశమ్య తస్య ద్రవిణపతేః  పరిషద్గణా  ననన్దుః  ॥ ౫।౮౫
ప్రముదితమనసశ్చ  దేవసఙ్ఘా వ్యవసితపారణమాశశంసిరేఽస్మై  ॥
హుతవహవపుషో దివౌకసోఽన్యే వ్యవసితమస్య దుష్కరం విదిత్వా ।
అకురుత తుహినే పథి ప్రకాశం  ఘనవివరప్రషృతా  ఇవేన్దుపాదాః  ॥ ౫।౮౬
హరితురగతురఙ్గవత్తురఙ్గః   స తు విచరన్ మనసీవ చోద్యమానః ।
అరుణపరుషభారమన్తరీక్షం సరసబహూని జగామయోజనాని ॥ ౫।౮౭
ఇతి శ్రీబుద్ధచరితే   మహాకావ్యేఽభినిష్క్రమణో నామ పఞ్చమః సర్గః  ॥ ౫ ॥

Book VI [చన్దకనివర్తనం ]
తతో ముహూర్తేఽభ్యుదితే జగచ్చక్షుషి భాస్కరే ।
భార్గవస్యాశ్రమపదం   స దదర్శ నృణాం వరః ॥ ౬।౧
సుప్తవిశ్వస్తహరిణం  స్వస్థస్థితవిహఙ్గమమ్    ।
విశ్రాన్త   ఇవ యద్దృష్టా  కృతార్థ ఇవ చాభవత్ ॥ ౬।౨
స విస్మయనివృత్త్యర్థం  తపఃపూజార్థమేవ  చ ।
స్వాం చానువర్తితాం రక్షన్నశ్వపృష్ఠాదవాతరత్  ॥ ౬।౩
అవతీర్య చ పస్పర్శ నిస్తీర్ణమితి  వాజినమ్ ।
ఛన్దకం  చాబ్రవీత్  ప్రీతః  స్నాపయన్నివ చక్షుషా ॥ ౬।౪
ఇమం తార్క్ష్యోపమజవం  తురఙ్గమనుగచ్చతా  ।
దర్శితా సౌమ్య మద్భక్తిర్విక్రమశ్చాయమాత్మనః  ॥ ౬।౫
సర్వథాస్మ్యన్యకార్యోఽపి గృహీతో భవతా హృది ।
భర్తృస్నేహశ్చ యస్యాయమీదృశః శక్త  ఏవ చ ॥ ౬।౬
అస్నిగ్ధోఽపి  సమర్థోఽస్తి  నిఃసామర్థ్యోఽపి  భక్తిమాన్ ।
భక్తిమాంస్చైవ  శక్తశ్చ  దుర్లభస్త్వద్విధో   భువి ॥ ౬।౭
తత్ప్రీతోఽస్మి తవానేన మహాభాగేన కర్మణా ।
దృశ్యతే మయి భావోఽయం ఫలేభ్యోఽపి పరాఙ్ముఖే ॥ ౬।౮
కో జనస్య ఫలస్థస్య  న స్యాదభిముఖో జనః ।
జనీభవతి భూయిష్ఠం  స్వజనోఽపి విపర్యయే ॥ ౬।౯

కులార్థం  ధార్యతే పుత్రః  పోషార్థం  సేవ్యతే పితా ।
ఆశయాశ్లిష్యతి  జగన్నాస్తి నిష్కారణాస్వతా ॥ ౬।౧౦
కిముక్త్వా బహు సఙ్క్షేపాత్కృతం  మే సుమహత్ప్రియమ్ ।
నివర్తస్వాశ్వమాదాయ సమ్ప్రాప్తోఽస్మీప్సితం వనమ్ ॥ ౬।౧౧
ఇత్యుక్త్వా స మహాబాహురనుశంసచికీర్షయా  ।
భూషణాన్యవముచ్యాస్మై  సన్తప్తమనసే   దదౌ ॥ ౬।౧౨
ముకుటోద్దీప్తకర్మాణం   మణిమాదాయ భాస్వరమ్ ।
బ్రువన్  వాక్యమిదం తస్థౌ సాదిత్య ఇవ మన్దరః  ॥ ౬।౧౩
అనేన మణినా ఛన్ద ప్రణమ్య  బహుశో నృపః ।
విజ్ఞాప్యోఽముక్తవిశ్రమ్భం   సన్తాపవినివృత్తయే ॥ ౬।౧౪
జరామరణనాశార్థం  ప్రవిష్టోఽస్మి   తపోవనమ్ ।
న ఖలు స్వర్గతర్షేణ   నాస్నేహేన న మన్యునా ॥ ౬।౧౫
తదేవమభినిష్క్రాన్తం న మాం శోచితుమర్హసి  ।
భూత్వాపి హి చిరం శ్లేషః  కాలేన న భవిష్యతి ॥ ౬।౧౬
ధ్రువో  యస్మాచ్చ విశ్లేషస్తస్మాన్మోక్షాయ   మే మతిః ।
విప్రయోగః  కథం న స్యాద్భూయోఽపి స్వజనాదిభిః ॥ ౬।౧౭
శోకత్యాగాయ నిష్క్రాన్తం న మాం శోచితుమర్హసి  ।
శోకహేతుషు కామేషు సక్తాః శోచ్యాస్తు రాగిణః ॥ ౬।౧౮
అయం చ కిల పూర్వేషామస్మాకం నిశ్చయః స్థిరః  ।
ఇతి దాయాదభూతేన న శోచ్యోఽస్మి పథా వ్రజన్  ॥ ౬।౧౯
భవన్తి హ్యర్థదాయాదాః  పురుషస్య విపర్యయే ।
పృథివ్యాం ధర్మదాయాదా దుర్లభాస్తు  న సన్తి వా ॥ ౬।౨౦
యదపి స్యాదసమయేయాతో వనమసావితి ।
అకాలో నాస్తి ధర్మస్య జీవితే చఞ్చలే సతి ॥ ౬।౨౧
తస్మాదద్యైవ  మే శ్రేయశ్చేతవ్యమితి  నిశ్చయః ।
జీవితే కో హి విశ్రమ్భో  మృత్యౌ ప్రత్యర్థిని   స్థితే  ॥ ౬।౨౨
ఏవమాది త్వయా సౌమ్య విజ్ఞాప్యో  వసుధాధిపః ।
ప్రయతేథాస్తథా  చైవ  యథా మాం న స్మరేదపి ॥ ౬।౨౩
అపి నైర్గుణ్యమస్మాకం   వాచ్యం నరపతౌ త్వయా ।
నైర్గుణ్యాత్త్యజ్యతే   స్నేహః స్నేహత్యాగాన్న శోచ్యతే ॥ ౬।౨౪
ఇతి వాక్యమిదం శ్రుత్వా  ఛన్దః  సన్తాపవిక్లవః  ।

వాష్పగ్రథితయా  వాచా ప్రత్యువాచ  కృతాఞ్జలిః  ॥ ౬।౨౫
అనేన తవ భావేన బాన్ధవాయాసదాయినా  ।
భర్తః సీదతి మే చేతో నదీపఙ్క ఇవ ద్విపః ॥ ౬।౨౬
కస్య నోత్పాదయేద్వాష్పం నిశ్చయస్తేఽయమీదృశః ।
అయోమయేఽపి హృదయే కిం పునః స్నేహవిక్లవే  ॥ ౬।౨౭
విమానశయనార్హం  హి సౌకుమార్యమిదం క్వ చ ।
ఖరదర్భాఙ్కురవతీ తపోవనమహీ క్వ చ ॥ ౬।౨౮
శ్రుత్వా  తు వ్యవసాయం తే యదశ్వోఽయం మయాహృతః ।
బలాత్కారేణ తన్నాథ దైవేనైవాస్మి   కారితః ॥ ౬।౨౯
కథం హ్యాత్మవశో జానన్ వ్యవసాయమిమం తవ ।
ఉపానయేయం తురగం శోకం కపిలవస్తునః ॥ ౬।౩౦
తన్నార్హసి  మహాబాహో విహాతుం పుత్రలాలసమ్  ।
స్నిగ్ధం  వృద్ధం  చ రాజానం సద్ధర్మమివ  నాస్తికః ॥ ౬।౩౧
సంవర్ధనపరిశ్రాన్తాం   ద్వితీయాం తాం చ మాతరమ్ ।
దేవ నార్హసి  విస్మర్తుం కృతఘ్న ఇవ సత్క్రియామ్ ॥ ౬।౩౨
బాలపుత్రాం  గుణవతీం కులశ్లాఘ్యాం  పతివ్రతామ్  ।
దేవీమర్హసి  న త్యక్తుం క్లీవః  ప్రాప్తామివ  శ్రియమ్  ॥ ౬।౩౩
పుత్రం  యాశోధరం శ్లాఘ్యం  యశోధర్మభృతాం వరః ।
బాలమర్హసి  న త్యక్తుం వ్యసనీవోత్తమం యశః ॥ ౬।౩౪
అథ బన్ధుం  చ రాజ్యం చ త్యక్తుమేవ కృతా మతిః ।
మాం నార్హసి  విభో త్యక్తుం త్వత్పాదౌ హి గతిర్మమ ॥ ౬।౩౫
నాస్మియాతుం పురం శక్తో దహ్యమానేన చేతసా ।
త్వామరణ్యే పరిత్యజ్య సుమిత్ర ఇవ రాఘవమ్ ॥ ౬।౩౬
కిం హి వక్ష్యతి రాజా మాం త్వదృతే నగరం గతమ్ ।
వక్ష్యామ్యుచితదర్శిత్వాత్కిం తవాన్తఃపురాణి వా ॥ ౬।౩౭
యదప్యాత్థాపి  నైర్గుణ్యం   వాచ్యం నరపతావితి ।
కిం తద్వక్ష్యామ్యభూతం తే నిర్దోషస్య  మునేరివ ॥ ౬।౩౮
హృదయేన సలజ్జేన  జిహ్వయా సజ్జమానయా  ।
అహం యద్యపి వా బ్రూయాం  కస్తచ్చ్రద్ధాతుమర్హతి   ॥ ౬।౩౯
యో హి చన్ద్రమసస్తైక్ష్ణ్య    కథయేచ్ఛ్రద్దధీత  వా ।
స దోషాంస్తవ దోషజ్ఞ కథయేచ్చ్రద్దధీత  వా ॥ ౬।౪౦

సానుక్రోశస్య  సతతం నిత్యం కరుణవేదినః ।
స్నిగ్ధత్యాగో  న సదృశో నివర్తస్వ ప్రసీద  మే ॥ ౬।౪౧
ఇతి శోకాభిభూతస్య శ్రుత్వా  ఛన్దస్య  భాషితమ్ ।
స్వస్థః  పరమయా ధృత్యా జగాద వదతాం వరః ॥ ౬।౪౨
మద్వియోగం ప్రతి  చ్చన్ద సన్తాపస్త్యజ్యతామయమ్  ।
నానాభావో హి నియతం పృథగ్జాతిషు  దేహిషు ॥ ౬।౪౩
స్వజనం యద్యపి స్నేహాన్న త్యజేయం ముముక్షయా ।
మృత్యురన్యోన్యమవశానస్మాన్ సన్త్యాజయిష్యతి ॥ ౬।౪౪
మహత్యా తృష్ణయా  దుఃఖైర్గర్భేణాస్మి   యయా ధృతః ।
తస్యా నిష్ఫలయత్నాయాః క్వాహం మాతుః క్వ సా మమ ॥ ౬।౪౫
వాసవృక్షే సమాగమ్య విగచ్చన్తి యథాణ్డజాః  ।
నియతం విప్రయోగాన్తస్తథా   భూతసమాగమః ॥ ౬।౪౬
సమేత్య చ యథాభూయో వ్యపయాన్తి వలాహకాః ।
సంయోగో విప్రయోగశ్చ  తథా మే ప్రాణినాం  మతః ॥ ౬।౪౭
యస్మాద్యాతి చ లోకోఽయం విప్రలభ్య  పరస్పరమ్ ।
మమత్వం న క్షమం తస్మాత్స్వప్నభూతే సమాగమే ॥ ౬।౪౮
సహజేన వియుజ్యన్తే పర్ణరాగేణ  పాదపాః ।
అన్యేనాన్యస్య విశ్లేషః  కిం పునర్న భవిష్యతి ॥ ౬।౪౯
తదేవం సతి సన్తాపం మా కార్షీః  సౌమ్య గమ్యతామ్ ।
లమ్బతే యది తు స్నేహో గత్వాపి పునరావ్రజ  ॥ ౬।౫౦
బ్రూయాశ్చాస్మాస్వనాక్షేపం  జనం కపిలవస్తుని ।
త్యజ్యతాం తద్గతః  స్నేహః శ్రూయతాం  చాస్య నిశ్చయః ॥ ౬।౫౧
క్షిప్రమేష్యతి  వా కృత్వా జరామృత్యుక్షయం కిల ।
అకృతార్థో నిరాలమ్బో నిధనం యాస్యతీతి వా ॥ ౬।౫౨
ఇతి తస్య వచః శ్రుత్వా  కన్థకస్తురగోత్తమః  ।
జిహ్వయా లిలిహే పాదౌ వాష్పముష్ణం  ముమోచ చ ॥ ౬।౫౩
జాలినా స్వస్తికాఙ్కేన వక్రమధ్యేన  పాణినా ।
ఆమమర్శ కుమారస్తం బభాషే చ వయస్యవత్ ॥ ౬।౫౪
ముఞ్చ కన్థక  మా వాష్పం దర్శితేయం సదశ్వతా ।
మృష్యతాం సఫలః శీఘ్రం  శ్రమస్తేఽయం  భవిష్యతి ॥ ౬।౫౫
మణిత్సరుం ఛన్దకహస్తసంస్థం   తతః స ధీరో నిశితం గృహీత్వా ।

కోశాదసిం కాఞ్చనభక్తిచిత్రం  విలాదివాశీవిషముద్బబర్హ ॥ ౬।౫౬
నిష్కాస్య తం చోత్పలపత్త్రనీలం  చిచ్ఛేద చిత్రం  ముకుటం సకేశమ్ ।
వికీర్యమాణాంశుకమన్తరీక్షే చిక్షేప చైనం  సరసీవ హంసమ్ ॥ ౬।౫౭
పూజాభిలాషేణ చ బాహుమాన్యాద్దివౌకసస్తం  జగృహుః ప్రవిద్ధమ్   ।
యథావదేనం దివి దేవసఙ్ఘా దివ్యైర్విశేషైర్మహయాం   చ చక్రుః  ॥ ౬।౫౮
ముక్త్వా త్వలఙ్కారకలత్రవత్తాం  శ్రీవిప్రవాసం   శిరసశ్చ కృత్వా ।
దృష్ట్వాంశుకం  కాఞ్చనహంసచిత్రమ్  వన్యం స ధీరోఽభిచకాఙ్క్ష వాసః ॥ ౬।౫౯
తతో మృగవ్యాధవపుర్దివౌకా  భావం విదిత్వాస్య విశుద్ధభావః  ।
కాషాయవస్త్రోఽభియయౌ  సమీపం తం శాక్యరాజప్రభవోఽభ్యువాచ  ॥ ౬।౬౦
శివం చ కాషాయమృషిధ్వజస్తే న యుజ్యతే హింస్రమిదం  ధనుశ్చ ।
తత్సౌమ్య యద్యస్తి న సక్తిరత్ర  మహ్యం ప్రయచ్చేదమిదం  గృహాణ ॥ ౬।౬౧
వ్యాధోఽబ్రవీత్కామద  కామమారాదనేన విశ్వాస్య మృగాన్ నిహత్య ।
అర్థస్తు  శక్రోపమ  యద్యనేన హన్త ప్రతీచ్చానయ  శుక్లమేతత్  ॥ ౬।౬౨
పరేణ హర్షేణ  తతః స వన్యం జగ్రాహ  వాసోఽంశుకముత్ససర్జ ।
వ్యాధస్తు దివ్యం వపురేవ బిభ్రత్  తచ్చుక్లమాదాయ  దివం జగామ ॥ ౬।౬౩
తతః కుమారశ్చ స చాశ్వగోపస్తస్మింస్తథా యాతి విసిస్మియాతే ।
ఆరణ్యకే వాససి చైవ  భూయస్తస్మిన్నకార్ష్టాం  బహుమానమాశు ॥ ౬।౬౪
ఛన్దం  తతః సాశ్రుముఖం  విసృజ్య కాషాయసంవిద్వృతకీర్తిభృత్సః ।
యేనాశ్రమస్తేన  యయౌ మహాత్మా సన్ధ్యాభ్రసంవీత   ఇవాద్రిరాజః  ॥ ౬।౬౫
తతస్తథా భర్తరి రాజ్యనిఃస్పృహే తపోవనంయాతి వివర్ణవాససి  ।
భుజౌ సముత్క్షిప్య  తతః స వాజిభృద్భృశం విచుక్రోశ  పపాత చ క్షితౌ ॥ ౬।౬౬
విలోక్య భూయశ్చ రురోద సస్వరం హయం భుజాభ్యాముపగుహ్య కన్థకమ్  ।
తతో నిరాశో విలపన్ముహుర్ముహుర్యయౌ శరీరేణ పురం న చేతసా ॥ ౬।౬౭
క్వచిత్ప్రదధ్యౌ విలలాప చ క్వచిత్ క్వచిత్ప్రచస్ఖాల  పపాత చ క్వచిత్ ।
అతో వ్రజన్  భక్తివశేన దుఃఖితశ్చచార బహ్వీరవశః పథి క్రియాః  ॥ ౬।౬౮
ఇతి శ్రీబుద్ధచరితే   మహాకావ్యే చన్దకనివర్తనం  నామ షష్ఠః  సర్గః  ॥ ౬ ॥

Book VII [తపోవనప్రవేశో ]

తతో విసృజ్యాశ్రుముఖం  రుదన్తం ఛన్దం  వనచ్ఛన్దతయా  నిరాస్థః  ।
సర్వార్థసిద్ధో  వపుషాభిభూయ తమాశ్రమం  సిద్ధమివ  ప్రపేదే  ॥ ౭।౧
స రాజసూనుర్మృగరాజగామీ మృగాజిరం తన్మృగవత్ ప్రవిష్టః   ।

లక్ష్మీవియుక్తోఽపి శరీరలక్ష్మ్యా చక్షూంషి సర్వాశ్రమిణాం  జహార ॥ ౭।౨
స్థితా  హి హస్తస్థయుగాస్తథైవ   కౌతూహలాచ్చక్రధరాః  సదారాః ।
తమిన్ద్రకల్పం  దదృశుర్న జగ్ముర్ధుర్యా  ఇవార్ధావనతైః   శిరోభిః ॥ ౭।౩
విప్రాశ్చ  గత్వా బహిరిధ్మహేతోః ప్రాప్తాః  సమిత్పుష్పపవిత్రహస్తాః  ।
తపఃప్రధానాః  కృతబుద్ధయోఽపి  తం ద్రష్టుమీయుర్న   మఠానభీయుః ॥ ౭।౪
హృష్టాశ్చ  కేకా ముముచుర్మయూరా దృష్ట్వామ్బుదం  నీలమివోన్నమన్తమ్ ।
శష్పాణి హిత్వాభిముఖాశ్చ తస్థుర్మృగాశ్చలాక్షా  మృగచారిణశ్చ ॥ ౭।౫
దృష్ట్వా  తమిక్ష్వాకుకులప్రదీపం  జ్వలన్తముద్యన్తమివాంశుమన్తమ్ ।
కృతేఽపి దోహే జనితప్రమోదాః  ప్రసుస్రువుర్హోమదుహశ్చ    గావః ॥ ౭।౬
కశ్చిద్వసూనామయమష్టమః  స్యాత్స్యాదశ్వినోరన్యతరశ్చ్యుతోఽత్ర ।
ఉచ్ఛేరురుచ్ఛైరితి  తత్ర వాచస్తద్దర్శనాద్విస్మయజా  మునీనామ్ ॥ ౭।౭
లేఖర్షభస్యేవ  వపుర్ద్వితీయం  ధామేవ లోకస్య చరాచరస్య ।
స ద్యోతయామాస వనం హి కృత్స్నం యదృచ్చయాసూర్య ఇవావతీర్ణః  ॥ ౭।౮
తతః స తైరాశ్రమిభిర్యథావదభ్యర్చితశ్చోపనిమన్త్రితశ్చ    ।
ప్రత్యర్చయాం  ధర్మభృతో బభూవ స్వరేణ భాద్రామ్బుధరోపమేన  ॥ ౭।౯
కీర్ణం  తతః పుణ్యకృతా జనేన స్వర్గాభికామేన  విమోక్షకామః ।
తమాశ్రమం  సోఽనుచచార ధీరస్తపాంసి చిత్రాణి  నిరీక్షమాణః ॥ ౭।౧౦
తపోవికారాంశ్చ నిరీక్ష్య సౌమ్యస్తపోవనే తత్ర తపోధనానామ్ ।
తపస్వినం కఞ్చిదనువ్రజన్తం   తత్త్వం విజిజ్ఞాసురిదం  బభాషే ॥ ౭।౧౧
తత్పూర్వమద్యాశ్రమదర్శనం  మే యస్మాదిమం ధర్మవిధిం న జానే ।
తస్మాద్భవానర్హతి  భాషితుం మేయో నిశ్చయోయం ప్రతి  వః ప్రవృత్తః   ॥ ౭।౧౨
తతో ద్విజాతిః స తపోవిహారః శాక్యర్షభాయర్షభవిక్రమాయ    ।
క్రమేన  తస్మై  కథయాఞ్చకార తపోవిశేషం తపసః ఫలం చ ॥ ౭।౧౩
అగ్రామ్యమన్నం  సలిలప్రరూఢం  పర్ణాని  తోయం ఫలమూలమేవ ।
యథాగమం వృత్తిరియం మునీనాం భిన్నాస్తు తే తే తపసాం వికల్పాః ॥ ౭।౧౪
ఉఞ్ఛేన జీవన్తి ఖగా ఇవాన్యే తృణాని కేచిన్మృగవచ్ఛరన్తి ।
కేచిద్భుజఙ్గైః  సహ వర్తయన్తి వల్మీకభూతా ఇవ మారుతేన ॥ ౭।౧౫
అశ్మప్రయత్నార్జితవృత్తయోఽన్యే   కేచిత్స్వదన్తాపహతాన్నభక్షాః ।
కృత్వా పరార్థం  శ్రపణం  తథాన్యే కుర్వన్తి కార్యం యది శేషమస్తి ॥ ౭।౧౬
కేచిజ్జలక్లిన్నజటాకలాపా   ద్విః పావకం జుహ్వతి మన్త్రపూర్వమ్  ।
మీనైః  సమం కేచిదపో విగాహ్య వసన్తి కూర్మోల్లిఖితైః   శరీరైః  ॥ ౭।౧౭

ఏవంవిధైః  కాలచితైస్తపోభిః   పరైర్దివం   యాన్త్యపరైర్నృలోకమ్  ।
దుఃఖేన మార్గేణ  సుఖం క్షియన్తి దుఃఖం హి ధర్మస్య వదన్తిమూలమ్ ॥ ౭।౧౮
ఇత్యేవమాది ద్విపదేన్ద్రవత్సః  శ్రుత్వా  వచస్తస్య తపోధనస్య ।
అదృష్టతత్త్వోఽపి  న సన్తుతోష శనైరిదం  చాత్మగతం జగాద ॥ ౭।౧౯
దుఃఖాత్మకం నైకవిధం  తపశ్చ స్వర్గప్రధానం   తపసః ఫలం చ ।
లోకాశ్చ సర్వే పరిణామవన్తః స్వల్పే శ్రమః  ఖల్వయమాశ్రమాణామ్  ॥ ౭।౨౦
శ్రియం  చ బన్ధూన్  విషయాంశ్చ హిత్వా యే స్వర్గహేతౌ  నియమం చరన్తి ।
తే విప్రయుక్తాః  ఖలు గన్తుకామా మహత్తరం స్వం వనమేవ భూయః ॥ ౭।౨౧
కాయక్లమైర్యశ్చ   తపోఽభిధానైః  ప్రవృత్తిమాకాఙ్క్షతి    కామహేతోః ।
సంసారదోషానపరీక్షమాణో దుఃఖేన సోఽన్విచ్చతి దుఃఖమేవ ॥ ౭।౨౨
త్రాసశ్చ  నిత్యం మరణాత్ప్రజానాం యత్నేన చేచ్ఛన్తి పునః ప్రసూతిమ్  ।
సత్యాం ప్రవృత్తౌ  నియతశ్చ మృత్యుస్తత్రైవ  మగ్నో యత ఏవ భీతః ॥ ౭।౨౩
ఇహార్థమేకే  ప్రవిశన్తి   ఖేదం స్వర్గార్థమన్యే   శ్రమమాప్నువన్తి  ।
సుఖార్థమాశాకృపణోఽకృతార్థః   పతత్యనర్థే ఖలు జీవలోకః ॥ ౭।౨౪
న ఖల్వయం గర్హిత  ఏవ యత్నోయో హీనముత్సృజ్య విశేషగామీ ।
ప్రాజ్ఞైః   సమానేన పరిశ్రమేణ  కార్యం తు తద్యత్ర పునర్న కార్యమ్ ॥ ౭।౨౫
శరీరపీడా తు యదీహ ధర్మః సుఖం శరీరస్య భవత్యధర్మః ।
ధర్మేణ చాప్నోతి సుఖం పరత్ర తస్మాదధర్మం ఫలతీహ ధర్మః ॥ ౭।౨౬
యతః శరీరం మనసో వశేన ప్రవర్తతే   వాపి నివర్తతే వా ।
యుక్తో దమశ్చేతస ఏవ తస్మాచ్ఛిత్తాదృతే కాష్ఠసమం  శరీరమ్ ॥ ౭।౨౭
ఆహారశుద్ధ్యా  యది పుణ్యమిష్టం  తస్మాన్మృగాణామపి పుణ్యమస్తి ।
యే చాపి బాహ్యాః పురుషాః ఫలేభ్యో భాగ్యాపరాధేన పరాఙ్ముఖత్వాత్ ॥ ౭।౨౮
దుఃఖేఽభిసన్ధిస్త్వథ   పుణ్యహేతుః సుఖేఽపి కార్యో నను సోఽభిసన్ధిః  ।
అథ ప్రమాణం  న సుఖేఽభిసన్ధిర్దుఃఖే   ప్రమాణం  నను నాభిసన్ధిః  ॥ ౭।౨౯
తథైవ  యే కర్మవిశుద్ధిహేతోః  స్పృశన్త్యపస్తీర్థమితి   ప్రవృత్తాః  ।
తత్రాపి  తోషో హృది కేవలోఽయం న పావయిష్యన్తి హి పాపమాపః ॥ ౭।౩౦
స్పృష్టం  హి యద్యద్గుణవద్భిరమ్భస్తత్తత్పృథివ్యాం   యది తీర్థమిష్టమ్   ।
తస్మాద్గుణానేవ  పరైమి  తీర్థమాపస్తు  నిఃసంశయమాప ఏవ ॥ ౭।౩౧
ఇతి స్మ తత్తద్బహుయుక్తియుక్తం జగాద చాస్తం చ యయౌ వివస్వాన్ ।
తతో హవిర్ధూమవివర్ణవృక్షం   తపఃప్రశాన్తం  స వనం వివేశ ॥ ౭।౩౨
అభ్యుద్ధృతప్రజ్వలితాగ్నిహోత్రం    కృతాభిషేకర్షిజనావకీర్ణమ్   ।

జాప్యస్వనాకూజితదేవకోష్ఠం  ధర్మస్య కర్మాన్తమివ ప్రవృత్తమ్   ॥ ౭।౩౩
కాశ్చిన్నిశాస్తత్ర నిశాకరాభః పరీక్షమాణశ్చ తపాంస్యువాస ।
సర్వం పరిక్షేప్య తపశ్చ మత్వా తస్మాత్తపఃక్షేత్రతలాజ్జగామ   ॥ ౭।౩౪
అన్వవ్రజన్నాశ్రమిణస్తతస్తం    తద్రూపమాహాత్మ్యగతైర్మనోభిః   ।
దేశాదనార్యైరభిభూయమానాన్మహార్షయో   ధర్మమివాపయాన్తమ్ ॥ ౭।౩౫
తతో జటావల్కలచీరఖేలాంస్తపోధనాంశ్చైవ  స తాన్దదర్శ  ।
తపాంసి చైషామనుబుధ్యమానస్తస్థౌ  శివే శ్రీమతి  మార్గవృక్షే  ॥ ౭।౩౬
అథోపసృత్యాశ్రమవాసినస్తం  మనుష్యవర్యం పరివార్య తస్థుః  ।
వృద్ధశ్చ  తేషాం బహుమానపూర్వం కలేన సామ్నా గిరమిత్యువాచ ॥ ౭।౩౭
త్వయ్యాగతే పూర్ణ ఇవాశ్రమోఽభూత్సమ్పద్యతే  శూన్య ఇవ ప్రయాతే  ।
తస్మాదిమం నార్హసి  తాత హాతుం జిజీవిషోర్దేహమివేష్టమాయుః   ॥ ౭।౩౮
బ్రహ్మర్షిరాజర్షిసురర్షిజుష్టః      పుణ్యః సమీపే హిమవాన్ హి శైలః  ।
తపాంసి తాన్యేవ తపోధనానాం యత్సన్నికర్షాద్బహులీభవన్తి  ॥ ౭।౩౯
తీర్థాని  పుణ్యాన్యభితస్తథైవ  సోపానభూతాని నభస్తలస్య ।
జుష్టాని  ధర్మాత్మభిరాత్మవద్భిర్దేవర్షిభిశ్చైవ    మహార్షిభిశ్చ  ॥ ౭।౪౦
ఇతశ్చ భూయః క్షమముత్తరైవ  దిక్సేవితుం ధర్మవిశేషహేతోః ।
న హి క్షమం దక్షిణతో బుధేన పదం భవేదేకమపి ప్రయాతుమ్  ॥ ౭।౪౧
తపోవనేఽస్మిన్నథ నిష్క్రియో వా సఙ్కీర్ణధర్మా  పతితోఽశుచిర్వా ।
దృష్టస్త్వయా   యేన న తే వివత్సా తద్బ్రూహియావద్రుచితోఽస్తు  వాసః ॥ ౭।౪౨
ఇమే హి వాంఛన్తి తపఃసహాయం తపోనిధానప్రతిమం  భవన్తమ్ ।
వాసస్త్వయా హీన్ద్రసమేన  సార్ధం  బృహస్పతేరభ్యుదయావహః స్యాత్ ॥ ౭।౪౩
ఇత్యేవముక్తే స తపస్విమధ్యే తపస్విముఖ్యేన మనీషిముఖ్యః ।
భవప్రణాశాయ  కృతప్రతిజ్ఞః   స్వం భావమన్తర్గతమాచచక్షే  ॥ ౭।౪౪
ఋజ్వాత్మనాం ధర్మభృతాం మునీనామిష్టాతిథిత్వాత్స్వజనోపమానమ్  ।
ఏవంవిధైర్మాం  ప్రతి  భావజాతైః  ప్రీతిః  పరాత్మా జనితశ్చ మార్గః  ॥ ౭।౪౫
స్నిగ్ధాభిరాభిర్హృదయఙ్గమాభిః    సమాసతః స్నాత ఇవాస్మి వాగ్భిః ।
రతిశ్చ మే ధర్మనవగ్రహస్య  విస్పన్దితా  సమ్ప్రతి భూయ ఏవ ॥ ౭।౪౬
ఏవం ప్రవృత్తాన్  భవతః శరణ్యానతీవ సన్దర్శితపక్షపాతాన్  ।
యాస్యామి హిత్వేతి మమాపి దుఃఖం యథైవ  బన్ధూంస్త్యజతస్తథైవ    ॥ ౭।౪౭
స్వర్గాయ యుష్మాకమయం తు ధర్మో మమాభిలాషస్త్వపునర్భవాయ ।
అస్మిన్ వనే యేన న మే వివత్సా భిన్నః ప్రవృత్త్యా  హి నివృత్తిధర్మః ॥ ౭।౪౮

తన్నారతిర్మే న పరాపచారో వనాదితో యేన పరివ్రజామి  ।
ధర్మే స్థితాః  పూర్వయుగానురూపే సర్వే భవన్తో హి మహార్షికల్పాః  ॥ ౭।౪౯
తతో వచః సూనృతమర్థవచ్ఛ  సుశ్లక్ష్ణమోజస్వి   చ గర్వితం చ ।
శ్రుత్వా  కుమారస్య తపస్వినస్తే విశేషయుక్తం బహుమానమీయుః ॥ ౭।౫౦
కశ్చిద్ద్విజస్తత్ర   తు భస్మశాయీ ప్రాంశుః  శిఖీ దారవచీరవాసాః ।
ఆపిఙ్గలాక్షస్తనుదీర్ఘఘోణః   కుణ్డోదహస్తో  గిరమిత్యువాచ ॥ ౭।౫౧
ధీమన్నుదారః ఖలు నిశ్చయస్తే యస్త్వం యువా జన్మని దృష్టదోషః  ।
స్వర్గాపవర్గౌ  హి విచార్య సమ్యగ్యస్యాపవర్గే మతిరస్తి సోఽస్తి ॥ ౭।౫౨
యజ్ఞైస్తపోభిర్నియమైశ్చ    తైస్తైః   స్వర్గం  యియాసన్తి హి రాగవన్తః ।
రాగేణ సార్ధం  రిపుణేవ యుద్ధ్వా  మోక్షం పరీప్సన్తి తు సత్త్వవన్తః  ॥ ౭।౫౩
తద్బుద్ధిరేషా  యది నిశ్చితా తే తూర్ణం  భవాన్ గచ్ఛతు విన్ధ్యకోష్ఠమ్   ।
అసౌ మునిస్తత్ర వసత్యరాడోయో నైష్ఠికే   శ్రేయసి  లబ్ధచక్షుః  ॥ ౭।౫౪
తస్మాద్భవాఞ్ఛ్రోష్యతి తత్త్వమార్గం  సత్యాం రుచౌ సమ్ప్రతిపత్స్యతే చ ।
యథా తు పశ్యామి మతిస్తవైషా  తస్యాపియాస్యత్యవధూయ బుద్ధిమ్  ॥ ౭।౫౫
పుష్టాశ్వఘోణం  విపులాయతాక్షం తామ్రాధరోష్ఠం   సితతీక్ష్ణదంష్ట్రమ్   ।
ఇదం హి వక్త్రం  తనురక్తజిహ్వం జ్ఞేయార్ణవం   పాస్యతి కృత్స్నమేవ ॥ ౭।౫౬
గమ్భీరతాయా భవతస్త్వగాధాయా దీప్తతాయాని చ లక్షణాని ।
ఆచార్యకం ప్రాప్స్యసి  తత్పృథివ్యాం యన్నర్షిభిః  పూర్వయుగేఽప్యవాప్తమ్ ॥ ౭।౫౭
పరమమితి తతో నృపాత్మజస్తమృషిజనం ప్రతినన్ద్య   నిర్యయౌ ।
విధివదనువిధాయ తేఽపి తం ప్రవివిశురాశ్రమిణస్తపోవనమ్   ॥ ౭।౫౮
ఇతి శ్రీబుద్ధచరితే   మహాకావ్యే తపోవనప్రవేశో  నామ సప్తమః సర్గః  ॥ ౭ ॥

Book VIII [అన్తఃపురవిలాపో]

తతస్తురఙ్గావచరః  స దుర్మనాస్తథా వనం భర్తరి నిర్మమే గతే ।
చకార యత్నం పథి శోకవిగ్రహే  తథాపి చైవాశ్రు  న తస్య చిక్షిపే ॥ ౮।౧
యమేకరాత్రేణ  తు భర్తురాజ్ఞయా  జగామ మార్గం  సహ తేన వాజినా ।
ఇయాయ భర్తుర్విరహం విచిన్తయంస్తమేవ పన్థానమహోభిరష్టభిః   ॥ ౮।౨
హయశ్చ సౌజస్వి చచార కన్థకస్తతామ   భావేన బభూవ నిర్మదః ।
అలఙ్కృతశ్చాపి తథైవ  భూషణైరభూద్గతశ్రీరివ    తేన వర్జితః  ॥ ౮।౩
నివృత్య చైవాభిముఖస్తపోవనం  భృశం జిహేషే కరుణం ముహుర్ముహుః ।
క్షుధాన్వితోఽప్యధ్వని శష్పమమ్బు వా యథా పురా నాభిననన్ద నాదదే ॥ ౮।౪

తతో విహీనం కపిలాహ్వయం పురం మహాత్మనా తేన జగద్ధితాత్మనా  ।
క్రమేణ  తౌ శూన్యమివోపజగ్మతుర్దివాకరేణేవ  వినాకృతం నభః ॥ ౮।౫
సపుణ్డరీకైరపి   శోభితం జలైరలఙ్కృతం  పుష్పధరైర్నగైరపి   ।
తదేవ తస్యోపవనం వనోపమం గతప్రహర్షైర్న   రరాజ నాగరైః  ॥ ౮।౬
తతో భ్రమద్భిర్దిశి   దీనమానసైరనుజ్జ్వలైర్వాష్పహతేక్షణైర్నరైః      ।
నివార్యమాణావివ తావుభౌ పురం శనైరజఃస్నాతమివాభిజగ్మతుః  ॥ ౮।౭
నిశమ్య చ స్రస్తశరీరగామినౌ   వినాగతౌ శాక్యకులర్షభేణ  తౌ ।
ముమోచ వాష్పం పథి నాగరో జనః పురా రథే దాశరథేరివాగతే ॥ ౮।౮
అథ బ్రువన్తః   సముపేతమన్యవో జనాః పథి చ్చన్దకమాగతాశ్రవః   ।
క్వ రాజపుత్రః  కులరాష్ట్రవర్ధనో   హృతస్త్వయాసావితి పృష్ఠతోఽన్వయుః  ॥ ౮।౯
తతః స తాన్ భక్తిమతోఽబ్రవీజ్జనాన్నరేన్ద్రపుత్రం     న పరిత్యజామ్యహమ్ ।
రుదన్నహం తేన తు నిర్జనే  వనే గృహస్థవేశశ్చ  విసర్జితావితి  ॥ ౮।౧౦
ఇదం వచస్తస్య నిశమ్య తే జనాః సుదుష్కరం ఖల్వితి నిశ్చయం యయుః ।
పతద్విజహ్రుః  సలిలం న నేత్రజం  మనో నినిన్దుశ్చ  ఫలార్థమాత్మనః  ॥ ౮।౧౧
అథోచురద్యైవ  విశామ తద్వనం గతః స యత్ర ద్విపరాజవిక్రమః  ।
జిజీవిషా నాస్తి హి తేన నో వినా యథేన్ద్రియాణాం  విగమే శరీరిణామ్ ॥ ౮।౧౨
ఇదం పురం తేన వివర్జితం  వనం వనం చ తత్తేన సమన్వితం పురమ్ ।
న శోభతే తేన హి నో వినా పురం మరుత్వతా వృత్రవధే  యథా దివమ్ ॥ ౮।౧౩
పునః కుమారో వినివృత్త ఇత్యథౌ గవాక్షమాలాః ప్రతిపేదిరేఽఙ్గనాః   ।
వివిక్తపృష్ఠం  చ నిశమ్య వాజినం పునర్గవాక్షాణి  పిధాయ చుక్రుశుః  ॥ ౮।౧౪
ప్రవిష్టదీక్షస్తు   సుతోపలబ్ధయే  వ్రతేన  శోకేన చ ఖిన్నమానసః ।
జజాప దేవాయతనే నరాధిపశ్చకార తాస్తాశ్చ యథాశ్రయాః  క్రియాః  ॥ ౮।౧౫
తతః స వాష్పప్రతిపూర్ణలోచనస్తురఙ్గమాదాయ    తురఙ్గమానసః  ॥ ౮।౧౬
వివేశ శోకాభిహతో నృపాలయం క్షయం వినీతే రిపుణేవ భర్తరి ॥
విగాహమానశ్చ నరేన్ద్రమన్దిరం   విలోకయన్నశ్రువహేన  చక్షుషా ।
స్వరేణ పుష్టేన  రురావ కన్థకో  జనాయ దుఃఖం ప్రతివేదయన్నివ  ॥ ౮।౧౭
తతః ఖగాశ్చ క్షయమధ్యగోచరాః సమీపబద్ధాస్తురగాశ్చ  సత్కృతాః ।
హయస్య తస్య ప్రతిసస్వనుః  స్వనం నరేన్ద్రసూనోరుపయానశఙ్కితాః  ॥ ౮।౧౮
జనాశ్చ హర్షాతిశయేన  వఞ్చితా జనాధిపాన్తఃపురసన్నికర్షగాః  ।
యథా హయః కన్థక  ఏష హేషతే ధ్రువం  కుమారో విశతీతి మేనిరే ॥ ౮।౧౯
అతిప్రహర్షాదథ   శోకమూర్ఛితాః కుమారసన్దర్శనలోలలోచనాః  ।

గృహాద్వినిశ్చక్రమురాశయా  స్త్రియః  శరత్పయోదాదివ విద్యుతశ్చలాః ॥ ౮।౨౦
విలమ్బవేశ్యో మలినాంశుకాంబరా నిరఞ్జనైర్వాష్పహతేక్షణైర్ముఖైః     ।
స్త్రియో  న రేజుర్మృజయా వినాకృతా దివీవ తారా రజనీక్షయారుణాః ॥ ౮।౨౧
అరక్తతామ్రైశ్చరణైరనూపురైరకుణ్డలైరార్జవకర్ణికైర్ముఖైః          ।
స్వభావపీనైర్జఘనైరమేఖలైరహారయోక్త్రైర్ముషితైరివ       స్తనైః   ॥ ౮।౨౨
నిరీక్షితా వాష్పపరీతలోచనం నిరాశ్రయం  చన్దకమశ్వమేవ  చ ।
వివర్ణవక్త్రా  రురుదుర్వరాఙ్గనా  వనాన్తరే గావ ఇవర్షభోజ్ఝితాః   ॥ ౮।౨౩
తతః సవాష్పా మహిషీ మహీపతేః ప్రనష్టవత్సా   మహిషీవ వత్సలా ।
ప్రగృహ్య  బాహూ నిపపాత గౌతమీ విలోలపర్ణా కదలీవ కాఞ్చనీ ॥ ౮।౨౪
హతత్విషోఽన్యాః శిథిలాత్మబాహవః స్త్రియో  విషాదేన విచేతనా ఇవ ।
న చుక్రుశుర్నాశ్రు  జహుర్న శశ్వసుర్న చేతనా ఉల్లిఖితా  ఇవ స్థితాః  ॥ ౮।౨౫
అధీరమన్యాః పతిశోకమూర్ఛితా విలోచనప్రస్రవణైర్ముఖైః     స్త్రియః  ।
సిషిఞ్చిరే ప్రోషితచన్దనాన్   స్తనాన్ ధరాధరః ప్రస్రవణైరివోపలాన్    ॥ ౮।౨౬
ముఖైశ్చ  తాసాం నయనామ్బుతాడితైః  రరాజ తద్రాజనివేశనం  తదా ।
నవామ్బుకాలేఽంబుదవృష్టితాడితైః   స్రవజ్జలైస్తామరసైర్యథా     సరః ॥ ౮।౨౭
సువృత్తపీనాఙ్గులిభిర్నిరన్తరైరభూషణైర్గూఢశిరైర్వరాఙ్గనాః       ।
ఉరాంసి జఘ్నుః కమలోపమైః  కరైః  స్వపల్లవైర్వాతచలా   లతా ఇవ ॥ ౮।౨౮
కరప్రహారప్రచలైశ్చ    తా బభుర్యథాపి నార్యః సహితోన్నతైః  స్తనైః   ।
వనానిలాఘూర్ణితపద్మకమ్పితైః   రథాఙ్గనామ్నాం  మిథునైరివాపగాః  ॥ ౮।౨౯
యథా చ వక్షాంసి కరైరపీడయంస్తథైవ   వక్షోభిరపీడయన్ కరాన్ ।
అకారయంస్తత్ర పరస్పరం వ్యథాః కరాగ్రవక్షాంస్యబలా  దయాలసాః ॥ ౮।౩౦
తతస్తు రోషప్రవిరక్తలోచనా   విషాదసమ్బన్ధకషాయగద్గదమ్   ।
ఉవాచ నిఃశ్వాసచలత్పయోధరా విగాధశోకాశ్రుధరా  యశోధరా ॥ ౮।౩౧
నిశి ప్రసుప్తామవశాం  విహాయమాం గతః క్వ స చ్చన్దక  మన్మనోరథః ।
ఉపాగతే చ త్వయి కన్థకే  చ మే సమం గతేషు త్రిషు  కమ్పతే మనః ॥ ౮।౩౨
అనార్యమస్నిద్ఘమమిత్రకర్మ   మే నృశంస కృత్వా కిమిహాద్య రోదిషి ।
నియచ్చ వాష్పం భవ తుష్టమానసో  న సంవదత్యశ్రు చ తచ్ఛ కర్మ తే ॥ ౮।౩౩
ప్రియేణ  వశ్యేన హితేన సాధునా త్వయా సహాయేన యథార్థకారిణా  ।
గతోఽర్యపుత్రో హ్యపునర్నివృత్తయే రమస్వ దిష్ట్యా  సఫలః శ్రమస్తవ  ॥ ౮।౩౪
వరం మనుష్యస్య విచక్షణో రిపుర్న మిత్రమప్రాజ్ఞమయోగపేశలమ్    ।
సుహృద్బ్రువేణ హ్యవిపశ్చితా త్వయా కృతః కులస్యాస్య మహానుపప్లవః  ॥ ౮।౩౫

ఇమా హి శోచ్యా వ్యవముక్తభూషణాః ప్రసక్తవాష్పావిలరక్తలోచనాః   ।
స్థితేఽపి  పత్యౌ హిమవన్మహీసమే ప్రనష్టశోభా   విధవా ఇవ స్త్రియః  ॥ ౮।౩౬
ఇమాశ్చ విక్షిప్తవిటఙ్కబాహవః ప్రసక్తపారావతదీర్ఘనిస్వనాః    ।
వినాకృతాస్తేన సహైవ  రోధనైర్భృశం  రుదన్తీవ విమానపఙ్క్తయః  ॥ ౮।౩౭
అనర్థకామోఽస్య  జనస్య సర్వథా తురఙ్గమోఽపి  ధ్రువమేష  కన్థకః  ।
జహార సర్వస్వమితస్తథా హి మే జనే ప్రసుప్తే  నిశి రత్నచౌరవత్ ॥ ౮।౩౮
యదా సమర్థః  ఖలు సోఢుమాగతానిషుప్రహారానపి  కిం పునః కశాః ।
గతః కశాపాతభయాత్ కథం త్వయం శ్రియం  గృహీత్వా హృదయం చ మే సమమ్ ॥
౮।౩౯
అనార్యకర్మా భృశమద్య హేషతే నరేన్ద్రధిష్ణ్యం   ప్రతిపూరయన్నివ  ।
యదాతు నిర్వాహయతి స్మ మే ప్రియం  తదాహిమూకస్తురగాధమోఽభవత్ ॥౮।౪౦
యది హ్యహేషిష్యత బోధయఞ్జనం  ఖురైః  క్షితౌ వాప్యకరిష్యత ధ్వనిమ్ ।
హనుస్వనం వాజనయిష్యదుత్తమం న చాభవిష్యన్మమ దుఃఖమీదృశమ్ ॥ ౮।౪౧
ఇతీహ దేవ్యాః పరిదేవితాశ్రయం  నిశమ్య వాష్పగ్రథితాక్షరం  వచః ।
అధోముఖః సాశ్రుకలః  కృతాఞ్జలిః  శనైరిదం  ఛన్దక  ఉత్తరం జగౌ ॥ ౮।౪౨
విగర్హితుం  నార్హసి  దేవి కన్థకం  న చాపి రోషం మయి కర్తుమర్హసి  ।
అనాగసౌ స్వః సమవేహి సర్వశో గతో నృదేవః స హి దేవి దేవవత్ ॥ ౮।౪౩
అహం హి జానన్నపి రాజశాసనం బలాత్కృతః కైరపి  దైవతైరివ   ।
ఉపానయం తూర్ణమిమం  తురఙ్గమం  తథాన్వగచ్చం విగతశ్రమోఽధ్వని  ॥ ౮।౪౪
వ్రజన్నయం  వాజివరోఽపి నాస్పృశన్మహీం ఖురాగ్రైర్విధృతైరివాన్తరా   ।
తథైవ  దైవాదివ  సంయతాననో హనుస్వనం నాకృత నాప్యహేషత ॥ ౮।౪౫
యదా వహిర్గచ్చతి  పార్థివాత్మజస్తదాభవద్ద్వారమపావృతం   స్వయమ్ ।
తమశ్చ నైశం  రవిణేవ పాటితం తతోఽపి దైవో  విధిరేష గృహ్యతామ్ ॥ ౮।౪౬
యదాప్రమత్తోఽపి  నరేన్ద్రశాసనాద్గృహే   పురే చైవ  సహస్రశో  జనః ।
తదా స నాబుధ్యత నిద్రయా  హృతస్తతోఽపి దైవో  విధిరేష గృహ్యతామ్ ॥ ౮।౪౭
యతశ్చ వాసో వనవాససమ్మతం విసృష్టమస్మై   సమయే దివౌకసా ।
దివి ప్రవిద్ధం   ముకుటం చ తద్ధృతం  తతోఽపి దైవో  విధిరేష గృహ్యతామ్ ॥ ౮।౪౮
తదేవమావాం నరదేవి దోషతో న తత్ప్రయాతం ప్రతిగన్తుమర్హసి   ।
న కామకారో మమ నాస్య వాజినః కృతానుయాత్రః  స హి దైవతైర్గతః    ॥ ౮।౪౯
ఇతి ప్రయాణం  బహుధైవమద్భుతం  నిశమ్య తాస్తస్య మహాత్మనః స్త్రియః  ।
ప్రనష్టశోకా   ఇవ విస్మయం యయుర్మనోజ్వరం ప్రవ్రజనాత్తు   లేభిరే ॥ ౮।౫౦

విషాదపారిప్లవలోచనా  తతః ప్రనష్టపోతా   కురరీవ దుఃఖితా ।
విహాయ ధైర్యం  విరురావ గౌతమీ తతామ చైవాశ్రుముఖీ   జగాద చ ॥ ౮।౫౧
మహోర్మిమన్తో మృదవోఽసితాః శుభాః పృథక్పృథగ్మూలరుహాః సముద్గతాః  ।
ప్రచేరితాస్తే  భువి తస్య మూర్ధజా  నరేన్ద్రమౌలీపరివేష్టనక్షమాః   ॥ ౮।౫౨
ప్రలమ్బబాహుర్మృగరాజవిక్రమో   మహార్షభాక్షః  కనకోజ్జ్వలద్యుతిః  ।
విశాలవక్షా ఘనదున్దుభిస్వనస్తథావిధోఽప్యాశ్రమవాసమర్హతి    ॥ ౮।౫౩
అభాగినీ నూనమియం వసున్ధరా  తమార్యకర్మాణమనుత్తమం ప్రతి  ।
గతస్తతోఽసౌ గుణవాన్ హి తాదృశో నృపః ప్రజాభాగ్యగుణైః   ప్రసూయతే  ॥ ౮।౫౪
సుజాతజాలావతతాఙ్గులీ  మృదూ నిగూఢగుల్ఫౌ విషపుష్పకోమలౌ ।
వనాన్తభూమిం కఠినాం కథం ను తౌ సచక్రమధ్యౌ  చరణౌ గమిష్యతః ॥ ౮।౫౫
విమానపృష్ఠే శయనాసనోచితం మహార్హవస్త్రాగురుచన్దనార్చితమ్    ।
కథం ను శీతోష్ణజలాగమేషు  తచ్చరీరమోజస్వి వనే భవిష్యతి ॥ ౮।౫౬
కులేన సత్త్వేన బలేన వర్చసా శ్రుతేన  లక్ష్మ్యా వయసా చ గర్వితః ।
ప్రదాతుమేవాభ్యుదితో  నయాచితుం కథం స భిక్షాం పరతశ్చరిష్యతి ॥ ౮।౫౭
శుచౌ శయిత్వా శయనే హిరణ్మయే ప్రబోధ్యమానో  నిశి తూర్యనిస్వనైః  ।
కథం వత స్వప్స్యతి సోఽద్య మే వ్రతీ  పటౌకదేశాన్తరితే మహీతలే ॥ ౮।౫౮
ఇమం విలాపం కరుణం నిశమ్య తా భుజైః  పరిష్వజ్య పరస్పరం స్త్రియః  ।
విలోచనేభ్యః సలిలాని తత్యజుర్మధూని పుష్పేభ్య ఇవేరితా లతాః ॥ ౮।౫౯
తతో ధరాయామపతద్యశోధరా విచక్రవాకేవ  రథాఙ్గసాహ్వయా  ।
శనైశ్చ  తత్తద్విలలాప విక్లవా  ముహుర్ముహుర్గద్గదరుద్ధయా    గిరా ॥ ౮।౬౦
స మామనాథాం సహధర్మచారిణీమపాస్య ధర్మం యది కర్తుమిచ్ఛతి ।
కుతోఽస్య ధర్మః సహధర్మచారిణీం వినా తపో యః పరిభోక్తుమిచ్ఛతి ॥ ౮।౬౧
శ‍ృణోతి నూనం స న పూర్వపార్థివాన్  మహాసుదర్శప్రభృతీన్  పితామహాన్ ।
వనాని పత్నీసహితానుపేయుషస్తథా స ధర్మం మదృతే చికీర్షతి  ॥ ౮।౬౨
మఖేషు వా వేదవిధానసంస్కృతౌ న దమ్పతీ పశ్యతి దీక్షితావుభౌ ।
సమం బుభుక్షూ పరతోఽపి తత్ఫలం తతోఽస్య జాతో మయి ధర్మమత్సరః ॥౮।౬౩
ధ్రువం  స జానన్ మమ ధర్మవల్లభో  మనః ప్రియేఽప్యాకలహం  ముహుర్మిథః ।
సుఖం విభీర్మామపహాయ రోసణాం మహేన్ద్రలోకేఽప్సరసో  జిఘృక్షతి ॥ ౮।౬౪
ఇయం తు చిన్తా మమ కీదృశం ను తా వపుర్గుణం  బిభ్రతి  తత్ర యోషితః ।
వనే యదర్థం  స తపాంసి తప్యతే శ్రియం  చ హిత్వా మమ భక్తిమేవ చ ॥ ౮।౬౫
న ఖల్వియం స్వర్గసుఖాయ  మే స్పృహా న తజ్జనస్యాత్మవతోఽపి  దుర్లభమ్  ।

స తు ప్రియో మామిహ వా పరత్ర వా కథం న జహ్యాదితి మే మనోరథః ॥ ౮।౬౬
అభాగినీ యద్యహమాయతేక్షణం శుచిస్మితం భర్తురుదీక్షితుం ముఖమ్ ।
న మన్దభాగ్యోఽర్హతి   రాహులోఽప్యయం కదాచిదఙ్కే పరివర్తితుం పితుః ॥ ౮।౬౭
అహో నృశంసం సుకుమారవర్చసః సుదారుణం తస్య మనస్వినో మనః ।
కలప్రలాపం  ద్విషతోఽపి హర్షణం  శిశుం సుతం యస్త్యజతీదృశం స్వతః ॥ ౮।౬౮
మమాపి కామం హృదయం సుదారుణం శిలామయం వాప్యయసాపి వా కృతమ్ ।
అనాథవచ్చ్రీరహితే సుఖోచితే వనం గతే భర్తరి యన్న దీర్యతే ॥ ౮।౬౯
ఇతీహ దేవీ పతిశోకమూర్ఛితా రురోద దధ్యౌ విలలాప చాసకృత్ ।
స్వభావధీరాపి హి సా సతీ శుచా ధృతిం న సస్మార చకార నో హ్రియమ్  ॥ ౮।౭౦
తతస్తథా శోకవిలాపవిక్లవాం  యశోధరాం ప్రేక్ష్య  వసున్ధరాగతామ్  ।
మహారవిన్దైరివ  వృష్టితాడితైర్ముఖైః    సవాష్పైర్వనితా  విచుక్రుశుః  ॥ ౮।౭౧
సమాప్తజాప్యః కృతహోమమఙ్గలో  నృపస్తు దేవాయతనాద్వినిర్యయౌ ।
జనస్య తేనార్త్తరవేణ చాహతశ్చచాల వజ్రధ్వనినేవ  వారణః ॥ ౮।౭౨
నిశామ్య చ చ్ఛన్దకకన్థకావుభౌ   సుతస్య సంశ్రుత్య  చ నిశ్చయం స్థిరమ్  ।
పపాత శోకాభిహతో మహీపతిః శచీపతేర్వృత్త ఇవోత్సవే ధ్వజః ॥ ౮।౭౩
తతో ముహూర్తం సుతశోకమోహితో జనేన తుల్యాభిజనేన ధారితః ।
నిరీక్ష్య దృష్ట్యా  జలపూర్ణయా  హయం మహీతలస్థో విలలాప పార్థివః  ॥ ౮।౭౪
బహూని కృత్వా సమరే ప్రియాణి  మే మహత్త్వయా కన్థక  విప్రియం  కృతమ్ ।
గుణప్రియో  యేన వనే స మే ప్రియః  ప్రియోఽపి  సన్నప్రియవత్  ప్రచేరితః  ॥ ౮।౭౫
తదద్య మాం వా నయ తత్ర యత్ర స వ్రజ  ద్రుతం  వా పునరేనమానయ ।
ఋతే హి తస్మాన్మమ నాస్తి జీవితం విగాఢరోగస్య సదౌషధాదివ ॥ ౮।౭౬
సువర్ణనిష్ఠీవిని   మృత్యునా హృతే సుదుష్కరం యన్న మమార సృఞ్జయః  ।
అహం పునర్ధర్మరతౌ  సుతే గతేఽముముక్షురాత్మానమనాత్మవానివ ॥ ౮।౭౭
విభోర్దశక్షత్రకృతః   ప్రజాపతేః  పరాపరజ్ఞస్య  వివస్వదాత్మనః ।
ప్రియేణ  పుత్రేణ  సతా వినాకృతం కథం న ముహ్యేద్ధి మనో మనోరపి ॥ ౮।౭౮
అజస్య రాజ్ఞస్తనయాయ   ధీమతే నరాధిపాయేన్ద్రసఖాయ  మే స్పృహా ।
గతే వనం యస్తనయే దివం గతో న మోఘవాష్పః కృపణం జిజీవ హ ॥ ౮।౭౯
ప్రచక్ష్వ  మే భద్ర తదాశ్రమాజిరం  హృతస్త్వయాయత్ర స మే జలాఞ్జలిః  ।
ఇమే పరీప్సన్తి హి తే పిపాసవో మమాసవః ప్రేతగతిం  యియాసవః ॥ ౮।౮౦
ఇతి తనయవియోగజాతదుఃఖం క్షితిసదృశం సహజం విహాయ ధైర్యమ్  ।
దశరథ ఇవ రామశోకవశ్యో బహు విలలాప నృపో విసఞ్జ్ఞకల్పః  ॥ ౮।౮౧

శ్రుతవినయగుణాన్వితస్తతస్తం   మతిసచివః ప్రవయాః  పురోహితశ్చ ।
అవధృతమిదమూచతుర్యథావన్న చ పరితప్తముఖౌ న చాప్యశోకౌ ॥ ౮।౮౨
త్యజ నరవర శోకమేహి ధైర్యం  కుధృతిరివార్హసి  ధీర నాశ్రు మోక్తుమ్ ।
స్రజమివ  మృదితామపాస్య లక్ష్మీం భువి బహవో హి నృపా వనాన్యతీయుః ॥ ౮।౮౩
అపి చ నియత ఏష తస్య భావః స్మర వచనం తదృషేః పురాసితస్య ।
న హి స దివి న చక్రవర్తిరాజ్యే   క్షణమపి వాసయితుం సుఖేన శక్యః ॥ ౮।౮౪
యది తు నృవర కార్య ఏవ యత్నస్త్వరితముదాహరయావదత్ర యావః ।
బహువిధమిహయుద్ధమస్తు  తావత్తవ తనయస్య విధేశ్చ తస్య తస్య ॥ ౮।౮౫
నరపతిరథ తౌ శశాస తస్మాద్ద్రుతమిత  ఏవ యువామభిప్రయాతమ్  ।
న హి మమ హృదయం ప్రయాతి  శాన్తిం వనశకునేరివ పుత్రలాలసస్య  ॥ ౮।౮౬
పరమమితి నరేన్ద్రశాసనాత్తౌ  యయతురమాత్యపురోహితౌ వనం తత్ ।
కృతమితి సవధూజనః సదారో నృపతిరపి ప్రచకార  శేషకార్యమ్ ॥ ౮।౮౭
ఇతి శ్రీబుద్ధచరితే   మహాకావ్యేఽన్తఃపురవిలాపో నామాష్టమః  సర్గః  ॥ ౮ ॥

Book IX [కుమారాన్వేషణో]

తతస్తదా మన్త్రిపురోహితౌ  తౌ వాష్పప్రతోదాభిహతౌ  నృపేణ ।
విద్ధౌ సదశ్వావివ సర్వయత్నాత్సౌహార్దశీఘ్రం   యయతుర్వనం తత్ ॥ ౯।౧
తమాశ్రమమ్  జాతపరిశ్రమౌ  తావుపేత్య కాలే సదృశానుయాత్రౌ ।
రాజర్ద్ధిముత్సృజ్య  వినీతచేష్టావుపేయతుర్భార్గవధిష్ణ్యమేవ    ॥ ౯।౨
తౌ న్యాయతస్తం ప్రతిపూజ్య  విప్రం  తేనార్చితౌ తావపి చానురూపమ్ ।
కృతాసనౌ భార్గవమాసనస్థం   ఛిత్త్వా కథామూచతురాత్మకృత్యమ్ ॥ ౯।౩
శుద్ధౌజసః  శుద్ధవిశాలకీర్తేరిక్ష్వాకువంశప్రభవస్య   రాజ్ఞః  ।
ఇమం జనం వేత్తు భవానధీరం శ్రుతగ్రహే   మన్త్రపరిగ్రహే   చ ॥ ౯।౪
తస్యేన్ద్రకల్పస్య  జయన్తకల్పః పుత్రో జరామృత్యుభయం తితీర్షుః  ।
ఇహాభ్యుపేతః కిల తస్య హేతోరావాముపేతౌ భగవానవైతు  ॥ ౯।౫
తౌ సోఽబ్రవీదస్తి  స దీర్ఘబాహుః  ప్రాప్తః   కుమారో న తు నావబుద్ధః  ।
ధర్మోఽయమావర్తక ఇత్యవేత్య యాతస్త్వరాడాభిముఖో ముముక్షుః ॥ ౯।౬
తస్మాత్తతస్తావుపలభ్య తత్త్వం తం విప్రమామన్త్త్య  తదైవ  సద్యః ।
ఖిన్నావఖిన్నావివ రాజపుత్రః  ప్రసస్రతుస్తేన   యతః స యాతః ॥ ౯।౭
యాన్తౌ తతస్తౌ సృజయా విహీనమపశ్యతాం తం వపుషా జ్వలన్తమ్ ।
నృపోపవిష్టం  పథి వృక్షమూలే సూర్యం ఘనాభోగమివ ప్రవిష్టమ్   ॥ ౯।౮

యానం విహాయోపయయౌ తతస్తం పురోహితో మన్త్రధరేణ  సార్ధమ్  ।
యథా వనస్థం  సహవామదేవో రామం దిదృక్షుర్మునిరౌర్వశేయః ॥ ౯।౯
తావర్చయామాసతురర్హతస్తం   దివీవ శుక్రాఙ్గిరసౌ   మహేన్ద్రమ్  ।
ప్రత్యర్చయామాస  స చార్హతస్తౌ  దివీవ శుక్రాఙ్గిరసౌ   మహేన్ద్రః  ॥ ౯।౧౦
కృతాభ్యనుజ్ఞావభితస్తతస్తౌ  నిషీదతుః శాక్యకులధ్వజస్య ।
విరేజతుస్తస్య చ సన్నికర్షే పునర్వసూయోగగతావివేన్దోః  ॥ ౯।౧౧
తం వృక్షమూలస్థమభిజ్వలన్తం  పురోహితో రాజసుతం బభాషే ।
యథోపవిష్టం  దివి పారిజాతే బృహస్పతిః శక్రసుతం  జయన్తమ్ ॥ ౯।౧౨
త్వచ్చోకశల్యే హృదయావగాఢే మోహం గతో భూమితలే ముహూర్తమ్ ।
కుమార రాజా నయనామ్బువర్షో యత్త్వామవోచత్తదిదం నిబోధ ॥ ౯।౧౩
జానామి ధర్మం ప్రతి  నిశ్చయం తే పరైమి  తేఽచ్యావినమేతమర్థమ్  ।
అహం త్వకాలే వనసంశ్రయాత్తే  శోకాగ్నినాగ్నిప్రతిమేన  దహ్యే ॥ ౯।౧౪
తదేహి ధర్మప్రియ  మత్ప్రియార్థం  ధర్మార్థమేవ  త్యజ బుద్ధిమేతామ్  ।
అయం హి మా శోకరయః ప్రవృద్ధో  నదీరయః కూలమివాభిహన్తి ॥ ౯।౧౫
మేఘామ్బుకక్షాద్రిషు యా హి వృత్తిః సమీరణార్కాగ్నిమహాశనీనామ్ ।
తాం వృత్తిమస్మాసు కరోతి శోకో వికర్షణోచ్చోషణదాహభేదైః   ॥ ౯।౧౬
తద్భుఙ్క్ష్వ  తావద్వసుధాధిపత్యం కాలే వనం యాస్యసి శాస్త్రదృష్టే  ।
అనిష్టబన్ధౌ  కురు మాప్యుపేక్షాం సర్వేషు భూతేషు దయా హి ధర్మః ॥ ౯।౧౭
న చైష  ధర్మో వన ఏవ సిద్ధః  పురేఽపి సిద్ధిర్నియతా  యతీనామ్ ।
బుద్ధిశ్చ  యత్నశ్చ నిమిత్తమత్ర వనం చ లిఙ్గం  చ హి భీరుచిహ్నమ్ ॥ ౯।౧౮
మౌలీధరైరంసవిషక్తహారైః   కేయూరవిష్టబ్ధభుజైర్నరేన్ద్రైః     ।
లక్ష్మ్యఙ్కమధ్యే పరివర్తమానైః  ప్రాప్తో  గృహస్థైరపి  మోక్షధర్మః ॥ ౯।౧౯
ధ్రువానుజౌ యౌ బలివజ్రబాహూ  వైభ్రాజమాషాఢమథాన్తిదేవమ్   ।
విదేహరాజం జనకం తథైవ  పాకద్రుమం  సేనజితశ్చ రాజ్ఞః  ॥ ౯।౨౦
ఏతాన్ గృహస్థాన్  నృపతీనవేహి నైఃశ్రేయసే   ధర్మవిధౌ వినీతాన్ ।
ఉభేఽపి తస్మాద్యుగపద్భజస్వ చిత్తాధిపత్యం చ నృపశ్రియం  చ ॥ ౯।౨౧
ఇచ్చామి హి త్వాముపగుహ్య గాఢం కృతాభిషేకం సలిలార్ద్రమేవ  ।
ధృతాతపత్రం  సముదీక్షమాణస్తేనైవ  హర్షేణ  వనం ప్రవేష్టుమ్   ॥ ౯।౨౨
ఇత్యబ్రవీద్భూమిపతిర్భవన్తం  వాక్యేన వాష్పగ్రథితాక్షరేణ  ।
శ్రుత్వా  భవానర్హతి  తత్ప్రియార్థం  స్నేహేన తత్స్నేహమనుప్రయాతుమ్  ॥ ౯।౨౩

శోకామ్భసి త్వత్ప్రభవే హ్యగాధే దుఃఖార్ణవే  మజ్జతి  శాక్యరాజః ।
తస్మాత్తముత్తారయ నాథహీనం నిరాశ్రయం  మగ్నమివార్ణవే  గామ్ ॥ ౯।౨౪
భీష్మేణ గఙ్గోదరసమ్భవేన  రామేణ రామేణ చ భార్గవేణ  ।
శ్రుత్వా  కృతం కర్మ పితుః ప్రియార్థం   పితుస్త్వమప్యర్హసి  కర్తుమిష్టమ్  ॥ ౯।౨౫
సంవర్ధయిత్రీం   చ సమేహి దేవీమగస్త్యజుష్టాం  దిశమప్రయాతామ్  ।
ప్రనష్టవత్సామివ   వత్సలాం గామజస్రమార్త్తాం  కరుణం రుదన్తీం ॥ ౯।౨౬
హంసేన హంసీమివ విప్రయుక్తాం  త్యక్తాం గజేనేవ వనే కరేణుమ్ ।
ఆర్త్తాం సనాథామపి నాథహీనాం త్రాతుం  వధూమర్హసి  దర్శనేన ॥ ౯।౨౭
ఏకం సుతం బాలమనర్హదుఃఖం  సన్తాపమన్తర్గతముద్వహన్తమ్  ।
తం రాహులం మోక్షయ బన్ధుశోకాద్  రాహూపసర్గాదివ  పూర్ణచన్ద్రమ్   ॥ ౯।౨౮
శోకాగ్నినా త్వద్విరహేన్ధనేన  నిఃశ్వాసధూమేన తమఃశిఖేన ।
త్వద్దర్శనాయర్ఛతి  దహ్యమానః సోఽన్తఃపురం చైవ  పురం చ కృత్స్నమ్ ॥ ౯।౨౯
స బోధిసత్త్వః పరిపూర్ణసత్త్వః   శ్రుత్వా  వచస్తస్య పురోహితస్య ।
ధ్యాత్వా ముహూర్తం గుణవద్గుణజ్ఞః   ప్రత్యుత్తరం  ప్రశ్రితమిత్యువాచ   ॥ ౯।౩౦
అవైమి  భావం తనయప్రసక్తం   విశేషతోయో మయిభూమిపస్య ।
జానన్నపి వ్యాధిజరావిపద్భ్యో భీతస్త్వగత్యా స్వజనం త్యజామి ॥ ౯।౩౧
ద్రష్టుం   ప్రియం  కః స్వజనం హి నేచ్చేన్నాసౌ యది స్యాత్ప్రియవిప్రయోగః  ।
యదా తుభూత్వాపి భవేద్వియోగస్తతో గురుం స్నిగ్ధమపి  త్యజామి ॥ ౯।౩౨
మద్ధేతుకం  యత్తు నరాధిపస్య శోకం భవానర్హతి  న ప్రియం  మే ।
యత్స్వప్నభూతేషు సమాగమేషు సన్తప్యతే భావిని విప్రయోగైః   ॥ ౯।౩౩
ఏవం చ తే నిశ్చయమేతు బుద్ధిర్దృష్ట్వా    విచిత్రం  వివిధప్రచారమ్  ।
సన్తాపహేతుర్న సుతో న బన్ధురజ్ఞాననైమిత్తిక    ఏష తాపః ॥ ౯।౩౪
యదాధ్వగానామివ సఙ్గతానాం  కాలే వియోగో నియతః ప్రజానామ్  ।
ప్రాజ్ఞో  జనః కో ను భజేత శోకం బన్ధుప్రియః   సన్నపి బన్ధుహీనః  ॥ ౯।౩౫
ఇహైతి  హిత్వా స్వజనం పరత్ర ప్రలభ్య  చేహాపి పునః ప్రయాతి  ।
గత్వాపి తత్రాప్యపరత్ర  గచ్చేత్యేవం జనోయోగిని కోఽనురోధః ॥ ౯।౩౬
యదా చ గర్భాత్ప్రభృతి ప్రవృత్తః   సర్వాస్వ్ అవస్థాసు  వధాయ మృత్యుః ।
కస్మాదకాలే వనసంశ్రయం  మే పుత్రప్రియస్తత్ర   భవాన్ అవోచత్ ॥ ౯।౩౭
భవత్యకాలో విషయాభిపత్తౌ కాలస్తథైవాభివిధౌ  ప్రదిష్టః   ॥ ౯।౩౮
కాలో జగత్కర్షతి  సర్వకాలానర్చార్హకే  శ్రేయసి  సర్వకాలః ॥
రాజ్యం ముముక్షుర్మయి యచ్చ రాజా తదప్యుదారం సదృశం పితుశ్చ ।

ప్రతిగ్రహీతుం   మమ న క్షమం తు లోభాదపథ్యాన్నమివాతురస్య ॥ ౯।౩౯
కథం ను మోహాయతనం నృపత్వం క్షమం ప్రపత్తుం  విదుషా నరేణ ।
సోద్వేగతా యత్ర మదః శ్రమశ్చ  పరోపచారేణ చ ధర్మపీడా ॥ ౯।౪౦
జామ్బూనదం హర్మ్యమివ ప్రదీప్తం  విషేణ సంయుక్తమివోత్తమాన్నమ్ ।
గ్రాహాకులం  చామ్బ్వివ సారవిన్దం  రాజ్యం హి రమ్యం వ్యసనాశ్రయం  చ ॥ ౯।౪౧
ఇత్థం  చ రాజ్యం న సుఖం న ధర్మః పూర్వే యథా జాతఘృణా నరేన్ద్రాః  ।
వయఃప్రకర్షేఽపరిహార్యదుఃఖే   రాజ్యాని ముక్త్వా వనమేవ జగ్ముః ॥ ౯।౪౨
వరం హి భుక్తాని తృణాన్యరణ్యే తోషం పరం రత్నమివోపగుహ్య ।
సహోషితం శ్రీసులభైర్న   చైవ  దోషైరదృశ్యైరివ   కృష్ణసర్పైః   ॥ ౯।౪౩
శ్లాఘ్యం  హి రాజ్యాని విహాయ రాజ్ఞాం  ధర్మాభిలాషేణ వనం ప్రవేష్టుమ్   ।
భగ్నప్రతిజ్ఞస్య   న తూపపన్నం వనం పరిత్యజ్య గృహం ప్రవేష్టుమ్   ॥ ౯।౪౪
జాతః కులే కో హి నరః ససత్త్వో ధర్మాభిలాషేణ వనం ప్రవిష్టః   ।
కాషాయముత్సృజ్య విముక్తలజ్జః  పురన్దరస్యాపి  పురం శ్రయేత  ॥ ౯।౪౫
లోభాద్ధి మోహాదథవా భయేనయో వాన్తమన్నం పునరాదదీత ।
లోభాత్స మోహాదథవా భయేన సన్త్యజ్య కామాన్ పునరాదదీత ॥ ౯।౪౬
యశ్చ ప్రదీప్తాచ్ఛరణాత్కథఞ్చిన్నిష్క్రమ్య  భూయః ప్రవిశేత్తదేవ  ।
గార్హస్థ్యముత్సృజ్య   స దృష్టదోషో  మోహేన భూయోఽభిలషేద్గ్రహీతుమ్  ॥ ౯।౪౭
యా చ శ్రుతిర్మోక్షమవాప్తవన్తో  నృపా గృహస్థా ఇతి నైతదస్తి  ।
శమప్రధానః  క్వ చ మోక్షధర్మో దణ్డప్రధానః   క్వ చ రాజధర్మః ॥ ౯।౪౮
శమే రతిశ్చేచ్ఛిథిలం చ రాజ్యం రాజ్యే మతిశ్చేచ్ఛమవిప్లవశ్చ  ।
శమశ్చ తైక్ష్ణ్యం   చ హి నోపపన్నం శీతోష్ణయోరైక్యమివోదకాగ్న్యోః   ॥ ౯।౪౯
తన్నిశ్చయాద్వా వసుధాధిపాస్తే రాజ్యాని ముక్త్వా శమమాప్తవన్తః  ।
రాజ్యాఙ్గితా  వా నిభృతేన్ద్రియత్వాదనైష్ఠికే    మోక్షకృతాభిమానాః ॥ ౯।౫౦
తేషాం చ రాజ్యేఽస్తు శమో యథావత్ప్రాప్తో వనం నాహమనిశ్చయేన ।
ఛిత్త్వా హి పాశం గృహబన్ధుసఞ్జ్ఞం   ముక్తః పునర్న ప్రవివిక్షురస్మి  ॥ ౯।౫౧
ఇత్యాత్మవిజ్ఞానగుణానురూపం  ముక్తస్పృహం హేతుమదూర్జితం  చ ।
శ్రుత్వా  నరేన్ద్రాత్మజముక్తవన్తం   ప్రత్యుత్తరం  మన్త్రధరోఽప్యువాచ  ॥ ౯।౪౨ (౯।౫౨)

యోనిశ్చయో మన్త్రవరస్తవాయం  నాయం న యుక్తో న తు కాలయుక్తః ।
శోకాయ హిత్వా పితరం వయఃస్థం  స్యాద్ధర్మకామస్య  హి తే న ధర్మః ॥ ౯।౪౩
(౯।౫౩)
నూనం చ బుద్ధిస్తవ   నాతిసూక్ష్మా ధర్మార్థకామేష్వవిచక్షణా  వా ।

హేతోరదృష్టస్య  ఫలస్య యస్త్వం ప్రత్యక్షమర్థం   పరిభూయయాసి ॥౯। ౪౪ (౯।౫౪)
పునర్భవోఽస్తీతి చ కేచిదాహుర్నాస్తీతి కేచిన్నియతప్రతిజ్ఞాః   ।
ఏవం యదా సంశయితోఽయమర్థస్తస్మాత్   క్షమం భోక్తుముపస్థితా  శ్రీః  ॥ ౯।౪౫
(౯।౫౫)
భూయః ప్రవృత్తిర్యది   కాచిదస్తి రంస్యామహే తత్ర యథోపపత్తౌ ।
అథ ప్రవృత్తిః   పరతో న కాచిత్సిద్ధోఽప్రయత్నాజ్జగతోఽస్య    మోక్షః ॥౯।౪౬ (౯।౫౬)

అస్తీతి కేచిత్పరలోకమాహుర్మోక్షస్య యోగం న తు వర్ణయన్తి  ।
అగ్నేర్యథాహ్యుష్ణమపాం  ద్రవత్వం  తద్వత్ప్రవృత్తౌ ప్రకృతిం  వదన్తి॥౯।౪౭ (౯।౫౭)
కేచిత్స్వభావాదితి వర్ణయన్తి  శుభాశుభం చైవ  భవాభవౌ చ ।
స్వాభావికం సర్వమిదం చ యస్మాదతోఽపి మోఘో భవతి ప్రయత్నః  ॥ ౯।౪౮
(౯।౫౮)

యదిన్ద్రియాణాం  నియతః ప్రచారః  ప్రియాప్రియత్వం   విషయేషు చైవ  ।
సంయుజ్యతే యజ్జరయార్త్తిభిశ్చ  కస్తత్ర యత్నో నను స స్వభావః ॥౯।౪౯ (౯।౫౯)

అద్భిర్హుతాశః  శమమభ్యుపైతి  తేజాంసి చాపో గమయన్తి శోషమ్ ।
భిన్నాని భూతాని శరీరసంస్థాన్యైక్యం   చ దత్త్వా జగదుద్వహన్తి ॥ ౯।౫౦ (౯।౬౦)
యత్పాణిపాదోదరపృష్ఠమూర్ధ్నా   నిర్వర్తతే గర్భగతస్య భావః ।
యదాత్మనస్తస్య చ తేనయోగః స్వాభావికం తత్కథయన్తి తజ్జ్ఞాః  ॥ ౯।౫౧ (౯।౬౧)
కః కణ్టకస్య  ప్రకరోతి  తైక్ష్ణ్యం   విచిత్రభావం  మృగపక్షిణాం వా ।
స్వభావతః సర్వమిదం ప్రవృత్తం   న కామకారోఽస్తికుతః ప్రయత్నః ॥౯।౫౨ (౯।౬౨)

సర్గం  వదన్తీశ్వరతస్తథాన్యే తత్ర ప్రయత్నే  పురుషష్య కోఽర్థః  ।
య ఏవ హేతుర్జగతః  ప్రవృత్తౌ  హేతుర్నివృత్తౌ నియతః స ఏవ ॥ ౯।౫౩ (౯।౬౩)
కేచిద్వదన్త్యాత్మనిమిత్తమేవ ప్రాదుర్భవం  చైవ  భవక్షయం చ ।
ప్రాదుర్భవం  తు ప్రవదన్త్యయత్నాద్యత్నేన  మోక్షాధిగమం బ్రువన్తి   ॥ ౯।౫౪ (౯।౬౪)
నరః పితౄణామనృణః ప్రజాభిర్వేదైరృషీణాం   క్రతుభిః  సురాణామ్ ।
ఉత్పద్యతే సార్ధమృణైస్త్రిభిస్తైర్యస్యాస్తి     మోక్షః కిల తస్య మోక్షః ॥ ౯।౫౫ (౯।౬౫)
ఇత్యేవమేతేన విధిక్రమేణ  మోక్షం సయత్నస్య వదన్తి తజ్జ్ఞాః  ।
ప్రయత్నవన్తోఽపి  హి విక్రమేణ  ముముక్షవః ఖేదమవాప్నువన్తి ॥ ౯।౫౬ (౯।౬౬)

తత్సౌమ్య మోక్షే యది భక్తిరస్తి  న్యాయేన సేవస్వ విధిం యథోక్తమ్ ।
ఏవం భవిష్యత్యుపపత్తిరస్య సన్తాపనాశశ్చ నరాధిపస్య ॥ ౯।౫౭ (౯।౬౭)
యాచ ప్రవృత్తా  భవదోషబుద్ధిస్తపోవనేభ్యో   భవనం ప్రవేష్టుమ్   ।

తత్రాపి  చిన్తా తవ తాత మా భూత్ పూర్వేఽపి జగ్ముః స్వగృహం వనేభ్యః ॥ ౯।౫౮
(౯।౬౮)

తపోవనస్థోఽపి  వృతః ప్రజాభిర్జగామ   రాజా పురమమ్బరీషః ।
తథా మహీం విప్రకృతామనార్యైస్తపోవనాదేత్య    రరక్ష రామః ॥ ౯।౫౯ (౯।౬౯)

తథైవ  శాల్వాధిపతిర్ద్రుమాక్షో  వనాత్ససూనుః స్వపురం ప్రవిశ్య  ।
బ్రహ్మర్షిభూతశ్చ   మునేర్వశిష్ఠాద్దధ్రే   శ్రియం  సాఙ్కృతిరన్తిదేవః ॥ ౯।౬౦ (౯।౭౦)
ఏవంవిధా ధర్మయశఃప్రదీప్తా  వనాని హిత్వా భవనాన్యభీయుః ।
తస్మాన్న దోషోఽస్తి గృహం ప్రవేష్టుం   తపోవనాద్ధర్మనిమిత్తమేవ  ॥ ౯।౬౧ (౯।౭౧)
తతో వచస్తస్య నిశమ్య మన్త్రిణః  ప్రియం  హితం చైవ  నృపస్య చక్షుషః ।
అనూనమవ్యస్తమసక్తమద్రుతం  ధృతౌ స్థితో  రాజసుతోఽబ్రవీద్వచః  ॥౯।౬౨ (౯।౭౨)

ఇహాస్తి నాస్తీతి య ఏష సంశయః పరస్య వాక్యైర్న  మమాత్ర నిశ్చయః ।
అవేత్య తత్త్వం తపసా శమేన వా స్వయం గ్రహీష్యామి  యదత్ర నిశ్చితమ్ ॥ ౯।౬౩
(౯।౭౩)
న మే క్షమం సఙ్గశతం  హి దర్శనం గ్రహీతుమవ్యక్తపరం  పరాహతమ్ ।
బుద్ధః  పరప్రత్యయతో  హి కో వ్రజేజ్జనోఽన్ధకారేఽన్ధ    ఇవాన్ధదేశితః  ॥ ౯।౬౪ (౯।౭౪)
అదృష్టతత్త్వస్య   సతోఽపి కిం తు మే శుభాశుభే సంశయితే శుభే మతిః ।
వృథాపి ఖేదోఽపి వరం శుభాత్మనః సుఖం న తత్త్వేఽపి విగర్హితాత్మనః  ॥ ౯।౬౫
(౯।౭౫)
ఇమం తు దృష్ట్వాగమమవ్యవస్థితం   యదుక్తమాప్తైస్తదవేహి   సాధ్వితి ।
ప్రహీణదోషత్వమవేహి  చాప్తతాం ప్రహీణదోషో  హ్యనృతం న వక్ష్యతి ॥ ౯।౬౬
(౯।౭౬)

గృహప్రవేశం  ప్రతి  యచ్చ మే భవానువాచ రామప్రభృతీన్  నిదర్శనమ్ ।
న తే ప్రమాణం  న హి ధర్మనిశ్చయేష్వలం ప్రమాణాయ  పరిక్షతవ్రతాః  ॥ ౯।౬౭
(౯।౭౭)
తదేవమప్యేవ రవిర్మహీం పతేదపి స్థిరత్వం  హిమవాన్ గిరిస్త్యజేత్ ।
అదృష్టతత్త్వో  విషయోన్ముఖేన్ద్రియః  శ్రయేయ  న త్వేవ గృహాన్ పృథగ్జనః  ॥ ౯।౬౮
(౯।౭౮)

అహం విశేయం జ్వలితం హుతాశనం న చాకృతార్థః  ప్రవిశేయమాలయమ్  ।
ఇతి ప్రతిజ్ఞాం   స చకార గర్వితో యథేష్టముత్థాయ   చ నిర్మమో యయౌ ॥ ౯।౬౯
(౯।౭౯)

తతః సవాష్పౌ సచివద్విజావుభౌ నిశమ్య తస్య స్థిరమేవ  నిశ్చయమ్ ।

విషణ్ణవక్త్రావనుగమ్య   దుఃఖితౌ శనైరగత్యా  పురమేవ జగ్మతుః ॥ ౯।౭౦ (౯।౮౦)
తత్స్నేహాదథ నృపతేశ్చ భక్తితస్తౌ సాపేక్షం ప్రతియయతుశ్చ  తస్థతుశ్చ  ।
దుర్ధర్షం   రవిమివ దీప్తమాత్మభాసా తం ద్రష్టుం   న హి పథి శేకతుర్న మోక్తుమ్ ॥౯।౭౧
(౯।౮౧)
తౌ జ్ఞాతుం  పరమగతేర్గతిం  తు తస్య ప్రచ్చన్నాంశ్చరపురుషాఞ్చుచీన్  విధాయ ।
రాజానం ప్రియసుతలాలసం  ను గత్వా ద్రక్ష్యావః  కథమితి జగ్మతుః కథఞ్చిత్ ॥౯।౭౨
(౯।౮౨)

ఇతి శ్రీబుద్ధచరితే   మహాకావ్యే కుమారాన్వేషణో నామ నవమః సర్గః  ॥ ౯ ॥

Book X [శ్రేణ్యాభిగమనో ]

స రాజవత్సః పృథుపీనవక్షాస్తౌ హవ్యమన్త్రాధికృతౌ  విహాయ ।
ఉత్తీర్య గఙ్గాం  ప్రచలత్తరఙ్గాం   శ్రీమద్గృహం   రాజగృహం జగామ ॥ ౧౦।౧
శైలైః   సుగుప్తం చ విభూషితం చ ధృతం చ పూతం చ శివైస్తపోదైః    ।
పఞ్చాచలాఙ్కం నగరం ప్రపేదే  శాన్తః స్వయమ్భూరివ నాకపృష్ఠమ్  ॥ ౧౦।౨
గామ్భీర్యమోజశ్చ నిశామ్య తస్య వపుశ్చ దీప్తం పురుషానతీత్య ।
విసిస్మియే తత్ర జనస్తదానీం స్థాణువ్రతస్యేవ   వృషధ్వజస్య ॥ ౧౦।౩
తం ప్రేక్ష్య  యోఽన్యేన యయౌ స తస్థౌ యశ్చాత్ర తస్థౌ పథి సోఽన్వగచ్ఛత్ ।
ద్రుతం  యయౌయం సదయం సధీరం యః కశ్చిదాస్తే స్మ స చోత్పపాత ॥ ౧౦।౪
కశ్చిత్తమానర్చ జనః కరాభ్యాం సత్కృత్య కశ్చిచ్ఛిరసా వవన్దే ।
స్నిగ్ధేన  కశ్చిద్వచసాభ్యనన్దన్నైవం   జగామాప్రతిపూజ్య  కశ్చిత్ ॥ ౧౦।౫
తం జిహ్రియుః  ప్రేక్ష్య  విచిత్రవేషాః  ప్రకీర్ణవాచః   పథి మౌనమీయుః ।
ధర్మస్య సాక్షాదివ సన్నికర్షాన్న  కశ్చిదన్యాయమతిర్బభూవ ॥ ౧౦।౬
అన్యక్రియాణామపి  రాజమార్గే స్త్రీణాం  నృణాం వా బహుమానపూర్వమ్ ।
తదేవ కల్పం నరదేవసూత్రం  నిరీక్షమాణా న తు తస్య దృష్టిః  ॥ ౧౦।౭
భ్రువౌ  లలాటం ముఖమీక్షణం వా వపుః కరౌ వా చరణౌ గతిం వా ।
యదేవ యస్తస్య దదర్శ తత్ర తదేవ తస్యానుబబన్ధ చక్షుః ॥ ౧౦।౮
దృష్ట్వా  శుభోర్ణభ్రువమాయతాక్షం   జ్వలచ్చరీరం శుభజాలహస్తమ్ ।
తం భిక్షువేశం క్షితిపాలనార్హం  సఞ్చుక్షుభే రాజగృహస్య లక్ష్మీః ॥ ౧౦।౯
శ్రేణ్యోఽథ  భర్తా మగధాజిరస్య వాహ్యాద్విమానాద్విపులం జనౌఘమ్ ।
దదర్శ పప్రచ్చ  చ తస్య హేతుం తతస్తమస్మై  పురుషః శశంస ॥ ౧౦।౧౦
జ్ఞానం  పరం వా పృథివీశ్రియం  వా విప్రైర్య  ఉక్తోఽధిగమిష్యతీతి ।

స ఏవ శాక్యాధిపతేస్తనూజో నిరీక్ష్యతే ప్రవ్రజితో   జనేన ॥ ౧౦।౧౧
తతః శ్రుతార్థో  మనసా గతార్థో రాజా బభాషే పురుషం తమేవ ।
విజ్ఞాయతాం  క్వ ప్రతిగచ్చతీతి  తథేత్యథైనం  పురుషోఽన్వగచ్ఛత్ ॥ ౧౦।౧౨
అలోలచక్షుర్యుగమాత్రదర్శీ  నివృత్తవాగ్యన్త్రితమన్దగామీ   ।
చచార భిక్షాం స తు భిక్షువర్యో నిధాయ గాత్రాణి  చలం చ చేతః ॥ ౧౦।౧౩
ఆదాయ భైక్షం  చ యథోపపన్నం యయౌ గిరేః ప్రస్రవణం   వివిక్తమ్ ।
న్యాయేన తత్రాభ్యవహృత్య  చైనన్మహీధరం  పాణ్డవమారురోహ  ॥ ౧౦।౧౪
తస్మిన్వనే లోధ్రవనోపగూఢే  మయూరనాదప్రతిపూర్ణకుఞ్జే   ।
కాషాయవాసాః స బభౌ నృసూర్యో యథోదయస్యోపరి బాలసూర్యః ॥ ౧౦।౧౫
తత్రైవమాలోక్య  స రాజభృత్యః శ్రేణ్యాయ  రాజ్ఞే కథయాం చకార ।
సంశ్రుత్య  రాజా స చ బాహుమాన్యాత్తత్ర ప్రతస్థే  నిభృతానుయాత్రః  ॥ ౧౦।౧౬
స పాణ్డవం  పాణ్డవతుల్యవీర్యః  శైలోత్తమం  శైలసమానవర్ష్మా   ।
మౌలీధరః సింహగతిర్నృసింహశ్చలత్సటః సింహ ఇవారురోహ ॥ ౧౦।౧౭
చలస్య తస్యోపరి శ‍ృఙ్గభూతం  శాన్తేన్ద్రియం  పశ్యతి బోధిసత్త్వమ్ ।
పర్యఙ్కమాస్థాయ  విరోచమానం శశాఙ్కముద్యన్తమివాభ్రకూటాత్  ॥ ౧౦।౧౮
తం రూపలక్ష్మ్యా చ శమేన చైవ  ధర్మస్య నిర్మాణమివోపదిష్టమ్  ।
సవిస్మయః ప్రశ్రయవాన్   నరేన్ద్రః  స్వయమ్భువం శక్ర ఇవోపతస్థే ॥ ౧౦।౧౯
తం న్యాయతో న్యాయవతాం వరిష్ఠః  సమేత్య పప్రచ్చ  చ ధాతుసామ్యమ్ ।
స చాప్యవోచత్సదృశేన సామ్నా నృపం మనఃస్వాస్థ్యమనామయం  చ ॥ ౧౦।౨౦
తతః శుచౌ వారణకర్ణనీలే  శిలాతలేఽసౌ నిషసాద రాజా ।
నృపోపవిశ్యానుమతశ్చ తస్య భావం విజిజ్ఞాసురిదం  బభాషే ॥ ౧౦।౨౧
ప్రీతిః  పరా మే భవతః కులేన క్రమాగతా  చైవ  పరీక్షితా చ ।
జాతా వివక్షా సుతయాయతో మే తస్మాదిదం స్నేహవచో నిబోధ ॥ ౧౦।౨౨
ఆదిత్యపూర్వం విపులం కులం తే నవం వయో దీప్తమిదం వపుశ్చ ।
కస్మాదియం తే మతిరక్రమేణ  భైక్షాక  ఏవాభిరతా న రాజ్యే ॥ ౧౦।౨౩
గాత్రం  హి తే లోహితచన్దనార్హం   కాషాయసంశ్లేషమనర్హమేతత్   ।
హస్తః ప్రజాపాలనయోగ్య  ఏష భోక్తుం న చార్హః  పరదత్తమన్నమ్ ॥ ౧౦।౨౪
తత్సౌమ్య రాజ్యం యది పైతృకం  త్వం స్నేహాత్పితుర్నేచ్చసి విక్రమేణ  ।
న చ క్షమం మర్షయితుం  మతిస్తే భుక్త్వార్ధమస్మద్విషయస్య  శీఘ్రమ్  ॥ ౧౦।౨౫
ఏవం హి న స్యాత్స్వజనావమర్దః  కాలక్రమేణాపి  శమశ్రయా  శ్రీః  ।

తస్మాత్కురుష్వ ప్రణయం  మయి త్వం సద్భిః సహీయా హి సతాం సమృద్ధిః  ॥
౧౦।౨౬
అథ త్విదానీం కులగర్వితత్వాదస్మాసు విశ్రమ్భగుణో  న తేఽస్తి ।
వ్యూహాన్యనేకాని విగాహ్య వాణైర్మయా  సహాయేన పరాఞ్జిగీష  ॥ ౧౦।౨౭
తద్బుద్ధిమత్రాన్యతరాం   వృణీష్వ ధర్మార్థకామాన్  విధివద్భజస్వ ।
వ్యత్యస్య రాగాది హ హి త్రివర్గం   ప్రేత్యేహ  విభ్రంశమవాప్నువన్తి  ॥ ౧౦।౨౮
యోహ్యర్థధర్మౌ  పరిపీడ్య కామః స్యాద్ధర్మకామ్యే  పరిభూయ చార్థః  ।
కామార్థయోశ్చోపరమేణ  ధర్మస్త్యాజ్యః స కృత్స్నో యది కాఙ్క్షితార్థః   ॥ ౧౦।౨౯
తస్మాత్త్రివర్గస్య   నిషేవణేన త్వం రూపమేతత్సఫలం కురుష్వ ।
ధర్మార్థకామాధిగమం  హ్యనూనం నృణామనూనం పురుషార్థమాహుః  ॥ ౧౦।౩౦
తన్నిష్ఫలౌ నార్హసి  కర్తుమేతౌ పీనౌ భుజౌ చాపవికర్షణార్హౌ  ।
మాన్ధాతృవజ్జేతుమిమౌ   హియోగ్యౌ లోకాని హి త్రీణి  హి కిం పునర్గామ్  ॥ ౧౦।౩౧
స్నేహేన ఖల్వేతదహం బ్రవీమి  నైశ్వర్యరాగేణ  న విస్మయేన ।
ఇమం హి దృష్ట్వా  తవ భిక్షువేశం జాతానుకమ్పోఽస్మ్యపి చాగతాశ్రుః  ॥ ౧౦।౩౨
తద్భుఙ్క్ష్వ  భిక్షాశ్రమకామ  కామాఙ్కాలేఽసి కర్తా ప్రియధర్మ  ధర్మమ్ ।
యావత్స్వవంశప్రతిరూపరూపం  న తే జరాభ్యేత్యభిభూయభూయః ॥ ౧౦।౩౩
శక్నోతి జీర్ణః  ఖలు ధర్మమాప్తుం కామోపభోగేష్వగతిర్జరాయాః  ।
అతశ్చయూనః కథయన్తి కామాన్మధ్యస్య విత్తం స్థవిరస్య  ధర్మమ్ ॥ ౧౦।౩౪
ధర్మస్య చార్థస్య  చ జీవలోకే ప్రత్యర్థిభూతాని   హియౌవనాని ।
సంరక్ష్యమాణాన్యపి దుర్గ్రహాణి  కామా యతస్తేన యథా హరన్తి ॥ ౧౦।౩౫
వయాంసి జీర్ణాని  విమర్శయన్తి ధీరాణ్యవస్థానపరాయణాని  ।
అల్పేన యత్నేన శమాత్మకాని భవన్త్యగత్యేవ చ లజ్జయా  చ ॥ ౧౦।౩౬
అతశ్చ లోలం విషయప్రధానం  ప్రమత్తమక్షాన్తమదీర్ఘదర్శి   ।
బహుచ్చలం యౌవనమభ్యతీత్య నిస్తీర్య కాన్తారమివాశ్వసన్తి ॥ ౧౦।౩౭
తస్మాదధీరం చపలప్రమాది  నవం వయస్తావదిదం వ్యపైతు  ।
కామస్య పూర్వం హి వయః శరవ్యం న శక్యతే రక్షితుమిన్ద్రియేభ్యః  ॥ ౧౦।౩౮
అథౌ చికీర్షా తవ ధర్మ ఏవ యజస్వ యజ్ఞం  కులధర్మ ఏషః ।
యజ్ఞైరధిష్ఠాయ   హి నాకపృష్ఠం  యయౌ మరుత్వానపి నాకపృష్ఠమ్  ॥ ౧౦।౩౯
సువర్ణకేయూరవిదష్టబాహవో   మణిప్రదీపోజ్జ్వలచిత్రమౌలయః    ।
నృపర్షయస్తాం  హి గతిం గతామఖైః  శ్రమేణ యామేవమహార్షయో యయుః ॥౧౦।౪౦
ఇత్యేవం మగధపతిర్[వచో] బభాషే యః సమ్యగ్వలభిదివ ధ్రువం  బభాషే ।

50 sanskritdocuments.org



బుద్ధచరితమ్

తచ్చ్రుత్వా న స విచచార రాజసూనుః కైలాసో  గిరిరివ నైకచిత్రసానుః   ॥ ౧౦।౪౧
ఇతి శ్రీబుద్ధచరితే   మహాకావ్యేఽశ్వఘోషకృతే శ్రేణ్యాభిగమనో  నామ దశమః సర్గః  ॥ ౧౦
॥

Book XI [కామవిగర్హణో ]

అథైవముక్తో  మగధాధిపేన సుహృన్ముఖేన ప్రతికూలమర్థమ్   ।
స్వస్థోఽవికారః  కులశౌచశుద్ధః  శౌద్ధోదనిర్వాక్యమిదం  జగాద ॥ ౧౧।౧
నాశ్చర్యమేతద్భవతోఽభిధాతుం జాతస్య హర్యఙ్కకులే విశాలే ।
యన్మిత్రపక్షే  తవ మిత్రకామ  స్యాద్వృత్తిరేషా పరిశుద్ధవృత్తేః   ॥ ౧౧।౨
అసత్సు మైత్రీ  స్వకులానురూపా న తిష్ఠతి  శ్రీరివ  విక్లవేషు  ।
పూర్వైః  కృతాం ప్రీతిపరమ్పరాభిస్తామేవ  సన్తస్తు వివర్ధయన్తి  ॥ ౧౧।౩
యే చార్థకృచ్ఛ్రేషు  భవన్తి లోకే సమానకార్యాః సుహృదాం మనుష్యాః ।
మిత్రాణి  తానీతి పరైమి  బుద్ధ్యా  స్వస్థస్య  వృద్ధిష్విహ  కో హి న స్యాత్ ॥ ౧౧।౪
ఏవం చ యే ద్రవ్యమవాప్య  లోకే మిత్రేషు  ధర్మే చ నియోజయన్తి ।
అవాప్తసారాణి ధనాని తేషాం భ్రష్టాని   నాన్తే జనయన్తి తాపమ్ ॥ ౧౧।౫
సుహృత్తయా చార్యతయా చ రాజన్ విభావ్య మామేవ వినిశ్చయస్తే ।
అత్రానునేష్యామి  సుహృత్తయైవ  బ్రూయామహం  నోత్తరమన్యదత్ర ॥ ౧౧।౬
అహం జరామృత్యుభయం విదిత్వా ముముక్షయా ధర్మమిమం ప్రపన్నః  ।
బన్ధూన్ప్రియానశ్రుముఖాన్   విహాయ ప్రాగేవ  కామానశుభస్య హేతూన్ ॥ ౧౧।౭
నాశీవిషేభ్యోఽపి తథా బిభేమి నైవాశనిభ్యో  గగనాచ్చ్యుతేభ్యః ।
న పావకేభ్యోఽనిలసంహితేభ్యో యథా భయం మే విషయేభ్య ఏభ్యః ॥ ౧౧।౮
కామా హ్యనిత్యాః కుశలార్థచౌరా  రిక్తాశ్చ మాయాసదృశాశ్చ లోకే ।
ఆశాస్యమానా అపి మోహయన్తి చిత్తం నృణాం కిం పునరాత్మసంస్థాః  ॥ ౧౧।౯
కామాభిభూతా హి నయాన్తి శర్మ త్రిపిష్టపే   కిం వత మర్త్యలోకే ।
కామైః  సతృష్ణస్య  హి నాస్తి తృప్తిర్యథేన్ధనైర్వాతసఖస్య   వహ్నేః ॥ ౧౧।౧౦
జగత్యనర్థో న సమోఽస్తి కామైర్మోహాచ్చ  తేష్వేవ జనః ప్రసక్తః   ।
తత్త్వం విదిత్వైవమనర్థభీరుః   ప్రాజ్ఞః   స్వయం కోఽభిలషేదనర్థమ్  ॥ ౧౧।౧౧
సముద్రవస్త్రామపి   గామవాప్య పారం జిగీషన్తి మహార్ణవస్య  ।
లోకస్య కామైర్న  వితృప్తిరస్తి  పతద్భిరమ్భోభిరివార్ణవస్య  ॥ ౧౧।౧౨
దేవేన వృష్టేఽపి  హిరణ్యవర్షే ద్వీపాన్సముద్రాంశ్చతురోఽపి  జిత్వా ।

శక్రస్య  చార్ధాసనమప్యవాప్య  మాన్ధాతురాసీద్విషయేష్వతృప్తిః  ॥ ౧౧।౧౩
భుక్త్వాపి రాజ్యం దివి దేవతానాం శతక్రతౌ  వృత్రభయాత్ప్రనష్టే  ।
దర్పాన్మహార్షీనపి  వాహయిత్వా కామేష్వతృప్తో నహుషః పపాత ॥ ౧౧।౧౪
ఐడశ్చ రాజా త్రిదివం  విగాహ్య నీత్వాపి దేవీం వశముర్వశీం తామ్ ।
లోభాదృషిభ్యః కనకం జిహీర్షుర్జగామ   నాశం విషయేష్వతృప్తః ॥ ౧౧।౧౫
బలేర్మహేన్ద్రం  నహుషం మహేన్ద్రాదిన్ద్రం   పునర్యే నహుషాదుపేయుః ।
స్వర్గే క్షితౌ వా విషయేషు తేషు కో విశ్వసేద్భాగ్యకులాకులేషు ॥ ౧౧।౧౬
చీరామ్బరామూలఫలాంబుభక్షా జటా వహన్తోఽపి భుజఙ్గదీర్ఘాః   ।
యైరన్యకార్యా  మునయోఽపి భగ్నాః కః కామసఞ్జ్ఞాన్  మృగయేత శత్రూన్  ॥ ౧౧।౧౭
ఉగ్రాయుధశ్చౌగ్రధృతాయుధోఽపి   యేషాం కృతే మృత్యుమవాప భీష్మాత్ ।
చిన్తాపి తేషామశివా వధాయ తద్వృత్తినాం కిం పునరవ్రతానామ్  ॥ ౧౧।౧౮
ఆస్వాదమల్పం విషయేషు మత్వా సంయోజనోత్కర్షమతృప్తిమేవ  ।
సద్భ్యశ్చ గర్హాం  నియతం చ పాపం కః కామసఞ్జ్ఞం  విషమాససాద ॥ ౧౧।౧౯
కృష్యాదిభిర్ధర్మభిరన్వితానాం  కామాత్మకానాం చ నిశమ్య దుఃఖమ్ ।
స్వాస్థ్యం  చ కామేష్వకుతూహలానాం కామాన్ విహాతుం క్షమమాత్మవద్భిః ॥ ౧౧।౨౦
జ్ఞేయా  విపత్కామిని కామసమ్పత్సిద్ధేషు  కామేషు మదం హ్యుపైతి  ।
మదాదకార్యం కురుతే న కార్యం యేన క్షతో దుర్గతిమభ్యుపైతి   ॥ ౧౧।౨౧
యత్నేన లబ్ధాః  పరిరక్షితాశ్చ యే విప్రలభ్య  ప్రతియాన్తి భూయః ।
తేష్వాత్మవాన్యాచితకోపమేషు కామేషు విద్వానిహ కో రమేత ॥ ౧౧।౨౨
అన్విష్య చాదాయ చ జాతతర్షా యానత్యజన్తః పరియాన్తి దుఃఖమ్ ।
లోకే తృణోల్కాసదృశేషు తేషు కామేషు కస్యాత్మవతో రతిః స్యాత్ ॥ ౧౧।౨౩
అనాత్మవన్తో హృది యైర్విదష్టా  వినాశమర్ఛన్తి న యాన్తి శర్మ ।
క్రుద్ధౌగ్రసర్పప్రతిమేషు     తేషు కామేషు కస్యాత్మవతో రతిః స్యాత్ ॥ ౧౧।౨౪
అస్థి క్షుధార్త్తా ఇవ సారమేయా భుక్త్వాపియాన్నైవ  భవన్తి తృప్తాః ।
జీర్ణాస్థికఙ్కాలసమేషు   తేషు కామేషు కస్యాత్మవతో రతిః స్యాత్ ॥ ౧౧।౨౫
యే రాజచౌరోదకపావకేభ్యః సాధారణత్వాజ్జనయన్తి  దుఃఖమ్ ।
తేషు ప్రవిద్ధామిషసన్నిభేషు   కామేషు కస్యాత్మవతో రతిః స్యాత్ ॥ ౧౧।౨౬
యత్ర స్థితానామభితో  విపత్తిః శత్రోః  సకాశాదపి బాన్ధవేభ్యః  ।
హింస్రేషు  తేష్వాయతనోపమేషు కామేషు కస్యాత్మవతో రతిః స్యాత్ ॥ ౧౧।౨౭
గిరౌ వనే చాప్సు చ సాగరే చ యద్భ్రంశమర్చన్త్యభిలఙ్ఘమానాః  ।

తేషు ద్రుమప్రాగ్రఫలోపమేషు    కామేషు కస్యాత్మవతో రతిః స్యాత్ ॥ ౧౧।౨౮
తీర్థైః  ప్రయత్నైర్వివిధైరవాప్తాః    క్షణేన యే నాశమిహ ప్రయాన్తి  ॥ ౧౧।౨౯
స్వప్నోపభోగప్రతిమేషు  తేషు కామేషు కస్యాత్మవతో రతిః స్యాత్ ।
యానర్చయిత్వాపి నయాన్తి శర్మ వివర్ధయిత్వా  పరిపాలయిత్వా ।
అఙ్గారకర్షప్రతిమేషు    తేషు కామేషు కస్యాత్మవతో రతిః స్యాత్ ॥ ౧౧।౩౦
వినాశమీయుః కురవో యదర్థం  వృష్ణ్యన్ధకా   మైథిలదణ్డకాశ్చ   ।
శూలాసికాష్ఠప్రతిమేషు   తేషు కామేషు కస్యాత్మవతో రతిః స్యాత్ ॥ ౧౧।౩౧
సున్దోపసున్దావసురౌ   యదర్థమన్యోన్యవైరప్రసృతౌ    వినష్టౌ ।
సౌహార్దవిశ్లేషకరేషు   తేషు కామేషు కస్యాత్మవతో రతిః స్యాత్ ॥ ౧౧।౩౨
కామాన్ధసఞ్జ్ఞాః   కృపయా వ కే చ క్రవ్యాత్సు  నాత్మానమిహోత్సృజన్తి ।
సపత్నభూతేష్వశివేషు తేషు కామేషు కస్యాత్మవతో రతిః స్యాత్ ॥ ౧౧।౩౩
కామాన్ధసఞ్జ్ఞః   కృపణం కరోతి ప్రాప్నోతి  దుఃఖం వధబన్ధనాది  ।
కామార్థమాశాకృపణస్తపస్వీ  మృత్యుశ్రమం  చార్హతి  జీవలోకే ॥ ౧౧।౩౪
గీతైర్హ్రియన్తే   హి మృగా వధాయరూపార్థమగ్నౌ  శలభాః పతన్తి ।
మత్స్యో గిరత్యాయసమామిషార్థీ తస్మాదనర్థం  విషయాః ఫలన్తి ॥ ౧౧।౩౫
కామాస్తు భోగా ఇతి యన్మతం స్యాద్భోగ్యా న కేచిత్పరిగణ్యమానాః ।
వస్త్రాదయో  ద్రవ్యగుణా  హి లోకే దుఃఖప్రతీకార  ఇతి ప్రధార్యాః  ॥ ౧౧।౩౬
ఇష్టం  హి తర్షప్రశమాయ   తోయం క్షున్నాశహేతోరశనం తథైవ  ।
వాతాతపామ్బ్వావరణాయ వేశ్మ కౌపీనశీతావరణాయ వాసః ॥ ౧౧।౩౭
నిద్రావిఘాతాయ  తథైవ  శయ్యాయానం తథాధ్వశ్రమనాశనాయ  ।
తథాసనం స్థానవినోదనాయ  స్నానం మృజారోగ్యబలాశ్రయాయ  ॥ ౧౧।౩౮
దుఃఖప్రతీకారనిమిత్తభూతాస్తస్మాత్ప్రజానాం  విషయా న భోగ్యాః ।
అశ్నామి భోగానితి కోఽభ్యుపేయాత్ప్రాజ్ఞః  ప్రతీకారవిధౌ  ప్రవృత్తాన్  ॥ ౧౧।౩౯
యః పిత్తదాహేన విదహ్యమానః శీతక్రియాం  భోగ ఇతి వ్యవస్యేత్ ।
దుఃఖప్రతీకారవిధౌ  ప్రవృత్తః   కామేషు కుర్యాత్స హి భోగసఞ్జ్ఞామ్  ॥ ౧౧।౪౦
కామేష్వనైకాన్తికతా  చ యస్మాదతోఽపి మే తేషు న భోగసఞ్జ్ఞా ।
య ఏవ భావా హి సుఖం దిశన్తి త ఏవ దుఃఖం పునరావహన్తి ॥ ౧౧।౪౧
గురూణి వాసాంస్యగురూణి చైవ  సుఖాయ శీతే హ్యసుఖాయ ఘర్మే ।
చన్ద్రాంశవశ్చన్దనమేవ   చోష్ణే సుఖాయ దుఃఖాయ భవన్తి శీతే ॥ ౧౧।౪౨
ద్వన్ద్వాని  సర్వస్య యతః ప్రసక్తాన్యలాభలాభప్రభృతీని   లోకే ।

అతోఽపి నైకాన్తసుఖోఽస్తి  కశ్చిన్నైకాన్తదుఃఖః  పురుషః ప్ర్ఠివ్యామ్  ॥ ౧౧।౪౩
దృష్ట్వా  చ మిశ్రాం  సుఖదుఃకతాం మే రాజ్యం చ దాస్యం చ మతం సమానమ్ ।
నిత్యం హసత్యేవ హి నైవ  రాజా న చాపి సన్తప్యత ఏవ దాసః ॥ ౧౧।౪౪
ఆజ్ఞా నృపత్వేఽభ్యధికేతి యస్మాత్మహాన్తి దుఃఖాన్యత ఏవ రాజ్ఞః  ।
ఆసఙ్గకాష్ఠప్రతిమో    హి రాజా లోకస్య హేతోః పరిఖేదమేతి ॥ ౧౧।౪౫
రాజ్యే నృపస్త్యాగిని వఙ్కమిత్రే విశ్వాసమాగచ్చతి చేద్విపన్నః ।
అథాపి విశ్రమ్భముపైతి   నేహ కిం నామ సౌఖ్యం చకితస్య రాజ్ఞః  ॥ ౧౧।౪౬
యదా చ జిత్వాపి మహీం సమగ్రాం  వాసాయ దృష్టం  పురమేకమేవ ।
తత్రాపి  చైకం  భవనం నిషేవ్యం శ్రమః  పరార్థే నను రాజభావః ॥ ౧౧।౪౭
రాజ్యోఽపి వాసే యుగమేకమేవ క్షుత్సన్నిరోధాయ తథాన్నమాత్రా ।
శయ్యా తథైకాసనమేకమేవ  శేషా విశేషా నృపతేర్మదాయ ॥ ౧౧।౪౮
తుష్ట్యర్థమేతచ్చ   ఫలం యదీష్టమృతేఽపి  రాజ్యాన్మమ తుష్టిరస్తి   ।
తుష్టౌ చ సత్యాం పురుషస్య లోకే సర్వే విశేషా నను నిర్విశేషాః ॥ ౧౧।౪౯
తన్నాస్తి కామాన్ ప్రతి  సమ్ప్రతార్యః క్షేమే శివం మార్గమనుప్రపన్నః   ।
స్మృత్వా సుహృత్త్వం తు పునః పునర్మాం బ్రూహి  ప్రతిజ్ఞాం   ఖలు పాలయన్తి॥ ౧౧।౫౦
న హ్యస్మ్యమర్షేణ  వనప్రవిష్టో  న శత్రుబాణైరవధూతమౌలిః   ।
కృతస్పృహో నాపి ఫలాధికేభ్యో గృహ్ణామి  నైతద్వచనం  యతస్తే ॥ ౧౧।౫౧
యో దన్దశూకం  కుపితం భుజఙ్గం  ముక్త్వా వ్యవస్యేద్ధి పునర్గ్రహీతుమ్  ।
దాహాత్మికాం వా జ్వలితాం తృణౌల్కాం సన్త్యజ్య కామాన్స పునర్భజేత ॥ ౧౧।౫౨
అన్ధాయ  యశ్చ స్పృహయేదనన్ధో బద్ధాయ  ముక్తో విధనాయ వాఢ్యః ।
ఉన్మత్తచిత్తాయ చ కల్యచిత్తః స్పృహాం స కుర్యాద్విషయాత్మకాయ ॥ ౧౧।౫౩
భిక్షోపభోగీ వర నానుకమ్ప్యః కృతీ జరామృత్యుభయం తితీర్షుః  ।
ఇహోత్తమం శాన్తిసుఖం చ యస్య పరత్ర దుఃఖాని చ సంవృతాని ॥ ౧౧।౫౪
లక్ష్మ్యాం మహత్యామపి వర్తమానస్తృష్ణాభిభూతస్త్వనుకమ్పితవ్యః  ।
ప్రాప్నోతి  యః శాన్తిసుఖం న చేహ పరత్ర దుఃఖం ప్రతిగృహ్యతే  చ ॥ ౧౧।౫౫
ఏవం తు వక్తుం భవతోఽనురూపం సత్త్వస్య వృత్తస్య కులస్య చైవ  ।
మమాపి వోఢుం సదృశం ప్రతిజ్ఞాం   సత్త్వస్య వృత్తస్య కులస్య చైవ  ॥ ౧౧।౫౬
అహం హి సంసారరసేన విద్ధో వినిఃసృతః శాన్తమవాప్తుకామః ।
నేచ్చేయమాప్తుం త్రిదివేఽపి  రాజ్యం నిరామయం కిం వత మానుషేషు ॥ ౧౧।౫౭
త్రివర్గసేవాం   నృప యత్తు కృత్స్నతః పరో మనుష్యార్థ ఇతి త్వమాత్థ మామ్ ।
అనర్థ ఇత్యాత్థ మమార్థదర్శనం  క్షయీ త్రివర్గో  హి న చాపి తర్పకః ॥ ౧౧।౫౮

పదే తు యస్మిన్న జరా న భీరుతా న జన్మ నైవోపరమో  న వాధయః ।
తమేవ మన్యే పురుషార్థముత్తమం  న విద్యతే యత్ర పునః పునః క్రియా  ॥ ౧౧।౫౯
యదప్యవోచః పరిపాల్యతాం జరా నవం వయో గచ్ఛతి విక్రియామితి  ।
అనిశ్చయోఽయం చపలం హి దృశ్యతే జరాప్యధీరా ధృతిమచ్ఛ యౌవనమ్ ॥
౧౧।౬౦
స్వకర్మదక్షశ్చ యదా తు కో జగద్వయఃసు సర్వేషు చ సంవికర్షతి  ।
వినాశకాలే కథమవ్యవస్థితే  జరా ప్రతీక్ష్యా  విదుషా శమేప్సునా ॥ ౧౧।౬౧
జరాయుధో వ్యాధివికీర్ణసాయకో  యదాన్తకో వ్యాధ ఇవాశ్రితః  స్థితః  ।
ప్రజామృగాన్  భాగ్యవనాశ్రితాంస్తుదన్  వయఃప్రకర్షం   ప్రతి  కో మనోరథః ॥ ౧౧।౬౨
సుతోయువా వా స్థవిరోఽథవా  శిశుస్తథా త్వరావానిహ కర్తుమర్హతి  ।
యథా భవేద్ధర్మవతః  కృపాత్మనః ప్రవృత్తిరిష్టా   వినివృత్తిరేవ వా ॥ ౧౧।౬౩
యదాత్థ వా దీప్తఫలాం కులోచితాం కురుష్వ ధర్మాయ మఖక్రియామితి  ।
నమో మఖేభ్యో న హి కామయే సుఖం పరస్య దుఃఖక్రియయాపదిశ్యతే  ॥ ౧౧।౬౪
పరం హి హన్తుం వివశం ఫలేప్సయా నయుక్తరూపం కరుణాత్మనః సతః ।
క్రతోః  ఫలం యద్యపి శాశ్వతం భవేత్ తథాపి కృత్వా కిముపక్షయాత్మకమ్ ॥ ౧౧।౬౫
భవేచ్చ ధర్మో యది నాపరో విధిర్వ్రతేన శీలేన మనఃశమేన వా ।
తథాపి నైవార్హతి   సేవితుం క్రతుం  విశస్య యస్మిన్ పరముచ్యతే ఫలమ్ ॥ ౧౧।౬౬
ఇహాపి తావత్పురుషస్య తిష్ఠతః  ప్రవర్తతే   యత్పరహింసయా సుఖమ్ ।
తదప్యనిష్టం  సఘృణస్య ధీమతో భవాన్తరే కిం వత యన్న దృశ్యతే ॥ ౧౧।౬౭
న చ ప్రతార్యోఽస్మి  ఫలప్రవృత్తయే   భవేషు రాజన్ రమతే న మే మనః ।
లతా ఇవామ్భోధరవృష్టితాడితాః  ప్రవృత్తయః   సర్వగతా హి చఞ్చలా ॥ ౧౧।౬౮
ఇహాగతశ్చాహమితో దిదృక్షయామునేరరాడస్య విమోక్షవాదినః ।
ప్రయామి  చాద్యైవ  నృపాస్తు తే శివం వచః క్షమేథాః శమతత్త్వనిష్ఠురమ్  ॥ ౧౧।౬౯
అథేన్ద్రవద్దివ్యవ   శశ్వదర్కవద్గుణైరవ   శ్రేయ  ఇహావ గామవ ।
అవాయురార్యైరవ  సత్సుతాన్ అవ శ్రియశ్చ  రాజన్నవ ధర్మమాత్మనః ॥ ౧౧।౭౦
హిమారికేతూద్భవసమ్ప్లవాన్తరే  యథా ద్విజోయాతి విమోక్షయంస్తనుమ్ ।
హిమారిశత్రుం  క్షయశత్రుఘాతినస్తథాన్తరే  యాహి విమోచయన్మనః ॥ ౧౧।౭౧
నృపోఽబ్రవీత్సాఞ్జలిరాగతస్పృహో   యథేష్టమాప్నోతి  భవానవిఘ్నతః ।
అవాప్య కాలే కృతకృత్యతామిమాం మమాపి కార్యో భవతా త్వనుగ్రహః  ॥ ౧౧।౭౨
స్థిరం  ప్రతిజ్ఞాయ   తథేతి పార్థివే  తతః స వైశ్వన్తరమాశ్రమం    యయౌ ।
పరివ్రజన్తం   సముదీక్ష్య విస్మితో నృపోఽపి చ ప్రాపురిమం  గిరిం వ్రజన్  ॥ ౧౧।౭౩

ఇతి శ్రీబుద్ధచరితే   మహాకావ్యేఽశ్వఘోషకృతే కామవిగర్హణో  నామైకాదశః  సర్గః  ॥ ౧౧ ॥

Book XII [అరాడదర్శనో]

తతః శమవిహారస్య మునేరిక్ష్వాకుచన్ద్రమాః  ।
అరాడస్యాశ్రమం  భేజే వపుషా పూరయన్నివ ॥ ౧౨।౧
స కాలామసగోత్రేణ  తేనాలోక్యైవ  దూరతః ।
ఉచ్చైః  స్వాగతమిత్యుక్తః సమీపముపజగ్మివాన్ ॥ ౧౨।౨
తావుభౌ న్యాయతః పృష్ట్వా  ధాతుసామ్యం పరస్పరమ్ ।
దారవ్యోర్మేధ్యయోర్వృష్యోః శుచౌ దేశే నిషీదతుః ॥ ౧౨।౩
తమాసీనం నృపసుతం సోఽబ్రవీన్మునిసత్తమః  ।
బహుమానవిశాలాభ్యాం దర్శనాభ్యాం పిబన్నివ ॥ ౧౨।౪
విదితం మే యథా సౌమ్య నిష్క్రాన్తో భవనాదసి ।
ఛిత్త్వా స్నేహమయం పాశం పాశం దృప్త ఇవ ద్విపః ॥ ౧౨।౫
సర్వథా ధృతిమచ్చైవ  ప్రాజ్ఞం   చైవ  మనస్తవ ।
యస్త్వం ప్రాప్తః   శ్రియం  త్యక్త్వా లతాం విషఫలామివ ॥ ౧౨।౬
నాశ్చర్యం జీర్ణవయసో  యజ్జగ్ముః  పార్థివా  వనమ్ ।
అపత్యేభ్యః శ్రియం  దత్త్వా భుక్తోచ్చిష్టామివ  స్రజమ్  ॥ ౧౨।౭
ఇదం మే మతమాశ్చర్యం నవే వయసి యద్భవాన్ ।
అభుక్త్వేవ శ్రియం  ప్రాప్తః   స్థితో  విషయగోచరే ॥ ౧౨।౮
తద్విజ్ఞాతుమిమం  ధర్మం పరమం భాజనం భవాన్ ।
జ్ఞానపూర్వమధిష్ఠాయ   శీఘ్రం  దుఃఖార్ణవం  తర ॥ ౧౨।౯
శిష్యే యద్యపి విజ్ఞాతే  శాస్త్రం  కాలేన వర్తతే ।
గామ్భీర్యాద్వ్యవసాయాచ్చ సుపరీక్ష్యో భవాన్ మమ ॥ ౧౨।౧౦
ఇతి వాక్యమరాడస్య విజ్ఞాయ  స నరాధిపః ।
బభూవ పరమప్రీతః  ప్రోవాచోత్తరమేవ  చ ॥ ౧౨।౧౧
విరక్తస్యాపి యదిదం సౌముఖ్యం భవతః పరమ్ ।
అకృతార్థోఽప్యనేనాస్మి  కృతార్థ ఇవ సమ్ప్రతి ॥ ౧౨।౧౨
దిదృక్షురివ హి జ్యోతిర్యియాసురివ దైశికమ్  ।
త్వద్దర్శనాదహం  మన్యే తితీర్షురివ  చ ప్లవమ్  ॥ ౧౨।౧౩
తస్మాదర్హసి  తద్వక్తుం వక్తవ్యం  యది మన్యసే ।
జరామరణరోగేభ్యో యథాయం పరిముచ్యతే ॥ ౧౨।౧౪

ఇత్యరాడః కుమారస్య మాహాత్మ్యాదేవ చోదితః ।
సఙ్క్షిప్తం   కథయాం చక్రే స్వస్య శాస్త్రస్య  నిశ్చయమ్ ॥ ౧౨।౧౫
శ్రూయతామయమస్మాకం  సిద్ధాన్తః   శ‍ృణ్వతాం వర ।
యథా భవతి సంసారో యథా వై పరివర్తతే ॥ ౧౨।౧౬
ప్రకృతిశ్చ  వికారశ్చ జన్మ మృత్యుర్జరైవ   చ ।
తత్తావత్సత్త్వమిత్యుక్తం స్థిరసత్త్వ  పరేహి నః ॥ ౧౨।౧౭
తత్ర తు ప్రకృతిర్నామ  విద్ధి ప్రకృతికోవిద  ।
పఞ్చ భూతాన్యహఙ్కారం బుద్ధిమవ్యక్తమేవ   చ ॥ ౧౨।౧౮
వికార ఇతి బుద్ధిం  తు విషయానిన్ద్రియాణి  చ ।
పాణిపాదం చ వాదం చ పాయూపస్థం  తథా మనః ॥ ౧౨।౧౯
అస్య క్షేత్రస్య  విజ్ఞానాత్  క్షేత్రజ్ఞ  ఇతి సఞ్జ్ఞి చ ।
క్షేత్రజ్ఞ  ఇతి చాత్మానం కథయన్త్యాత్మచిన్తకాః ॥ ౧౨।౨౦
సశిష్యః కపిలశ్చేహ ప్రతిబుద్ధ  ఇతి స్మృతిః ।
సపుత్రః  ప్రతిబుద్ధశ్చ   ప్రజాపతిరిహోచ్యతే  ॥ ౧౨।౨౧
జాయతే జీర్యతే చైవ  బుధ్యతే మ్రియతే  చ యత్ ।
తద్వ్యక్తమితి  విజ్ఞేయమవ్యక్తం  తు విపర్యయాత్ ॥ ౧౨।౨౨
అజ్ఞానం  కర్మ తృష్ణా చ జ్ఞేయాః  సంసారహేతవః ।
స్థితోఽస్మింస్త్రితయే   యస్తు తత్సత్త్వం నాభివర్తతే ॥ ౧౨।౨౩
విప్రత్యయాదహఙ్కారాత్సన్దేహాదభిసమ్ప్లవాత్    ।
అవిశేషానుపాయాభ్యాం సఙ్గాదభ్యవపాతతః  ॥ ౧౨।౨౪
తత్ర విప్రత్యయో  నామ విపరీతం ప్రవర్తతే   ।
అన్యథా కురుతే కార్యం మన్తవ్యం మన్యతేఽన్యథా ॥ ౧౨।౨౫
బ్రవీమ్యహమహం  వేద్మి గచ్చామ్యహమహం స్థితః  ।
ఇతీహైవమహఙ్కారస్త్వనహఙ్కార  వర్తతే ॥ ౧౨।౨౬
యస్తు భావేన సన్దిగ్ధానేకీభావేన   పశ్యతి ।
మృత్పిణ్డవదసన్దేహ   సన్దేహః  స ఇహోచ్యతే ॥ ౧౨।౨౭
య ఏవాహం స ఏవేదం మనో బుద్ధిశ్చ  కర్మ చ ।
యశ్చైవం  స గణః సోఽహమితి యః సోఽభిసమ్ప్లవః  ॥ ౧౨।౨౮
అవిశేషం విశేషజ్ఞ ప్రతిబుద్ధాప్రబుద్ధయోః     ।
ప్రకృతీనాం  చయో వేద సోఽవిశేష ఇతి స్మృతః ॥ ౧౨।౨౯

నమస్కారవషట్కారౌ ప్రోక్షణాభ్యుక్షణాదయః  ।
అనుపాయ ఇతి ప్రాజ్ఞైరుపాయజ్ఞ   ప్రవేదితః  ॥ ౧౨।౩౦
సజ్జతే  యేన దుర్మేధా మనోవాక్కర్మబుద్ధిభిః  ।
విషయేష్వనభిష్వఙ్గ సోఽభిష్వఙ్గ ఇతి స్మృతః ॥ ౧౨।౩౧
మమేదమహమస్యేతి యద్దుఃఖమభిమన్యతే  ।
విజ్ఞేయోఽభ్యవపాతః  స సంసారే యేన పాత్యతే ॥ ౧౨।౩౨
ఇత్యవిద్యా హి విద్వాంసః పఞ్చపర్వా సమీహతే ।
తమోమోహం మహామోహం తామిస్రద్వయమేవ  చ ॥ ౧౨।౩౩
తత్రాలస్యం  తమో విద్ధి మోహం మృత్యుం చ జన్మ చ ।
మహామోహస్త్వసమ్మోహ కామ ఇత్యవగమ్యతామ్ ॥ ౧౨।౩౪
యస్మాదత్ర చ భూతాని ప్రముహ్యన్తి  మహాన్త్యపి ।
తస్మాదేష మహాబాహో మహామోహ ఇతి స్మృతః ॥ ౧౨।౩౫
తామిస్రమితి  చాక్రోధ  క్రోధమేవాధికుర్వతే  ।
విషాదం చాన్ధతామిస్రమవిషాద   ప్రచక్షతే  ॥ ౧౨।౩౬
అనయావిద్యయా బాలః సంయుక్తః పఞ్చపర్వయా ।
సంసారే దుఃఖభూయిష్ఠే జన్మస్వభినిషిచ్యతే ॥ ౧౨।౩౭
ద్రష్టా  శ్రోతా  చ మన్తా చ కార్యం కరణమేవ చ ।
అహమిత్యేవమాగమ్య సంసారే పరివర్తతే ॥ ౧౨।౩౮
ఇత్యేభిర్హేతుభిర్ధీమన్   తమఃస్రోతః  ప్రవర్తతే   ।
హేత్వభావే ఫలాభావ ఇతి విజ్ఞాతుమర్హసి   ॥ ౧౨।౩౯
తత్ర సమ్యగ్మతిర్విద్యాన్మోక్షకామ చతుష్టయమ్  ।
ప్రతిబుద్ధాప్రబుద్ధౌ    చ వ్యక్తమవ్యక్తమేవ   చ ॥ ౧౨।౪౦
యథావదేతద్విజ్ఞాయ  క్షేత్రజ్ఞో  హి చతుష్టయమ్  ।
ఆర్జవం  జవతాం హిత్వా ప్రాప్నోతి  పదమక్షరమ్ ॥ ౧౨।౪౧
ఇత్యర్థం  బ్రాహ్మణా  లోకే పరమబ్రహ్మవాదినః  ।
బ్రహ్మచర్యం  చరన్తీహ బ్రాహ్మణాన్  వాసయన్తి చ ॥ ౧౨।౪౨
ఇతి వాక్యమిదం శ్రుత్వా  మునేస్తస్య నృపాత్మజః ।
అభ్యుపాయం చ పప్రచ్ఛ  పదమేవ చ నైష్ఠికమ్   ॥ ౧౨।౪౩
బ్రహ్మచర్యమిదం  చర్యం యథాయావచ్ఛ యత్ర చ ।
ధర్మస్యాస్య చ పర్యన్తం భవాన్ వ్యాఖ్యాతుమర్హతి  ॥ ౧౨।౪౪
ఇత్యరాడో యథాశాస్త్రం  విస్పష్టార్థం   సమాసతః ।

తమేవాన్యేన కల్పేన ధర్మమస్మై  వ్యభాషత ॥ ౧౨।౪౫
అయమాదౌ గృహాన్ముక్త్వా భైక్షాకం  లిఙ్గమాశ్రితః   ।
సముదాచారవిస్తీర్ణం  శీలమాదాయ వర్తతే ॥ ౧౨।౪౬
సన్తోషం పరమాస్థాయ  యేన తేన యతస్తతః ।
వివిక్తం సేవతే వాసం నిర్ద్వన్ద్వః   శాస్త్రవిత్కృతీ  ॥ ౧౨।౪౭
తతో రాగాద్భయం దృష్ట్వా  వైరాగ్యాచ్చ  పరం శివమ్ ।
నిగృహ్ణన్నిన్ద్రియగ్రామం    యతతే మనసః శ్రమే  ॥ ౧౨।౪౮
అథో వివిక్తం కామేభ్యో వ్యాపాదాదిభ్య ఏవ చ ।
వివేకజమవాప్నోతి పూర్వధ్యానం వితర్కవత్ ॥ ౧౨।౪౯
తచ్చ ధ్యానం సుఖం ప్రాప్య  తత్తదేవ వితర్కయన్ ।
అపూర్వసుఖలాభేన హ్రియతే  బాలిశో జనః ॥ ౧౨।౫౦
శమేనైవంవిధేనాయం  కామద్వేషవిగర్హిణా  ।
బ్రహ్మలోకమవాప్నోతి  పరితోషేణ వఞ్చితః ॥ ౧౨।౫౧
జ్ఞాత్వా  విద్వాన్ వితర్కాంస్తు మనఃసఙ్క్షోభకారకాన్  ।
తద్వియుక్తమవాప్నోతి ధ్యానం ప్రీతిసుఖాన్వితమ్  ॥ ౧౨।౫౨
హ్రియమాణస్తయా  ప్రీత్యా  యో విశేషం న పశ్యతి ।
స్థానం  భాస్వరమాప్నోతి దేవేష్వాభాసురేష్వపి ॥ ౧౨।౫౩
యస్తు ప్రీతిసుఖాత్తస్మాద్వివేచయతి  మానసమ్ ।
తృతీయం లభతే ధ్యానం సుఖం ప్రీతివివర్జితమ్   ॥ ౧౨।౫౪
తత్ర కేచిద్వ్యవస్యన్తి మోక్ష ఇత్యపి మానినః ।
సుఖదుఃఖపరిత్యాగాదవ్యాపారాచ్చ చేతసః ॥ ౧౨।౫౫ (౫౭)
యస్తు తస్మిన్సుఖే మగ్నో న విశేషాయ యత్నవాన్ ।
శుభకృత్స్నైః  స సామాన్యం సుఖం ప్రాప్నోతి  దైవతైః   ॥ ౧౨।౫౬ (౫౫)
తాదృశం సుఖమాసాద్యయో న రజ్యన్నుపేక్షతే ।
చతుర్థం  ధ్యానమాప్నోతి సుఖదుఃఖవివర్జితమ్  ॥ ౧౨।౫౭ (౫౬)

అస్య ధ్యానస్య తు ఫలం సమం దేవైర్వృహత్ఫలైః   ।
కథయన్తి బృహత్కాలం వృహత్ప్రజ్ఞాపరీక్షకాః  ॥ ౧౨।౫౮
సమాధేర్వ్యుత్థితస్తస్మాద్దృష్ట్వా     దోషాంశ్ఛరీరిణామ్ ।
జ్ఞానమారోహతి  ప్రాజ్ఞః   శరీరవినివృత్తయే ॥ ౧౨।౫౯
తతస్తద్ధ్యానముత్సృజ్య  విశేషే కృతనిశ్చయః ।
కామేభ్య ఇవ సత్ప్రాజ్ఞో రూపాదపి విరజ్యతే ॥ ౧౨।౬౦

శరీరే ఖానియాన్యస్య తాన్యాదౌ పరికల్పయన్ ।
ఘనేష్వపి తతో ద్రవ్యేష్వాకాశమధిముచ్యతే  ॥ ౧౨।౬౧
ఆకాశసమమాత్మానం సఙ్క్షిప్య  త్వపరో బుధః ।
తదైవానన్తతః  పశ్యన్ విశేషమధిగచ్చతి ॥ ౧౨।౬౨
అధ్యాత్మకుశలేష్వన్యో నివర్త్యాత్మానమాత్మనా ।
కిఞ్చిన్నాస్తీతి సమ్పశ్యన్నాకిఞ్చన్య ఇతి స్మృతః ॥ ౧౨।౬౩
తతో ముఞ్జాదిషీకేవ  శకునిః పఞ్జరాదివ  ।
క్షేత్రజ్ఞో  నిఃసృతో దేహాన్ముక్త ఇత్యభిధీయతే ॥ ౧౨।౬౪
ఏతత్తత్పరమం బ్రహ్మ  నిర్లిఙ్గం   ధ్రువమక్షరమ్  ।
యన్మోక్ష ఇతి తత్త్వజ్ఞాః  కథయన్తి మనీషిణః ॥ ౧౨।౬౫
ఇత్యుపాయశ్చ మోక్షశ్చ మయా సన్దర్శితస్తవ  ।
యది జ్ఞాతం  యది రుచిర్ యథావత్ప్రతిపద్యతామ్ ॥ ౧౨।౬౬
జైగీషవ్యోఽథ  జనకో వృద్ధశ్చైవ   పరాశరః ।
ఇమం పన్థానమాసాద్య  ముక్తా హ్యన్యే చ మోక్షిణః ॥ ౧౨।౬౭
ఇతి తస్య స తద్వాక్యం గృహీత్వా న విచార్య చ ।
పూర్వహేతుబలప్రాప్తః   ప్రత్యుత్తరమువాచ  సః ॥ ౧౨।౬౮
శ్రుతం  జ్ఞానమిదం  సూక్ష్మం పరతః పరతః శివమ్ ।
క్షేత్రేష్వస్యాపరిత్యాగాదవైమ్యేతదనైష్ఠికమ్     ॥ ౧౨।౬౯
వికారప్రకృతిభ్యో  హి క్షేత్రజ్ఞం   ముక్తమప్యహమ్ ।
మన్యే ప్రసవధర్మాణం  వీజధర్మాణమేవ చ ॥ ౧౨।౭౦
విశుద్ధో యద్యపి హ్యాత్మా నిర్ముక్త ఇతి కల్ప్యతే । (అబ్ = ౧౨।౭౧అబ్)
భూయః ప్రత్యయసద్భావాదముక్తః  స భవిష్యతి ॥ ౧౨।౭౧
ఋతుభూమ్యమ్బువిరహాద్యథా బీజం న రోహతి ।
రోహతి ప్రత్యయైస్తైస్తైస్తద్వత్సోఽపి      మతో మమ ॥ ౧౨।౭౨
యత్కర్మాజ్ఞానతృష్ణానాం   త్యాగాన్మోక్షశ్చ కల్ప్యతే ।
అత్యన్తస్తత్పరిత్యాగః  సత్యాత్మని న విద్యతే ॥ ౧౨।౭౧ (చ్ద్ = ౧౨।౭౩చ్ద్ )
హిత్వా హిత్వా త్రయమిదం  విశేషస్తూపలభ్యతే ।
ఆత్మనస్తు స్థితిర్యత్ర  తత్ర సూక్ష్మమిదం త్రయమ్  ॥ ౧౨। ౭౨ (౧౨।౭౪)
సూక్ష్మత్వాచ్చైవ  దోషాణామవ్యాపారాచ్ఛ చేతసః ।
దీర్ఘత్వాదాయుషశ్చైవ   మోక్షస్తు పరికల్ప్యతే ॥ ౧౨।౭౩ (౧౨।౭౫)
అహఙ్కారపరిత్యాగో యశ్చైష  పరికల్ప్యతే ।

సత్యాత్మని పరిత్యాగో నాహఙ్కారస్య విద్యతే ॥ ౧౨।౭౪ (౧౨।౭౬)

సఙ్ఖ్యాదిభిరముక్తశ్చ  నిర్గుణో  న భవత్యయమ్ ।
తస్మాదసతి నైర్గుణ్యే   నాస్య మోక్షోఽభిధీయతే ॥ ౧౨।౭౫ (౧౨।౭౭)
గుణినో హి గుణానాం చ వ్యతిరేకో న విద్యతే ।
రూపోష్ణాభ్యాం  విరహితో న హ్యగ్నిరుపలభ్యతే ॥ ౧౨।౭౬ (౧౨।౭౮)

ప్రాగ్దేహాన్న   భవేద్దేహీ  ప్రాగ్గుణేభ్యస్తథా   గుణీ ।
కస్మాదాదౌ విముక్తః సఞ్శరీరీ బధ్యతే పునః ॥ ౧౨।౭౭ (౧౨।౭౯)

క్షేత్రజ్ఞో  విశరీరశ్చ జ్ఞో వా స్యాదజ్ఞ ఏవ వా ।
యది జ్ఞో జ్ఞేయమస్యాస్తి  జ్ఞేయే  సతి న ముచ్యతే ॥ ౧౨।౭౮ (౧౨।౮౦)
అథాజ్ఞ ఇతి సిద్ధో వః కల్పితేన కిమాత్మనా ।
వినాపి హ్యాత్మనాజ్ఞానం  ప్రసిద్ధం   కాష్ఠకుడ్యవత్  ॥ ౧౨।౭౯ (౧౨।౮౧)
పరతః పరతస్త్యాగో యస్మాత్తు గుణవాన్ స్మృతః ।
తస్మాత్సర్వపరిత్యాగాన్మన్యే కృత్స్నాం కృతార్థతామ్  ॥ ౧౨।౮౦ (౧౨।౮౨)

ఇతి ధర్మమరాడస్య విదిత్వా న తుతోష సః ।
అకృత్స్నమితి విజ్ఞాయ  తతః ప్రతిజగామ  హ ॥ ౧౨।౮౧ (౧౨।౮౩)
విశేషమథ శుశ్రూషురుద్రకస్యాశ్రమం    యయౌ ।
ఆత్మగ్రాహాచ్చ  తస్యాపి జగృహే న స దర్శనమ్ ॥ ౧౨।౮౨ (౧౨।౮౪)
సఞ్జ్ఞాసఞ్జ్ఞిత్వయోర్దోషం    జ్ఞాత్వా  హి మునిరుద్రకః  ।
ఆకిఞ్చిన్యాత్పరం లేభే సఞ్జ్ఞాసఞ్జ్ఞాత్మికాం   గతిమ్ ॥ ౧౨।౮౩ (౧౨।౮౫)
యస్మాచ్చాలమ్బనే సూక్ష్మే సఞ్జ్ఞాసఞ్జ్ఞే  తతః పరమ్ ।
నాసఞ్జ్ఞీ నైవ  సఞ్జ్ఞీతి  తస్మాత్తత్ర గతస్పృహః ॥ ౧౨।౮౪ (౧౨।౮౬)

యతశ్చ బుద్ధిస్తత్రైవ    స్థితాన్యత్రాప్రచారిణీ    ।
సూక్ష్మాపాది తతస్తత్ర నాసఞ్జ్ఞిత్వం  న సఞ్జ్ఞితా  ॥ ౧౨।౮౫ (౧౨।౮౭)
యస్మాచ్చ తమపి ప్రాప్య  పునరావర్తతే జగత్ ।
బోధిసత్త్వః పరం ప్రేప్సుస్తస్మాదుద్రకమత్యజత్    ॥ ౧౨।౮౬ (౧౨।౮౮)

తతో హిత్వాశ్రమం  తస్య శ్రేయోఽర్థీ  కృతనిశ్చయః ।
భేజే గయస్య రాజర్షేర్నగరీసఞ్జ్ఞమాశ్రమమ్    ॥ ౧౨।౮౭ (౧౨।౮౯)

అథ నైరఞ్జనాతీరే   శుచౌ శుచిపరాక్రమః  ।
చకార వాసమేకాన్తవిహారాభివ్రతీ  మునిః ॥ ౧౨।౮౮ (౧౨।౯౦)
<xxx> తత్పూర్వం పఞ్చేన్ద్రియవశోద్ధతాన్   ।

తపః <xx> వ్రతినో  భిక్షూన్ పఞ్చ నిరైక్షత  ॥ (౧౨।౯౧)
పఞ్చోపతస్థుర్దృష్ట్వాత్ర    భిక్షవస్తం ముముక్షవః ।
పుణ్యార్జితధనారోగ్యమిన్ద్రియార్థా   ఇవేశ్వరమ్ ॥ ౧౨।౮౯ (౧౨।౯౨)

సమ్పూజ్యమానస్తైః  ప్రహ్వైర్వినయానతమూర్తిభిః   ।
తద్వంశస్థాయిభిః  శిష్యైర్లోలైర్మన    ఇవేన్ద్రియైః   ॥ ౧౨।౯౦ (౧౨।౯౩)
మృత్యుజన్మాన్తకరణే స్యాదుపాయోఽయమిత్యథ ।
దుష్కరాణి సమారేభే తపాంస్యనశనేన సః ॥ ౧౨।౯౧ (౧౨।౯౪)
ఉపవాసవిధీన్ నేకాన్ కుర్వన్ నరదురాచరాన్ ।
వర్షాణి  షట్కర్మప్రేప్సురకరోత్కార్శ్యమాత్మనః  ॥ ౧౨।౯౨ (౧౨।౯౫)
అన్నకాలేషు చైకైకైః    సకోలతిలతణ్డులైః   ।
అపారపారసంసారపారం ప్రేప్సురపారయత్  ॥ ౧౨।౯౩ (౧౨।౯౬)

దేహాదపచయస్తేన తపసా తస్య యః కృతః ।
స ఏవోపచయోభూయస్తేజసాస్య కృతోఽభవత్ ॥ ౧౨।౯౪ (౧౨।౯౭)
కృశోఽప్యకృశకీర్తిశ్రీర్హ్లాదం    చక్రేఽన్యచక్షుషమ్  ।
కుముదానామివ శరచ్చుక్లపక్షాదిచన్ద్రమాః   ॥ ౧౨।౯౫ (౧౨।౯౮)

త్వగస్థిశేషో  నిఃశేషైర్మేదఃపిశితశోణితైః   ।
క్షీణోఽప్యక్షీణగామ్భీర్యః సముద్ర ఇవ స వ్యభాత్ ॥ ౧౨।౯౬ (౧౨।౯౯)

అథ కష్టతపఃస్పష్టవ్యర్థక్లిష్టతనుర్మునిః      ।
భవభీరురిమాం చక్రే బుద్ధిం  బుద్ధత్వకాఙ్క్షయా   ॥ ౧౨।౯౭ (౧౨।౧౦౦)
నాయం ధర్మో విరాగాయ న బోధాయ న ముక్తయే ।
జమ్బుమూలే మయాప్రాప్తో  యస్తదా స విధిర్ధ్రువః  ॥ ౧౨।౯౮ (౧౨।౧౦౧)
న చాసౌ దుర్బలేనాప్తుం శక్యమిత్యాగతాదరః ।
శరీరబలవృద్ధ్యర్థమిదం   భూయోఽన్వచిన్తయత్ ॥ ౧౨।౯౯ (౧౨।౧౦౨)

క్షుత్పిపాసాశ్రమక్లాన్తః    శ్రమాదస్వస్థమానసః   ।
ప్రాప్నుయాన్మనసావాప్యం  ఫలం కథమనిర్వృతః ॥ ౧౨।౧౦౦ (౧౨।౧౦౩)
నిర్వృతిః ప్రాప్యతే  సమ్యక్సతతేన్ద్రియతర్పణాత్  ।
సన్తర్పితేన్ద్రియతయా  మనఃస్వాస్థ్యమవాప్యతే  ॥ ౧౨।౧౦౧ (౧౨।౧౦౪)
స్వస్థప్రసన్నమనసః   సమాధిరుపపద్యతే ।
సమాధియుక్తచిత్తస్య ధ్యానయోగః ప్రవర్తతే   ॥ ౧౨।౧౦౨ (౧౨।౧౦౫)
ధ్యానప్రవర్తనాద్ధర్మాః    ప్రాప్యన్తే   యైరవాప్యతే  ।
దుర్లభం  శాన్తమజరం పరం తదమృతం పదమ్ ॥ ౧౨।౧౦౩ (౧౨।౧౦౬)

తస్మాదాహారమూలోఽయముపాయ ఇతినిశ్చయః ।
అసూరికరణే ధీరః కృత్వామితమతిర్మతిమ్ ॥ ౧౨।౧౦౪ (౧౨।౧౦౭)
స్నాతో నైరఞ్జనాతీరాదుత్తతార   శనైః  కృశః ।
భక్త్యావనతశాఖాగ్రైర్దత్తహస్తస్తటద్రుమైః       ॥ ౧౨।౧౦౫ (౧౨।౧౦౮)

అథ గోపాధిపసుతా దైవతైరభిచోదితా   ।
ఉద్భూతహృదయానన్దా తత్ర నన్దబలాగమత్  ॥ ౧౨।౧౦౬ (౧౨।౧౦౯)

సితశఙ్ఖోజ్జ్వలభుజా   నీలకమ్బలవాసినీ ।
సఫేణమాలానీలామ్బుర్యమునేవ సరిద్వరా ॥ ౧౨।౧౦౭ (౧౨।౧౧౦)
సా శ్రద్ధావర్ధితప్రీతిర్వికసల్లోచనోత్పలా      ।
శిరసా ప్రణిపత్యైనం   గ్రాహయామాస  పాయసమ్ ॥ ౧౨।౧౦౮ (౧౨।౧౧౧)
కృత్వా తదుపభోగేన ప్రాప్తజన్మఫలాం   స తామ్ ।
బోధిప్రాప్తౌ  సమర్థోఽభూత్సన్తర్పితషడిన్ద్రియః   ॥ ౧౨।౧౦౯ (౧౨।౧౧౨)

పర్యాప్తాప్యానమూర్తశ్చ సార్ధం  సుయశసా మునిః ।
కాన్తిధైర్యైకభారైకః    శశాఙ్కార్ణవవల్బభౌ  ॥ ౧౨।౧౧౦ (౧౨।౧౧౩)
ఆవృత్త ఇతి విజ్ఞాయ  తం జహుః పఞ్చభిక్షవః ।
మనీషిణమివాత్మానం నిర్ముక్తం పఞ్చధాతవః ॥ ౧౨।౧౧౧ (౧౨।౧౧౪)
వ్యవసాయద్వితీయోఽథ శాద్వలాస్తీర్ణభూతలమ్  ।
సోఽశ్వత్థమూలం  ప్రయయౌ  బోధాయ కృతనిశ్చయః ॥ ౧౨।౧౧౨ (౧౨।౧౧౫)
తతస్తదానీం గజరాజవిక్రమః  పదస్వనేనానుపమేన బోధితః ।
మహామునేరాగతబోధినిశ్చయో జగాద కాలో భుజగోత్తమః స్తుతిమ్ ॥ ౧౨।౧౧౩
(౧౨।౧౧౬)

యథామునే త్వచ్చరణావపీడితా ముహుర్ముహుర్నిష్టనతీవ  మేదినీ ।
యథా చ తే రాజతి సూర్యవత్ప్రభా ధ్రువం  త్వమిష్టం  ఫలమద్య భోక్ష్యసే ॥ ౧౨।౧౧౪
(౧౨।౧౧౭)
యథా భ్రమన్త్యో  దివి వాయపఙ్క్తయః  ప్రదక్షిణం  త్వాం కమలాక్ష కుర్వతే ।
యథా చ సౌమ్యా దివి వాన్తి వాయవస్త్వమద్య బుద్ధో నియతం భవిష్యసి ॥ ౧౨।౧౧౫
(౧౨।౧౧౮)

తతో భుజఙ్గప్రవరేణ   సంస్తుతస్తృణాన్యుపాదాయ  శుచీని లావకాత్ ।
కృతప్రతిజ్ఞో  నిషసాద బోధయే మహాతరోర్మూలముపాశ్రితః  శుచేః ॥ ౧౨।౧౧౬
(౧౨।౧౧౯)

తతః స పర్యఙ్కమకమ్ప్యముత్తమం బబన్ధ సుప్తోరగభోగపిణ్డితమ్  ।

భినద్మి తావద్భువి నైతదాసనం  న యామి తావత్కృతకృత్యతామితి ॥ ౧౨।౧౧౭
(౧౨।౧౨౦)
తతో యయుర్ముదమతులాం దివౌకసో వవాసిరే న మృగగనా న పక్షిణః ।
న సస్వనుర్వనతరవోఽనిలాహతాః కృతాసనే భగవతి నిశ్చలాత్మని ॥ ౧౨।౧౧౮
(౧౨।౧౨౧)
ఇతి శ్రీబుద్ధచరితే   మహాకావ్యేఽశ్వఘోషకృతేఽరాడదర్శనో నామ ద్వాదశః సర్గః  ॥ ౧౨
॥

Book XIII [మారవిజయో]

తస్మిన్శ్చ బోధాయ కృతప్రతిజ్ఞే  రాజర్షివంశప్రభవే   మహార్షౌ ।
తత్రోపవిష్టే  ప్రజహర్ష  లోకస్తత్రాస  సద్ధర్మరిపుస్తు  మారః ॥ ౧౩।౧
యం కామదేవం ప్రవదన్తి  లోకే చిత్రాయుధం  పుష్పశరం తథైవ  ।
కామప్రచారాధిపతిం  తమేవ మోక్షద్విషం మారముదాహరన్తి ॥ ౧౩।౨
తస్యాత్మజా విభ్రమహర్షదర్పాస్తిస్రో   రతిప్రీతితృషశ్చ  కన్యాః ।
పప్రచ్చురేనం  మనసో వికారం స తాంశ్చ తాశ్చైవ  వచో బభాషే ॥ ౧౩।౩
అసౌ మునిర్నిశ్చయవర్మ బిభ్రత్  సత్త్వాయుధం బుద్ధిశరం  వికృష్య ।
జిగీషురాస్తే విషయాన్మదీయాన్ తస్మాదయం మే మనసో విషాదః ॥ ౧౩।౪
యది హ్యసౌ మామభిభూయయాతి లోకాయ చాఖ్యాత్యపవర్గమార్గమ్   ।
శూన్యస్తతోఽయం విషయో మమాద్య వృత్తాచ్చ్యుతస్యేవ విదేహభర్తుః ॥ ౧౩।౫
తద్యావదేవైష  న లబ్ధచక్షుర్మద్గోచరే   తిష్ఠతి  యావదేవ ।
యాస్యామి తావద్వ్రతమస్య భేత్తుం సేతుం నదీవేగ ఇవాభివృద్ధః  ॥ ౧౩।౬
తతో ధనుః పుష్పమయం గృహీత్వా శరాంస్తథా మోహకరాంశ్చ పఞ్చ ।
సోఽశ్వత్థమూలం  ససుతోఽభ్యగచ్చదస్వాస్థ్యకారీ  మనసః ప్రజానామ్  ॥ ౧౩।౭
అథ ప్రశాన్తం  మునిమాసనస్థం  పారం తితీర్షుం  భవసాగరస్య ।
విషజ్య సవ్యం కరమాయుధాగ్రే క్రీడఞ్శరేణేదమువాచ  మారః ॥ ౧౩।౮
ఉత్తిష్ఠ భోః క్షత్రియ  మృత్యుభీత వరస్వ ధర్మం త్యజ మోక్షధర్మమ్ ।
వాణైశ్చ  [యజ్ఞైశ్చ ] వినీయ లోకాన్ లోకాన్ పరాన్ ప్రాప్నుహి  వాసవస్య ॥ ౧౩।౯
పన్థా హి నిర్యాతుమయం యశస్యోయో వాహితః పూర్వతమైర్నరేన్ద్రైః   ।
జాతస్య రాజర్షికులే  విశాలే భైక్షాకమశ్లాఘ్యమిదం   ప్రపత్తుమ్  ॥ ౧౩।౧౦
అథాద్య నోత్తిష్ఠసి  నిశ్చితాత్మా భవ స్థిరో  మా విముచః ప్రతిజ్ఞామ్   ।
మయోద్యతో హ్యేష శరః స ఏవ యః సూర్యకే మీనరిపౌ విముక్తః ॥ ౧౩।౧౧

పృష్టః  స చానేన కథఞ్చిదైడః  సోమస్య నప్తాప్యభవద్విచిత్తః ।
స చాభవచ్ఛాన్తనురస్వతన్త్రః  క్షీణే యుగే కిం వత దుర్బలోఽన్యః ॥ ౧౩।౧౨
తత్క్షిప్రముత్తిష్ఠ   లభస్వ సఞ్జ్ఞాం  వాణో హ్యయం తిష్ఠతి  లేలిహానః ।
ప్రియాభిధేయేషు  రతిప్రియేషు  యం చక్రవాకేష్వపి  నోత్సృజామి ॥ ౧౩।౧౩
ఇత్యేవముక్తోఽపి యదా నిరాస్థో నైవాసనం  శాక్యమునిర్బిభేద ।
శరం తతోఽస్మై  విససర్జ మారః కన్యాశ్చ కృత్వా పురతః సుతాంశ్చ ॥ ౧౩।౧౪
తస్మింస్తు వాణేఽపి స విప్రముక్తే  చకార నాస్థాం  న ధృతేశ్చచాల ।
దృష్ట్వా  తథైనం  విషసాద మారశ్చిన్తాపరీతశ్చ శనైర్జగాద   ॥ ౧౩।౧౫
శైలేన్ద్రపుత్రీం    ప్రతి  యేన విద్ధో దేవోఽపి శమ్భుశ్చలితో బభూవ ।
న చిన్తయత్యేష తమేవ వాణం కిం స్యాదచిత్తో న శరః స ఏషః ॥ ౧౩।౧౬
తస్మాదయం నార్హతి  పుష్పవాణం న హర్షణం  నాపి రతేర్నియోగమ్ ।
అర్హత్యయం  భూతగణైరశేషైః   సన్త్రాసనాతర్జనతాడనాని   ॥ ౧౩।౧౭
సస్మార మారశ్చ తతః స్వసైన్యం  విధ్వంసనం శాక్యమునేశ్చికీర్షన్  ।
నానాశ్రయాశ్చానుచరాః  పరీయుః శరద్రుమప్రాసగదాసిహస్తాః   ॥ ౧౩।౧౮
వరాహమీనాశ్వఖరోష్ట్రవక్త్రా  వ్యాఘ్రర్క్షసింహద్విరదాననాశ్చ   ।
ఏకేక్షణా నైకముఖాస్త్రిశీర్షా   లమ్బోదరాశ్చైవ  పృషోదరాశ్చ ॥ ౧౩।౧౯
అజాసు సక్తా ఘటజానవశ్చ దంష్ట్రాయుధాశ్చైవ   నఖాయుధాశ్చ ।
కబన్ధహస్తా  బహుమూర్తయశ్చ భగ్నార్ధవక్త్రాశ్చ   మహాముఖాశ్చ ॥ ౧౩।౨౦
తామ్రారుణా  లోహితవిన్దుచిత్రాః   ఖట్వాఙ్గహస్తా  హరిధూమ్రకేశాః  ।
లమ్బస్రజో  వారణలంబకర్ణాశ్చర్మాంబరాశ్చైవ   నిరంబరాశ్చ ॥ ౧౩।౨౧
శ్వేతార్ధవక్త్రా  హరితార్ధకాయాస్తామ్రాశ్చ   ధూమ్రా హరయోఽసితాశ్చ ।
వ్యాడోత్తరాసఙ్గభుజాస్తథైవ   ప్రఘుష్టఘణ్టాకులమేఖలాశ్చ    ॥ ౧౩।౨౨
తాలప్రమాణాశ్చ  గృహీతశూలా దంష్ట్రాకరాలాశ్చ  శిశుప్రమాణాః  ।
ఉరభ్రవక్త్రాశ్చ   విహఙ్గమాశ్చ  మార్జారవక్త్రాశ్చ   మనుష్యకాయాః ॥ ౧౩।౨౩
ప్రకీర్ణకేశాః   శిఖినోఽర్ధముణ్డా  రజ్జ్వమ్బరా  వ్యాకులవేష్టనాశ్చ  ।
ప్రహృష్టవక్త్రా   భృకుటీముఖాశ్చ తేజోహరాశ్చైవ  మనోహరాశ్చ ॥ ౧౩।౨౪
కేచిద్వ్రజన్తో భృశమావవల్గురన్యోఽన్యమాపుప్లువిరే   తథాన్యే ।
చిక్రీడురాకాశగతాశ్చ  కేచిత్కేచిచ్ఛ చేరుస్తరుమస్తకేషు ॥ ౧౩।౨౫
ననర్త కశ్చిద్భ్రమయంస్త్రిశూలం  కశ్చిద్ధ పుస్ఫూర్జ గదాం వికర్షన్  ।
హర్షేణ  కశ్చిద్వృషవన్ననర్త కశ్చిత్ప్రజజ్వాల తనూరుహేభ్యః ॥ ౧౩।౨౬
ఏవంవిధా భూతగణాః సమన్తాత్తద్బోధిమూలం  పరివార్య తస్థుః  ।

జిఘృక్షవశ్చైవ  జిఘాంసవశ్చ భర్తుర్నియోగం పరిపాలయన్తః ॥ ౧౩।౨౭
తం ప్రేక్ష్య  మారస్య చ పూర్వరాత్రే శాక్యర్షభస్యైవ   చ యుద్ధకాలమ్  ।
న ద్యౌశ్చకాశే పృథివీ చకమ్పే ప్రజజ్వలుశ్చైవ   దిశః సశబ్దాః  ॥ ౧౩।౨౮
విష్వగ్వవౌ వాయురుదీర్ణవేగస్తారా  న రేజుర్న బభౌ శశాఙ్కః ।
తమశ్చ భూయో వితతార రాత్రేః  సర్వే చ సఞ్చుక్షుభిరే సముద్రాః  ॥ ౧౩।౨౯
మహీభృతో ధర్మపరాశ్చ నాగా మహామునేర్విఘ్నమమృష్యమాణాః ।
మారం ప్రతి  క్రోధవివృత్తనేత్రా  నిఃశశ్వసుశ్చైవ  జజృమ్భిరే చ ॥ ౧౩।౩౦
శుద్ధాధివాసా  విబుధర్షయస్తు  సద్ధర్మసిద్ధ్యర్థమివ    ప్రవృత్తాః  ।
మారేఽనుకమ్పాం మనసా ప్రచక్రుర్విరాగభావాత్తు   న రోషమీయుః ॥ ౧౩।౩౧
తద్బోధిమూలం సమవేక్ష్య కీర్ణం  హింసాత్మనా మారబలేన తేన ।
ధర్మాత్మభిర్లోకవిమోక్షకామైర్బభూవ   హాహాకృతమన్తరీక్షమ్ ॥ ౧౩।౩౨
ఉపప్లుతం  ధర్మవిదస్తు తస్య దృష్ట్వా  స్థితం  మారబలం మహార్షిః  ।
న చుక్షుభే నాపి యయౌ వికారం మధ్యే గవాం సింహ ఇవోపవిష్టః  ॥ ౧౩।౩౩
మారస్తతో భూతచమూముదీర్ణామాజ్ఞాపయామాస   భయాయ తస్య ।
స్వైః  స్వైః  ప్రభావైరథ   సాస్య సేనా తద్ధైర్యభేదాయ  మతిం చకార ॥ ౧౩।౩౪
కేచిచ్ఛలన్నైకవిలమ్బిజిహ్వాస్తీక్ష్ణోగ్రదంష్ట్రా     హరిమణ్డలాక్షాః  ।
విదారితాస్యాః స్థిరశఙ్కుకర్ణాః   సన్త్రాసయన్తః  కిల నామ తస్థుః  ॥ ౧౩।౩౫
తేభ్యః స్థితేభ్యః  స తథావిధేభ్యః రూపేణ భావేన చ దారుణేభ్యః ।
న వివ్యథే నోద్వివిజే మహార్షిః  క్రీడన్  సుబాలేభ్య ఇవోద్ధతేభ్యః  ॥ ౧౩।౩౬
కశ్చిత్తతో రౌద్రవివృత్తదృష్టిస్తస్మై     గదాముద్యమయాఞ్చకార ।
తస్తమ్భ బాహుః సగదస్తతోఽస్య పురన్దరస్యేవ  పురా సవజ్రః  ॥ ౧౩।౩౭
కేచిత్సముద్యమ్య శిలాస్తరూంశ్చ విషేహిరే నైవ  మునౌ విమోక్తుమ్ ।
పేతుః సవృక్షాః సశిలాస్తథైవ  వజ్రావభగ్నా  ఇవ విన్ధ్యపాదాః  ॥ ౧౩।౩౮
కైశ్చిత్సముత్పత్య  నభో విముక్తాః శిలాశ్చ వృక్షాశ్చ పరశ్వధాశ్చ ।
తస్థుర్నభస్యేవ  న చావపేతుః సన్ధ్యాభ్రపాదా   ఇవ నైకవర్ణాః   ॥ ౧౩।౩౯
చిక్షేప తస్యోపరి దీప్తమన్యః కడఙ్గరం  పర్వతశ‍ృఙ్గమాత్రమ్   ।
యన్ముక్తమాత్రం  గగనస్థమేవ  తస్యానుభావాచ్చతధా బభూవ ॥ ౧౩।౪౦
కశ్చిజ్జ్వలన్నర్క  ఇవోదితః ఖాదఙ్గారవర్షం   మహదుత్ససర్జ ।
చూర్నాని చామీకరకన్దరాణాం  కల్పాత్యయే మేరురివ ప్రదీప్తః  ॥ ౧౩।౪౧
తద్బోధిమూలే ప్రవికీర్యమాణమఙ్గారవర్షం    తు సవిస్ఫులిఙ్గమ్  ।
మైత్రీవిహారాదృషిసత్తమస్య   బభూవ రక్తోత్పలపత్రవర్షః   ॥ ౧౩।౪౨

శరీరచిత్తవ్యసనాతపైస్తైరేవంవిధైస్తైశ్చ     నిపాత్యమానైః  ।
నైవాసనాచ్చాక్యమునిశ్చచాల  స్వం నిశ్చయం బన్ధుమివోపగుహ్య  ॥ ౧౩।౪౩
అథాపరే నిర్జగలుర్ముఖేభ్యః  సర్పాన్విజీర్ణేభ్య  ఇవ ద్రుమేభ్యః  ।
తే మన్త్రబద్ధా  ఇవ తత్సమీపే న శశ్వసుర్నోత్ససృజుర్న చేలుః ॥ ౧౩।౪౪
భూత్వాపరే వారిధరా వృహన్తః సవిద్యుతః సాశనిచణ్డఘోషాః  ।
తస్మిన్ ద్రుమే  తత్యజురశ్మవర్షం  తత్పుష్పవర్షం  రుచిరం బభూవ ॥ ౧౩।౪౫
చాపేఽథ వాణో నిహితోఽపరేణ జజ్వాల తత్రైవ  న నిష్పపాత ।
అనీశ్వరస్యాత్మని ధూర్యమాణో దుర్మర్షణస్యేవ  నరస్య మన్యుః ॥ ౧౩।౪౬
పఞ్చేషవోఽన్యేన తు విప్రముక్తాస్తస్థుర్నయత్యేవ    మునౌ న పేతుః ।
సంసారభీరోర్విషయప్రవృత్తౌ  పఞ్చేన్ద్రియాణీవ  పరీక్షకస్య ॥ ౧౩।౪౭
జిఘాంసయాన్యః ప్రససార  రుష్టో గదాం గృహీత్వాభిముఖో మహార్షేః  ।
సోఽప్రాప్తకాలో  వివశః పపాత దోషేష్వివానర్థకరేషు  లోకః ॥ ౧౩।౪౮
స్త్రీ మేఘకాలీ తు కపాలహస్తా కర్తుం మహార్షేః  కిల మోహచిత్తమ్ ।
బభ్రామ  తత్రానియతం  న తస్థౌ చలాత్మనో బుద్ధిరివాగమేషు  ॥ ౧౩।౪౯
కశ్చిత్ప్రదీప్తం ప్రణిధాయ  చక్షుర్నేత్రాగ్నినాశీవిషవద్దిధక్షుః   ।
తత్రైవ  నాసీత్తమృషిం దదర్శ కామాత్మకః శ్రేయ  ఇవోపదిష్టమ్  ॥ ౧౩।౫౦
గుర్వీం శిలాముద్యమయంస్తథాన్యః శశ్రామ  మోఘం విహతప్రయత్నః  ।
నిఃశ్రేయసం  జ్ఞానసమాధిగమ్యం  కాయక్లమైర్ధర్మమివాప్తుకామః    ॥ ౧౩।౫౧
తరక్షుసింహాకృతయస్తథాన్యే ప్రణేదురుచ్చైర్మహతః   ప్రణాదాన్  ।
సత్త్వాని యైః  సఞ్చుకుచుః సమన్తాద్వజ్రాహతా  ద్యౌః ఫలతీతి మత్వా ॥ ౧౩।౫౨
మృగా గజాశ్చార్త్తరవాన్ సృజన్తో విదుద్రువుశ్చైవ   నిలిల్యిరే చ ।
రాత్రౌ చ తస్యామహనీవ దిగ్భ్యః ఖగా రువన్తః పరిపేతురార్త్తాః ॥ ౧౩।౫౩
తేషాం ప్రణాదైస్తు   తథావిధైస్తైః   సర్వేషు భూతేష్వపి కమ్పితేషు ।
మునిర్న తత్రాస  న సఞ్చుకోచ రవైర్గరుత్మానివ   వాయసానామ్ ॥ ౧౩।౫౪
భయావహేభ్యః పరిషద్గణేభ్యో  యథా యథా నైవ  మునిర్బిభాయ ।
తథా తథా ధర్మభృతాం సపత్నః శోకాచ్చ రోషాచ్ఛ ససార మారః ॥ ౧౩।౫౫
భూతం తతః కిఞ్చిదదృశ్యరూపం విశిష్టరూపం  గగనస్థమేవ  ।
దృష్ట్వార్షయే   ద్రుగ్ధమవైరరుష్టం     మారం బభాషే మహతా స్వరేణ ॥ ౧౩।౫౬
మోఘం శ్రమం  నార్హసి  మార కర్తుం హింస్రాత్మతాముత్సృజ  గచ్చ శర్మ ।
నైష  త్వయా కమ్పయితుం హి శక్యో మహాగిరిర్మేరురివానిలేన ॥ ౧౩।౫౭
అప్యుష్ణభావం  జ్వలనః ప్రజహ్యాదాపో  ద్రవత్వం  పృథివీ స్థిరత్వమ్  ।

అనేకకల్పాచితపుణ్యకర్మా న త్వేవ జహ్యాద్వ్యవసాయమేషః ॥ ౧౩।౫౮
యో నిశ్చయో హ్యస్య పరాక్రమశ్చ  తేజశ్చ యద్యా చ దయా ప్రజాసు  ।
అప్రాప్య  నోత్థాస్యతి  తత్త్వమేష తమాంస్యహత్వేవ సహస్రరశ్మిః  ॥ ౧౩।౫౯
కాష్ఠం  హి మథ్నన్ లభతే హుతాశం భూమిం ఖనన్ విన్దతి  చాపి తోయమ్ ।
నిర్బన్ధినః  కిఞ్చ న నాస్య సాధ్యం న్యాయేనయుక్తం చ కృతం చ సర్వమ్ ॥ ౧౩।౬౦
తల్లోకమార్త్తం  కరుణాయమానో రోగేషు రాగాదిషు వర్తమానమ్ ।
మహాభిషగ్నార్హతి  విఘ్నమేష జ్ఞానౌషధార్థం   పరిఖిద్యమానః ॥ ౧౩।౬౧
హృతే చ లోకే బహుభిః కుమార్గైః  సన్మార్గమన్విచ్ఛతి  యః శ్రమేణ  ।
స దైశికః  క్షోభయితుం న యుక్తం సుదేశికః సార్థ ఇవ ప్రనష్టే  ॥ ౧౩।౬౨
సత్త్వేషు నష్టేషు  మహాన్ధకారైర్జ్ఞానప్రదీపః     క్రియమాణ  ఏషః ।
ఆర్యస్య నిర్వాపయితుం న సాధు ప్రజ్వాల్యమానస్తమసీవ  దీపః ॥ ౧౩।౬౩
దృష్ట్వా  చ సంసారమయే మహౌఘే మగ్నం జగత్పారమవిన్దమానమ్  ।
యశ్చేదముత్తారయితుం ప్రవృత్తః   కశ్చిన్నయేత్తస్య తు పాపమార్యః ॥ ౧౩।౬౪
క్షమాశిఫో ధైర్యవిగాఢమూలశ్చారిత్రపుష్పః   స్మృతిబుద్ధిశాఖః  ।
జ్ఞానద్రుమో   ధర్మఫలప్రదాతా  నోత్పాటనం హ్యర్హతి  వర్ధమానః  ॥ ౧౩।౬౫
బద్ధాం  దృఢైశ్చేతసి  మోహపాశైర్యస్య  ప్రజాం  మోక్షయితుం మనీషా ।
తస్మిన్ జిఘాంసా తవ నోపపన్నా శ్రాన్తే   జగద్బన్ధనమోక్షహేతోః  ॥ ౧౩।౬౬
బోధాయ కర్మాణి హియాన్యనేన కృతాని తేషాం నియతోఽద్య కాలః ।
స్థానే  తథాస్మిన్నుపవిష్ట ఏష యథైవ  పూర్వే మునయస్తథైవ  ॥ ౧౩।౬౭
ఏషా హి నాభిర్వసుధాతలస్య కృత్స్నేన యుక్తా పరమేణ ధామ్నా ।
భూమేరతోఽన్యోఽస్తి హి న ప్రదేశో  వేశం సమాధేర్విషయో హితస్య ॥ ౧౩।౬౮
తన్మా కృథాః శోకముపేహి శాన్తిం మా భూన్మహిమ్నా తవ మార మానః ।
విశ్రమ్భితుం  న క్షమమధ్రువా  శ్రీశ్చలే  పదే కిం పదమభ్యుపైషి  ॥ ౧౩।౬౯
తతః స సంశ్రుత్య  చ తస్య తద్వచో మహామునేః ప్రేక్ష్య  చ నిష్ప్రకమ్పతామ్ ।
జగామ మారో విమనా హతోద్యమః శరైర్జగచ్చేతసి   యైర్విహన్యసే  ॥ ౧౩।౭౦
గతప్రహర్షా  విఫలీకృతశ్రమా  ప్రవిద్ధపాషాణకడఙ్గరద్రుమా     ।
దిశః ప్రదుద్రావ   తతోఽస్య సా చమూర్హతాశ్రయేవ   ద్విషతా ద్విషచ్ఛమూః ॥ ౧౩।౭౧
ద్రవతి  సపరపక్షే నిర్జితే  పుష్పకేతౌ
జయతి జితతమస్కే నీరజస్కే మహార్షౌ ।
యువతిరివ సహాసా ద్యౌశ్చకాశే సచన్ద్రా

సురభి చ జలగర్భం పుష్పవర్షం  పపాత ॥ ౧౩।౭౨
తథాపి పాపీయసి నిర్జితే  గతే దిశః ప్రసేదుః  ప్రబభౌ  నిశాకరః ।
దివో నిపేతుర్భువి పుష్పవృష్టయో  రరాజయోషేవ వికల్మషా నిశా ॥ ౧౩।౭౩*
ఇతి శ్రీబుద్ధచరితే   మహాకావ్యేఽశ్వఘోషకృతే మారవిజయో నామ త్రయోదశః  సర్గః  ॥
౧౩ ॥
Book XIV

తతో మారబలం జిత్వా ధైర్యేణ  చ శమేన చ ।
పరమార్థం  విజిజ్ఞాసుః  స దధ్యౌ ధ్యానకోవిదః ॥ ౧౪।౧
సర్వేషు ధ్యానవిధిషు ప్రాప్య  చైశ్వర్యముత్తమమ్  ।
సస్మార ప్రథమే యామేపూర్వజన్మపరమ్పరామ్ ॥ ౧౪।౨
అముత్రాహమయం  నామ చ్యుతస్తస్మాదిహాగతః ।
ఇతి జన్మసహస్రాణి  సస్మారానుభవన్నివ ॥ ౧౪।౩
స్మృత్వా జన్మ చ మృత్యుం చ తాసు తాసూపపత్తిషు ।
తతః సత్త్వేషు కారుణ్యం చకార కరుణాత్మకః ॥ ౧౪।౪
కృత్వేహ స్వజనోత్సర్గం  పునరన్యత్ర చ క్రియాః  ।
అత్రాణః  ఖలు లోకోఽయం పరిభ్రమతి  చక్రవత్  ॥ ౧౪।౫
ఇత్యేవం స్మరతస్తస్య బభూవ నియతాత్మనః ।
కదలీగర్భనిఃసారః సంసార ఇతి నిశ్చయః ॥ ౧౪।౬
ద్వితీయే త్వాగతేయామే సోఽద్వితీయపరాక్రమః  ।
దివ్యం చక్షుః పరం లేభే సర్వచక్షుష్మతాం వరః ॥ ౧౪।౭
తతస్తేన స దివ్యేన పరిశుద్ధేన  చక్షుషా ।
దదర్శ నిఖిలం లోకమాదర్శ ఇవ నిర్మలే ॥ ౧౪।౮
సత్త్వానాం పశ్యతస్తస్య నికృష్టోత్కృష్టకర్మణామ్   ।
ప్రచ్యుతిం  చోపపత్తిం చ వవృధే కరుణాత్మతా ॥ ౧౪।౯
ఇమే దుష్కృతకర్మాణః ప్రాణినో యాన్తి దుర్గతిమ్  ।
ఇమేఽన్యే శుభకర్మాణః ప్రతిష్ఠన్తే    త్రిపిష్టపే   ॥ ౧౪।౧౦
ఉపపన్నాః ప్రతిభయే  నరకే భృశదారుణే ।
అమీ దుఃఖైర్బహువిధైః   పీడ్యన్తే  కృపణం వత ॥ ౧౪।౧౧
పాయ్యన్తే క్వథితం కేచిదగ్నివర్ణమయోరసమ్  ।
ఆరోప్యన్తే రువన్తోఽన్యే నిష్టప్తస్తమ్భమాయసమ్    ॥ ౧౪।౧౨
పచ్యన్తే పిష్టవత్కేచిదయస్కుమ్భీష్వవాఙ్ముఖాః  ।

దహ్యన్తే కరుణం కేచిద్దీప్తేష్వఙ్గారరాశిషు    ॥ ౧౪।౧౩
కేచిత్తీక్ష్ణైరయోదంష్ట్రైర్భక్ష్యన్తే  దారుణైః  శ్వభిః ।
కేచిద్ధృష్టైరయస్తుణ్డైర్వాయసైరాయసైరివ      ॥ ౧౪।౧౪
కేచిద్దాహపరిశ్రాన్తాః   శీతచ్ఛాయాభికాఙ్క్షిణః  ।
అసిపత్రం  వనం నీలం బద్ధా ఇవ విశన్త్యమీ ॥ ౧౪।౧౫
పాట్యన్తే దారువత్ కేచిత్కుఠారైర్బహుబాహవః  ।
దుఃఖేఽపి న విపద్యన్తే కర్మభిర్ధారితాసవః  ॥ ౧౪।౧౬
సుఖం స్యాదితి యత్కర్మ కృతం దుఃఖనివృత్తయే ।
ఫలం తస్యేదమవశైర్దుఃఖమేవోపభుజ్యతే   ॥ ౧౪।౧౭
సుఖార్థమశుభం  కృత్వా య ఏతే భృశదుఃఖితాః ।
ఆస్వాదః స కిమేతేషాం కరోతి సుఖమణ్వపి ॥ ౧౪।౧౮
హసద్భిర్యత్కృతం కర్మ కలుషం కలుషాత్మభిః ।
ఏతత్పరిణతే కాలే క్రోశద్భిరనుభూయతే  ॥ ౧౪।౧౯
యద్యేవ పాపకర్మాణః పశ్యేయుః కర్మణాం ఫలమ్ ।
వమేయురుష్ణరుధిరం  మర్మస్వభిహతా ఇవ ॥ ౧౪।౨౦
శారీరేభ్యోఽపి దుఃఖేభ్యో నారకేభ్యో మనస్వినః ।
అనార్యైః  సహ సంవాసో మమ కృచ్చ్రతమో మతః ॥ ౧౪।౨౧*
ఇమేఽన్యే కర్మభిశ్చిత్రైశ్చిత్తవిస్పన్దసమ్భవైః    ।
తిర్యగ్యోనౌ విచిత్రాయాముపపన్నాస్తపస్వినః  ॥ ౧౪।౨౨ (౧౪।౨౧)
మాంసత్వగ్బాలదన్తార్థం  వైరాదపి  మదాదపి ।
హన్యన్తే కృపణా యత్ర బన్ధూనాం  పశ్యతామపి ॥ ౧౪।౨౩ (౧౪।౨౨)

అశక్నువన్తోఽప్యవశాః క్షుత్తర్షశ్రమపీడితాః   ।
గోఽశ్వభూతాశ్చ వాహ్యన్తే ప్రతోదక్షతమూర్తయః  ॥ ౧౪।౨౪ (౧౪।౨౩)
వాహ్యన్తే గజభూతాశ్చ బలీయాంసోఽపి దుర్బలైః  ।
అఙ్కుశక్లిష్టమూర్ధానస్తాడితాః    పాదపార్ష్ణిభిః  ॥ ౧౪।౨౫ (౧౪।౨౪)
సత్స్వప్యన్యేషు దుఃఖేషు దుఃఖం యత్ర విశేషతః ।
పరస్పరవిరోధాచ్చ పరాధీనతయైవ  చ ॥ ౧౪।౨౬ (౧౪।౨౫)
ఖస్థాః  ఖస్థైర్హి  బాధ్యన్తే జలస్థా జలచారిభిః ।
స్థలస్థాః   స్థలసంస్థైస్తు   ప్రాప్యన్తే   చేతరేతరైః  ॥ ౧౪।౨౭ (౧౪।౨౬)

ఉపపన్నాస్తథా చేమే మాత్సర్యాక్రాన్తచేతసః   ।

పితృలోకే నిరాలోకే కృపణం భుఞ్జతే  ఫలమ్ ॥ ౧౪।౨౮ (౧౪।౨౭)
సూచీచిద్రోపమముఖాః  పర్వతోపమకుక్షయః ।
క్షుత్తర్షజనితైర్దుఃఖైః     పీడ్యన్తే  దుఃఖభాగినః ॥ ౧౪।౨౯ (౧౪।౨౮)

పురుషో యది జానీత మాత్సర్యస్యేదృశం ఫలమ్ ।
సర్వథా శివివద్దద్యాచ్చరీరావయవానపి  ॥ ౧౪।౩౦ (౧౪।౩౦)
ఆశయా సమభిక్రాన్తా  ఘార్యమాణాః స్వకర్మభిః ।
లభన్తే న హ్యమీ భోక్తుం ప్రవృద్ధాన్యశుచీన్యపి   ॥ ౧౪।౩౧ (౧౪।౨౯)

ఇమేఽన్యే నరకం ప్రాప్య  గర్భసఞ్జ్ఞేఽశుచిహ్రదే   ।
ఉపపన్నా మనుష్యేషు దుఃఖమర్ఛన్తి జన్తవః  ॥ ౧౪।౩౨ (౧౪।౩౧)
Anandajoti Bhikkhu

